
Abstrakte 

Laavenjassen ulmie lea generiske hammoedimmieh jïh nullesubjekth åarjelsaemien gïelesne 

goerehtidh. Laavenjasse edtja vuesiehtidh guktie generiske, arbitrære jïh spesifihke jiehtegh 

åarjelsaemien gïelesne hammoedidh, jïh aaj vaestiedidh mejtie åarjelsaemien byöroe 

såemiesmearan- jallh stinkes nullesubjektegïeline vuajnalgidh dan gaavhtan gïele dovne 

generiske nulle subjektem gåalmede persovnesne jïh vuesiehtimmes nulle subjektem gåalmede 

persovnesne baajede. Dah leah sjïerevæhtah mah eah maehtieh dennie seamma gïelesne 

gååvnesidh dan reerije teorijen mietie. Laavenjasse vuesehte generiske jiehtegh Ø3SG:ine 

hammode, arbitrære jiehtegh Ø3PL:ine, jïh spesifihke jiehtegh Ø1SG:ine jallh Ø1PL:ine 

hammode. Dïhte mij sjïere generiske hammoedimmiejgujmie dah maehtieh tjeakoes modaale 

viehkieverbem utnedh, naakede mij ij gåaredh raajesinie vuesiehtimmes subjektine. 

Laavenjasse aaj vuesehte dah göökte sjïerevæhtah mah jarngesne daennie laavenjassesne, gidtjh 

generiske Ø3SG jïh vuesiehtimmes Ø3, maehtieh dennie seamma gïelesne gååvnesidh. Jalhts 

aarebi dotkeme daejriehtamme åarjelsaemien byöroe stinkes nullesubjektegïeline vuajnalgidh, 

dle daate laavenjasse vuesehte byöroe såemiesmearan nullesubjektegïeline vuajnalgidh. 

Laavenjasse vuesehte teorije Nullesubjekteparameeteren bïjre ij leah ållesth, jïh manne aaj 

haestiemidie mah vååjnesasse båetieh digkedem jïh muvhth salkehtimmieh buaktam.  

Målet med denne oppgaven er å undersøke generiske konstruksjoner og nullsubjekt i sørsamisk. 

Oppgaven skal gi svar på hvordan generiske, arbitrære og spesifikke utsagn konstrueres i 

sørsamisk, samt forsøke å gi svar på hvorvidt sørsamisk bør betraktes som et partielt eller 

konsekvent NS-språk ut fra det faktum at sørsamisk både oppviser generisk null pronomen i 

tredje person og refererende null pronomen i tredje person. Særtekk som ikke kan sameksistere 

i ett og samme språk ifølge rådende teori. Oppgaven viser att generiske utsagn konstrueres med 

Ø3SG, arbitrære utsagn med Ø3PL og spesifikke utsagn med Ø1SG eller Ø1PL. Det som 

utmerker generiske konstruksjoner er at de kan forekomme med et kovert modalt hjelpeverb, 

noe som ikke er mulig i setninger med refererende subjekt. Oppgaven viser dessuten at 

oppgavens to sentrale særtrekk generisk Ø3SG og refererende Ø3 de facto kan sameksistere i 

ett og samme språk. Selv om tidligere forskning har indikert at sørsamisk bør betraktes som et 

konsekvent nullsubjektspråk, så viser funnene i denne oppgaven at sørsamisk bør betraktes som 

et partielt nullsubjektspråk. Oppgaven viser at teorien om Nullsubjektsparameteren ikke er 

fullstendig, og jeg diskuterer også noen av utfordringene som avdekkes i oppgaven, samt gir 

mulige løsninger på problemstillingene.  

1. Aalkoe 

Åarjelsaemien nullesubjektegïele juktie nulle subjektem1 finitte raajesinie baajede (Holmberg 

2010a:91-92). Gïele baajede 1. jïh 2. persovnen subjektepronovmenem laehpedh guktie sæjhta 

(1a-b), kreava nullepronovmenem gosse 3. persovnese vuesehte (2), jïh generiske jiehtegh åtna 

nullepronovmeninie 3SG:sne (3).  

(1)  a. Jååktan (manne) staarese vöölkim.  

  b.  Jååktan (datne) staarese vöölkih. 

(2)   Jååktan Læjsa1 staarese vöölki. Desnie √Ø1/*dïhte1/*satne1 orre måvhkam öösti. 

(3)   Buejteste Ø3SG varki gallene.   

Vuesiehtimmie (1a-b) vuesehte maahta 1. jïh 2. persovnen subjektem laehpedh. 

Vuesiehtimmesne (2), nullepronovmene Læjsese voestes raajesisnie vuesehte. Subjekte dennie 

mubpene raajesisnie vuesiehtimmesne (2) ij maehtieh våajnoes årrodh. Vuesiehtimmesne (3) 

nullepronovmene generiske. Generiske pronovmene sæjhta jiehtedh ij pronovmene naan sjïere 

almetjasse vuesehth, men almetjidie sïejhmelaakan, mij dovne mannem, datnem jïh gaajhkh 

jeatjebh feerhmie. Daaroengïelesne baakoem ‘man’ nuhtjieh juktie dam seamma goh (3) 

vuesiehtimmesne jiehtedh. Vuesiehtimmie (4) dam vuesehte.   

(4)  Av     fett       blir                  man    fort     mett. 

         PREP buejtie sjïdtedh.PRS  MAN  varki   gallas. 

  ‘Buejteste varki gallene’ 

Nullesubjektegïelh, daan mænngan NS-gïelh, dehtie såarhteste mah Taraldsenen 

Generaliseringen mietie (Taraldsen 1978), dïhte sæjhta jiehtedh laahpeme subjekte mij seamma 

goh subjektekongruense vuesehte dennie finitte verbesne, sïejhmemes stinkes- jallh 

såemiesmearan NS-gïeline gohtjesuvvieh (Holmberg 2005, 2010a, Barbosa 2019). Sïejhme 

stinkes NS-gïelh leah itaalijen gïele, europa-portugijsen gïele jïh spaanske gïele, mearan brasil-

portugijsen gïele, soemen gïele jïh marathi sïejhme såemiesmearan NS-gïelh. Åarjelsaemien 

vuesiehtimmie (2) sjïerevæhtam stinkes NS-gïeline vuesehte, gidtjh vuesiehtimmes 

pronovmene gåalmede persovnese tjuara nulle årrodh gosse dan minngemes topihkese 

vuesehte. Daate aaj Chomsky:n (1981:65) prinsihpen mietie man nomme Avoid Pronoun, mij 

sæjhta jiehtedh edtja pronovmeni namhtah tjaeledh gosse gåarede. Vuesiehtimmie (5) (Barbosa 

 
1 Daennie laavenjassesne nullesubjektem aaj Ø gåhtjoem. 

2019:489) europa-portugijsen gïeleste seammaleejns fenomeenem goh åarjelsaemien gïelesne 

vuesehte, 3SG nulle gosse raajesen topihkese vuesehte. 

(5)  O João1   disse      que    pro√1  comprou      um computador.   EP 

  Det João  jeehti.3SG   SUBJ   3SG    öösti 3SG    Indef daatovre 

  ‘João1 jeehti Ø1 daatovrem öösti’. 

Jis pronovmene ele åtnasåvva goh dennie (6) vuesiehtimmesne, dle ij pronovmene raajesen 

topihkese vuesehth, men akten jeatjah persovnese (Barbosa 2019:489). 

(6)  O João1   disse      que    ele*1/√2    comprou      um computador.  EP 

  Det João  jeehti.3SG   SUBJ   3SG     öösti 3SG    Indef daatovre 

  ‘João1 jeehti dïhte2 daatovrem öösti’. 

Såemiesmearan NS-gïeline maahta 1. jïh 2. persovnen subjektem laehpedh guktie sæjhta, men 

ij 3. persovnen subjektem, naakede mij jarngesne barkosne Kempchinsky:ste (1984) jïh 

Vainikka & Levy:ste (1999). Gåalmede persovne maahta nulle årrodh jis gietskies antesedente 

nullesubjektem c-neejpie (Holmberg 2010a: 94). Dïhte sæjhta jiehtedh, ij gåaredh 

vuesiehtimmiem (2) såemiesmearan NS-gïeline jiehtedh juktie nullepronovmene akten 

topihkese diskursesne vuesehte mij ij nullepronovmenem c-neejph. Dan åvteste maahta (5) 

vuesiehtimmiem aaj brasil-portugijsen (BP) gïelesne jiehtedh, men akte vihkeles joekehtse 

europa-portugijsen (EP) gïeleste, dle gåarede pronovmenem aaj fonolåågeles nuhtjedh bielelen 

akten orre topihkese vuesiehtidh (7) (Barbosa 2019: 489). 

(7)  O João1   disse      que    (ele√1)       comprou      um computador.   BP 

  Det João  jeehti.3SG   SUBJ   3SG   öösti 3SG    Indef daatovre 

  ‘João1 jeehti Ø1 daatovrem öösti’ 

Jeatjah baakoejgujmie maahta jiehtedh 3. persovne såemiesmearan NS-gïeline ij maehtieh 

seamma gååhkese vuesiehtidh goh 3. persovne stinkes NS-gïeline, maam vuesiehtimmie (8) 

(Barbosa 2019:489) vuesehte. 

(8)  O    João1  disse        que    os   moleques2   acham              BP 

         Det João    jeehti.3SG  SUBJ   Def  baernieh    vïenhtin.3PL   

que    pro*1/*2   é                     esperto.  

  SUBJ  3SG        lea.PRS.3SG  væjkele 

  ‘João1 jeehti baernieh vienhtin pro1 væjkele’ 

João amma nullesubjektem c-neejpie dennie (8) vuesiehtimmesne, men såemiesmearan NS-

gïeline nullesubjekte ajve maahta seamma koindekseeringem utnedh goh dïhte gietskemes 

antesedente mij nullesubjektem c-neejpie. Ø ij maehtieh João:ese vuesiehtidh, men 

moleques:ese ‘baernide’, jïh dan åvteste ij raajese grammatihken mietie brasil-portugijsen 

gïelesne juktie lïhtseraajesen subjekte jïh verbe eah seamma numerusem utnieh. Lïhtseraajesen 

subjekte moleques 3PL jïh verbe é 3SG. Daate sæjhta jiehtedh eah subjekte jïh verbe 

korefereente. Europa-portugijsen gïelesne dle raajese grammatihken mietie, maam (9) vuesehte 

(Barbosa 2019:489). Dellie Ø maahta João:ese vuesiehtidh, men seamma sjïekenistie goh 

brasil-portugijsen gïelesne, dle ij moleques ‘baernieh’ maehtieh nullesubjekten antesedente 

årrodh. 

(9)   O    João1  disse        que    os   moleques2   acham              EP 

         Det João    jeehti.3SG  SUBJ   Def  baernieh    vïenhtin.3PL   

que    pro√1/*2   é                     esperto.  

  SUBJ  3SG        lea.PRS.3SG  væjkele 

  ‘João1 jeehti baernieh vienhtin pro1 væjkele’ 

Goh aarebi neebneme, dle (2) vuesehte åarjelsaemien eevre seammalaakan goh stinkes NS-

gïelh gosse lea vuesiehtimmes pronovmeni bïjre gåalmede persovnesne, men (3) mij aaj 

sïejhme lahtestimmievuekie åarjelsaemien gïelesne amma sjïerevæhta såemiesmearan NS-

gïeline (Holmberg 2005, 2010b), gidtjh nullesubjekte gåalmede persovnesne mij generiske. 

Daagkeri veajkoej åarjelsaemien eevre goh brasil-portugijsen gïele, maam vuesiehtimmie (10) 

vuesehte (Holmberg 2010b:227). 

(10)   Aqui      não    pode                       nadar.        BP 

daesnie  NEG maahta.PRS.3SG.  voejedh.INF 

 ‘Ij maehtieh voejedh daesnie.’ 

Såemiesmearan NS-gïeline pronovmene tjuara nulle 3SG årrodh gosse generiske åtnasåvva, 

naakede mij ij gåessie gænnah heannedh stinkes NS-gïeline (Perlmutter 1971:36-37). Stinkes 

NS-gïelh ajve generiske nullepronovmenh jeatjah persovnine enn 3SG baajede, 

vuesiehtimmien gaavhtan 2SG greeske gïelesne (Holmberg 2010b:228). Daamtajommes jeatjah 

strategijh åtnasuvvieh, goh v.g. passijve jallh baakoe mij pronovmeninie vååjnoe, gosse 

generiske jiehtegh hammoedidh. Europa-portugijsen gïelesne dle vuesiehtimmien gaavhtan 

dam refleksijve morfemem ‘se’ nuhtjieh (11) (Holmberg 2010b:228). 

(11) Aqui      não   se  pode                       nadar.       EP 

daesnie NEG SE maahta.PRS.3SG.  voejedh.INF 

 ‘Ij maehtieh voejedh daesnie.’ 

Vuesiehtimmien (2) mietie åarjelsaemien vååjnoe goh stinkes NS-gïele, seammalaakan goh 

vuesiehtimmie (5) vuesehte, naakede maam Vinka (2022:311-312) aaj daejrehte gosse 

vuesiehtimmes nulle pronovmenem 3SG:esne våaroeminie åtna. Vuestelen, dle vuesiehtimmie 

(3) vuesehte åarjelsaemien vååjnoe goh såemiesmearan NS-gïele, seammalaakan goh 

vuesiehtimmie (10), men Holmbergen (2010b:215) jïh Robertsen (2019:199-212) mietie dle 

vuesiehtimmes nulle pronovmene gåalmede persovnese jïh generiske nulle pronovmene 3SG 

eah maehtieh aktene jïh seamma gïelesne gååvnesidh. Dïhte sæjhta jiehtedh gïele ajve kreava 

vuesiehtimmes nulle pronovmenem gåalmede persovnese goh vuesiehtimmesne (2), jallh ajve 

nulle generiske pronovmenem 3SG åtna goh vuesiehtimmesne (3). Gosse åarjelsaemien gïelen 

bïjre, dle ij leah Holmbergen jïh Robertsen teorije reaktoe gænnah juktie dovne (2) jïh (3) 

grammatihken mietie åarjelsaemien gïelesne. Dan åvteste vååjnoe goh åarjelsaemien 

sjïerevæhtah åtna dovne stinkes- jïh såemiesmearan NS-gïelijste. 

 

1.1 Maam edtjem goerehtidh  

Åarjelsaemien gïelesne Ø3SG åtnasåvva goh generiske subjektepronovmene, jïh dan gaavhtan 

maahta generiske jiehtegh hammoedidh goh vuesiehtimmesne (3), daesnie orrestamme goh 

(12a), jïh (12b) aktem vielie vuesiehtimmiem vuesehte. 

(12) a. Buejteste Ø3SG varki gallene. 

b. Derhviegåetesne Ø3SG njaelkieslaakan åara. 

Gåabpegh vuesiehtimmieh generiske jiehtegh gusnie dïhte finitte verbe 3SG:ine kongrueerie, 

naakede mij sæjhta jiehtedh subjekte 3SG. Dïhte mij nænnoste subjekte generiske jiehtieginie 

gååvnese lea juktie sïejhme refleksijve pronovmene mij subjektese viedteldihkie maahta 

generiske jiehtieginie gååvnesidh, maam (13) vuesehte.  

(13) Jis ij Ø3SG jïjtjemse iehtsieh, ij Ø3SG maehtieh jeatjah almetjh iehtsedh. 

Vuesiehtimmie (13) vuesehte refleksijve pronovmene jïjtjemse viedteldihkie dan tjeakoes 

pronovmenese Ø3SG. Dïhte refleksijve pronovmene ryöktesth objekte dennie kondisjonaale 

raajesisnie, jïh dan åvteste akkusatijvem guadta. (13) dan gaavhtan tjïelke vihtienasse Ø3SG 

raaktan subjektepronovmene lea.  

Gåarede aaj generiske jiehtegh hammoedidh dejnie modaale viehkieverbine edtjedh, mij 

våajnoes jallh tjeakoes (14).  

(14)  Gosse Ø3SG (edtja) jurjiehtidh, dle Ø3SG tjuara voestegh gïetide bïssedh. 

Vuesiehtimmie (14) aalka aktine temporale lïhtseraajesinie gusnie våajnoes jallh tjeakoes 

modaale viehkieverbe mij 3SG:ine kongrueerie, jïh dan mænngan åejvieraajese. 

Åejvieraajesisnie modaale viehkieverbe nullesubjektine kongrueerie, mij 3SG, jïh dan 

mænngan infinitte åejvieverbe. Naa sïejhme dam modaale viehkieverbem edtjedh laehpedh 

temporale lïhtseraajesisnie generiske jiehtieginie, men jiehtegem seammalaakan toelhkestibie 

goh jis viehkieverbem jeahteme. Dïhte sæjhta jiehtedh ij naan joekehtse guktie vuesiehtimmiem 

(14) toelhkestibie gosse viehkieverbe edtjedh våajnoes jallh gosse tjeakoes. Daate fenomeene 

amma saetnies vååjnoe ajve generiske hammoedimmide, juktie ij gåaredh modaale 

viehkieverbem seammalaakan laehpedh raajesinie gusnie vuesiehtimmes subjekte (15). 

(15)  Næjla *(edtja) orre sygkelem åestedh.   

Vuesiehtimmesne (15) ij gåaredh veeljedh mejtie modaale viehkieverbe våajnoes jallh tjeakoes. 

Ij leah jiehtege grammatihken mietie jis dam modaale viehkieverbem laahpa. 

Daennie barkosne sïjhtem generiske hammoedimmieh åarjelsaemien gïelesne goerehtidh, 

gusnie fokuse 3SG, men edtjem aaj jeatjah generiske hammoedimmieh goerehtidh goh 

arbitrære jïh spesifihke jiehtegh (vuartesjh v.g. Egerland 2003). Sïjhtem goerehtidh guktie 

generiske jiehtegh jeahtasuvvieh jïh syntaktihkeles dorjesuvvieh, jïh juktie nulle generiske 

pronovmene 3SG:esne sjïerevæhta ajve såemiesmearan nullesubjektegïeline, dle sïjhtem aaj 

vuesiehtimmes pronovmenem gåalmede persovnese goerehtidh dan gaavhtan åarjelsaemien aaj 

daam sjïerevæhtam baajede. Sjïerevæhta mij ajve stinkes NS-gïeline gååvnese. Juktie daah 

sjïerevæhtah eah maehtieh dennie seamma gïelesne gååvnesidh Holmbergen (2010b:215) jïh 

Robertsen (2019:199-212) mietie, dle sïjhtem aaj voejhkelidh vaestiedidh guktie jïh man 

åvteste vuesiehtimmes nulle subjekte gåalmede persovnese åarjelsaemien gïelesne gååvnese, 

jïh mejtie bööremes åarjelsaemien stinkes- jallh såemiesmearan NS-gïeline defineeredh. 

1.2 Hypotese jïh gyhtjelassh 

Dan gaavhtan aarebi dotkeme vuesiehtamme åarjelsaemien NS-gïele (Jonassen 2006), jïh aaj 

stinkes NS-gïele gosse vuesiehtimmes pronovmenem gåalmede persovnesne våaroeminie åtna 

(Vinka 2022: 311-312), dle maahta veanhtadidh ij gåaredh generiske jiehtegh hammoedidh 

nulle pronovmeninie 3SG:esne. Vuesiehtimmie (3) badth vuesehte nulle generiske pronovmene 

3SG:esne amma åarjelsaemien gïelesne gååvnese, raaktan goh jeatjah såemiesmearan NS-

gïeline, jïh dan åvteste byörebe buerebh åarjelsaemien såemiesmearan NS-gïeline defineeredh. 

Daate barkoe edtja daejtie gyhtjelasside vaestiedidh: 

1. Guktie generiske jiehtegh åarjelsaemien gïelesne hammoedidh? 

2. Guktie arbitrære jïh spesifihke jiehtegh åarjelsaemien gïelesne hammoedidh? 

3. Jeatjah indikaatorh gååvnesieh enn generiske nulle pronovmene gåalmede 

persovnesne, mah dåarjedieh åarjelsaemien ij leah stinkes NS-gïele? 

4. Maam orre daajrojde åarjelsaemien maahta nullesubjekteparameeteren bïjre buektedh? 

 

 

1.3 Masteretjaalegem naemhtie tseegkeme 

Aalkosne leam daan barkoen aalkoevåaromem åehpiedahteme, jïh aaj guktie barkoem 

gaertjedem. 2. boelhkesne duekiem barkose vadtam, dovne generiske pronovmeni bïjre jïh 

nullesubjekteparameeteren bïjre, jïh aaj aarebi dotkemem daennie suerkesne åehpiedahtam. 3. 

boelhke barkoevuekien bïjre, jïh 4. boelhkesne mov dotkemem generiske, arbitrære jïh 

spesifihke jiehtegi bïjre åarjelsaemien gïelesne åehpiedahtam jïh aaj dejtie syntaktihkeles 

mekanismide tjïelkestem. 5. boelhke vuesiehtimmes nulle pronovmeni bïjre gåalmede 

persovnese, dovne såemiesmeran- jïh stinkes NS-gïeline, jïh gusnie aaj vuesehtem guktie 

åarjelsaemien gïelesne. 6. boelhkesne digkedem dam maam gaavneme dennie 4. jïh 5. 

boelhkesne, åvtelen galhkam konklusjovnine jïh dotkemegyhtjelasside vaestedem 7. 

boelhkesne, gusnie aaj båetijen biejjien dotkemen bïjre tjaalam. 

2. Duekie 

Boelhkesne 2.1 åenehkslaakan tjïelkestem guktie dotkeme evtiesovveme generiske pronovmeni 

jïh jiehtegi bïjre, jïh dle buerkestem mij generiske pronovmene. Daennie boelhkesne aaj 

åehpiedahtam mij åarjelsaemien gïelesne tjaalasovveme generiske pronovmeni bïjre. Boelhke 

2.2 nullesubjektegïeli bïjre jïh maam joe dotkemistie daejrebe åarjelsaemien bïjre gosse lea 

nullesubjekteparameeteren bïjre.   

 

2.1 Generiske pronovmenh 

Daennie boelhkesne åenehkslaakan tjïelkestem guktie dotkeme evtiesovveme gosse generiske 

jïh arbitrære pronovmeni jïh jiehtegi bïjre. Manne aaj buerkestem mij generiske pronovmene 

lea jïh guktie dejtie toelhkestidh. Generiske jiehtegh gaajhkine gïeline gååvnesieh, men gåarede 

dejtie joekehts-laakan hammoedidh. Daennie barkosne ajve generiske pronovmenh goerehtem.  

Generiske jïh arbitrære pronovmenh jïh jiehtegh guhkies aerpievuekiem utnieh dennie 

gïeledaejremesvoeten histovrijisnie, mij eelki joe Aristotelesen tïjjesne (vuartesjh Geach 1962). 

1900-låhkoen aalkoevisnie Jespersen (1924) stoerre ïedtjem vuesiehti generisitetese, naakede 

mij jeatjah filosååfh jïh semantihkerh aaj skreejrehti 1900-låhkoen doekoe. Duhtie baeleste 

gellie vihkeles barkoeh, v.g Geach (1962), Karttunen (1969), Partee (1970), j.j. Dah 

gïelefilosååfeles jïh semantihkeles goerehtallemh aaj dotkijh skreejrehtin generiske jïh 

arbitrære pronovmenh jïh jiehtegh syntaktihkeles goerehtidh, mejnie eelkin 1900-låhkoen 

minngiegietjien. Akte dejstie vihkielommes barkoste, mij dotkemem eevre daan raajan 

baajnehtamme, Cinque (1988), mij vuesiehti ov-persovneles pronovmenh2 jïh generiske 

hammoedimmieh eah leah loktes tjïerte. Dan tjïerten sisnjelen jienebh vuelietjïerth mej aaj 

sjïere jïjtsevuekieh jïh væhtah. Cinque (1988) våaromem bïeji guhkiebasse dotkemasse, jïh 

Egerland (2003) akte dejstie vihkielommes dotkijijstie mij teorijem evtiedamme, jïh mij aaj 

skreejrehtamme fenomeenem NS-gïeline goerehtidh (Holmberg 2005, 2010a, 2010b, Roberts 

2019, Barbosa 2019, j.j), mah leah naaken dejstie mejtie bååstede båatam mænngan. 

 
2 Generiske pronovmenh daamtajommes ov-persovneles pronovmenh gohtjesuvvieh, jalhts almetji bïjre. Muvhth 

eah utnieh sjiehteles dejtie ov-persovneles gåhtjodh gosse eah maehtieh jeatjebem enn almetjh feerhmedh, jïh 

sijhtieh buerebh dejtie ismeres pronovmenh gåhtjodh (Skärlund 2017: 27). Daennie barkosne im daam 

digkiedimmiem seatedh. 

Generiske pronovmene ij naan sjïere almetjasse jallh tjuvtjiedamme almetjidie vuesehth goh 

persovneles pronovmene dorje. Egerlanden (2003:76) mietie maehtebe generiske jiehtegh 

golmeleejne guarkedh, generiske, arbitrære jïh spesifihke. Åarjelsaemien gïelesne nulle 

generiske pronovmene 3SG:esne åtnasåvva juktie maam generiske jiehtedh, vuesiehtimmie (3) 

daesnie orrestamme goh (16a). Arbitrære jiehtieginie 3PL (16b), jïh spesifihke jiehtieginie 1SG 

jallh 1PL (16c-d).3 

(16) a. Buejteste Ø3SG varke gallene.                Generiske 

  b. Dæjman Ø3PL orre skuvlem tseegkin.             Arbitrære 

  c. Fïerhten biejjien Ø1SG laejpieh bååhkesjim.           Spesifihke 

  d. Fïerhten biejjien Ø1PL laejpieh bååhkesjimh.           Spesifihke 

Daaroengïelesne4 pronovmenem man nuhtjieh dovne generiske, arbitrære jïh spesifihke 

jiehtieginie (17a-c). Vuesiehtimmide leam nöörjen gïelese sjïehtedamme Egerlanden (2003:76) 

svïenske vuesiehtimmijste. 

(17) a. Man   må                  arbeide           til       man    er       65.      Generiske 

     MAN tjoeredh.PRS  barkedh.INF  goske MAN  lea.PRS   65 

             ‘Tjuara barkedh goske 65 jaepien båeries’ 

  b. Man   arbeidet           i to måneder    for        å løse           problemet.    Arbitrære 

      MAN barkedh. PRT  göökte askh   PREP  salkehtidh    dåeriesmoere 

            ‘Göökte askh barkin edtjin dåeriesmoerem salkehtidh’ 

c. I går på ettermiddagen  ble                 man    avskjediget.       Spesifihke 

 jååktan iehkedsbiejjie  sjïdtedh.PRT MAN  barkoe.dassi. PASS    

‘Jååktan iehkedsbiejjien barkoem dassim’ 

 
3 2SG aaj maahta generiske jiehtieginie vååjnedh, men dïhte amma sïejhmemes tjaalegisnie gosse maam joem 

bïhkede jïh gosse soptsestæjja soptseste dïsse mij låhka. Dan åvteste ij leah 2 SG generiske hammoe njaalmeldh 

soptsestimmesne. Daennie barkosne im hammoem 2SG lïhkebe goerehth. 

4 Daesnie nöörjen gïele, men seammalaakan aaj svïenske gïelesne. 



14 
 

Egerland (2003:76) joekehtsem generiske, arbitrære jïh spesifihke pronovmeni gaskem, jïh 

guktie dejtie toelhkestibie, naemhtie buerkeste:5 Generiske toelhkestimmie maam gaavnebe 

vuesiehtimmesne (16a) jïh (17a) sæjhta jiehtedh almetjh, jïh maahta gaajhkesh årrodh, jallh 

saaht gie. Daate toelhkestimmie aaj soptsestæjjam jïh goltelæjjam feerhmie, mij sæjhta jiehtedh 

jiehtege aaj dej bïjre. Arbitrære toelhkestimmie, vuesiehtimmesne (16b) jïh (17b), sæjhta 

jiehtedh dåehkie almetjistie jallh måadtesh/muvhth almetjh, men ibie daejrieh man gellie jallh 

gïeh leah. Dan åvteste dej bïjre soptsestibie goh dah. Soptsestæjja jïh goltelæjja eah gænnah 

meatan dåehkesne, jïh dan åvteste ij jiehtege dejtie feerhmh. Spesifihke toelhkestimmie, 

vuesiehtimmesne (16c-d) jïh (17c) 1SG jallh 1PL, jïh sæjhta jiehtedh manne jallh mijjieh. 

Kontekstuelle aspekth jïh tïjjereferanse baajnehtieh mejtie jiehtegem generiske, arbitrære jallh 

spesifihke toelhkestibie. Spesifihke tïjjereferanse, mij sïejhmemes preteritume, goh 

vuesiehtimmesne (16b-d), jïh (17c-d) daamtajommes arbitrære jallh spesifihke 

toelhkestimmiem vadta, jïh dah kontekstuelle aspekth maehtieh baajnehtidh guktie dejtie 

toelhkestibie (Cinque 1988:542-547, Egerland 2003:81-85). Tïjjereferansh mah eah spesifihke 

sïejhme generiske hammoedimmine, jïh generiske jiehtegh sïejhmemes aelhkie presenisnie goh 

vuesiehtimmesne (16a) jïh (17a) (Egerland 2003:81, D’Alessandro 2007:138). Fïerhtene 

gïelesne jeerehte mah pronovmenh åtnasuvvieh juktie dejtie joekehts toelhkestimmide 

buektedh. Eengelske gïelesne one jallh you gosse generiske toelhkestimmie, they gosse 

arbitrære toelhkestimmie jïh we gosse spesifihke toelhkestimmie. 

Guktie åarjelsaemien deskriptijve tsiehkie vååjnoe? Mænngan dejtie åarjelsaemien 

grammatihkide Bergsland (1946, 1994), Hasselbrink (1981), jïh Magga jïh Magga (2012) 

gïehtjedamme, dle maahtam tjïertestidh ij mij gænnah tjaalasovveme generiske jiehtegi bïjre 

åarjelsaemien gïelesne. Vallah Fjellström (1738) jallh Lindahl jïh Öhrling (1780) maam 

tjaaleme. Jalhts ij guhte generiske jiehtegi bïjre tjaaleme, dle gujht fenomeene åarjelsaemien 

gïelesne aaj gååvnese jïh aelhkie vuesiehtimmieh gaavnedh dovne dovletje jïh daaletje 

gaaltijinie. Vuesiehtimmieh (18 a-b) leah båarasåbpoe tjaalegijstie mah tjaalasovveme 

 
5 Litteratuvresne joekehts lahtestimmieh åtnasuvvieh dejtie ovmessie toelhkestimmide. Chinque (1988:545-553) 

gaskem jeatjebem lahtesidie quasi-universal jïh quasi- existential nuhtjie, mearan Holmberg jïh Phimsawat 

(2017:12-13) lahtesh goh inclusive generic, exclusive generic jïh quasi-inclusive nuhtjieh. Jalhts joekehts lahtesh 

gååvnesieh, dle lahtesi sisvege seamma goh daennie barkosne.  

njaalmeldh soptsesijstie, tjoejebaanti mietie, jïh vuesiehtimmieh (19a-b) leah urrebe 

tjaalegijstie. 

(18)  a. Gosse råantjojne vuejedh jih guessine årrodh, jih jis galka man hiejese, dellie  

             rååntjese galhkh beaja.                   (GS:17) 

b. Gosse saemien gåatan båata, mah daarpesje gihtjedh – gåetieluhpiem?    (LS:12) 

(19) a. Voestegh biesside vaalta.                 (DMVJV:56) 

  b. Gosse muadtam galka gåarodh galka miesieh vaeltedh augusten asken.   (M:9) 

Dovne vuesiehtimmie (18) jïh (19) generiske jiehtegh vuesiehtieh gusnie Ø3SG åtnasovveme 

generiske pronovmeninie. 

Jis vuartesje guktie Bergsland (1946) dejtie saemien soptsesidie gærjesne Rørossamiske tekster 

daaroengïelese jarkoestamme, dle generiske pronovmeninie en jarkoestamme (20).  

(20)  Ij iččh aldər näjbəth vaččəjh; armie či’kənə gussə, dillie rok˱tâlla. Men dillie ga vaččəjh 

boåstərə štalənə jih dam šteœllam šiel˱əräht’əjh boåččs gâlga jeœlajijt.  

‘En skal aldri gå uten kniv; om en setter seg, blir en truffet. Men da skal en gå tilbake 

med stål og ofre til det stedet om en skal bli bra igjen’.       (RT: 328-329). 

En lea sïejhme nöörjen generiske pronovmene, mij åtnasåvva medtie seammalaakan goh man 

(Skärlund 2017: 32).  

Arbitrære jïh spesifihke vuesiehtimmieh aaj litteratuvresne gååvnesieh (21 a-b). 

(21) a. Guktie dârjuojin šijle-lájbpieh.              Arbitrær e 

                           (SL: 46) 

  b. Guss’e čimg’edh sijtebe, biejebe sväkkáh roanžuon ružž’en nîll’e.  Spesifihke 

                           (SL: 47) 

Vuesiehtimmie (21a) arbitrære jiehtege juktie 3PL åtnasovveme. Ø3PL ij topihkese diskursesne 

vuesehth, jïh dan åvteste arbitrære jiehtege. Vuesiehtimmie (21b) spesifihke jiehtege juktie 1PL 

åtnasovveme, jïh seammalaakan goh dennie arbitrære jiehteginie, dle ij Ø1PL akten topihkese 

diskursesne vuesehth. 

Generiske pronovmenh aaj bielie nullesubjekteparameeteristie, mij nænnoste mejtie akte gïele 

NS-gïele jallh ij, jïh mij NS-gïelide lea (Holmberg 2010a:92-94). Stinkes NS-gïeline Ø3SG ij 

maehtieh generiske pronovmeninie åtnasovvedh, jïh dan åvteste jeatjah strategijh daerpies. 

Muvhth gïeline baakoe mij pronovmeninie vååjnoe, jallh affixe åtnasåvva generiske 

pronovmeninie. Italijen gïelesne si, mij refleksijve enklitiske pronovmene, aaj generiske 

pronovmeninie åtnasåvva. Goh vuesiehtimmie (22a-c) vuesehte, veedtjeme Egerlandeste 

(2003:80-83)6, dle si nuhtjieh dovne generiske, arbitrære jïh spesifihke jiehtieginie. 

(22) a. Si deve                      lavorare          fino    all’età di 65 anni.     Generiske 

    Si tjoeredh.PRS.3SG barkedh.INF  goske båeries    65 jaepieh 

 ‘Tjuara barkedh goske 65 jaepien båeries’ 

b. Si  è      lavorato           per due mesi           Arbitrære 

    Si  lea.PRS3SG   barkedh.PTC   göökte askh 

 per       risolvare              il        problema             

   juktie   salkehtidh.INF    DET  dåeriesmoere 

‘Göökte askh barkeme juktie dåeriesmoerem salkehtidh’ 

c. Ieri      sera            si  è                     stati licenziati. 

 Jååktan iehkeden  si  lea.PRS.3SG  lea.PTC barkoe.dassi. PASS    Spesifihke 

   ‘Jååktjh’iehkeden barkoem dassimh’ 

Såemiesmearan NS-gïeline Ø3SG generiske pronovmeninie åtnasåvva. Såemiesmearan NS-

gïeli gaskem aaj jeerehte guktie generiske, arbitrære jïh spesifihke jiehtegh hammoedieh. 

Soemen gïelesne, mij såemiesmearan NS-gïele, Ø3SG generiske jiehtieginie åtnasåvva (23), jïh 

passijve arbitrære jïh spesifihke jiehtieginie (24a-b) (Holmberg 2010b:202). 7 

(23)  Täällä   saa            työtä   jos  puhuu                         saksaa.    generiske 

   daesnie åådtje.PRS-3SG barkoe jis  soptsestidh.PRS-3SG  tyske gïele 

‘Daesnie barkoem åådtje jis tyske gïelem soptseste ‘  

(24) a. Täällä    puhutaan      saksaa.            arbitrære 

         daesnie  soptsestidh.PASS.3SG   tyske gïele 

   ‘Daesnie tyske gïele soptsesåvva’  

 
6 Guktie si jïh plearoeh lahtesh romanske gïeline jeatjahlaakan åtnasuvvieh, vuartesjh v.g Bonet (1995). 

7 Holmberg (2010b) aaj jeatjah hammoeh buakta, mah naan aejkien åtnasuvvieh, men juktie eah sjyöhtehke daan 

barkose, dle im dejtie seatedh.  

b. (Me)       puhuttiin       saksaa.            spesifihke 

    (mijjieh) soptsestidh.PASS.PRT   tyske gïele 

    ‘(Mijjieh) tyske gïelem soptsestimh’8        

Daennie boelhkesne leam histovrijes duekiem buakteme generiske jïh arbitrære pronovmeni jïh 

jiehtegi bïjre. Manne aaj buerkiestamme mij generiske pronovmene, jïh guktie dejtie 

toelhkestidh. Manne joekehtsem generiske, arbitrære jïh spesifihke jiehtegi gaskem 

vuesiehtamme, jïh aaj tjïelkestamme mij tjaalasovveme åarjelsaemien gïelesne daan aamhtesen 

bïjre. Manne aaj joekehtsem stinkes- jïh såemiesmearan NS-gïeli gaskem vuesiehtamme, gosse 

lea generiske pronovmeni bïjre. 

 

2.2 Nullesubjekteparameetere jïh åarjelsaemien 

Daennie boelhkesne buerkestem mij nullesubjekteparameetere, aarebi dotkemem åarjelsaemien 

gïelesne gosse nullesubjekteparameeteren bïjre åehpiedahtam, jïh joekehtsidie stinkes- jïh 

såemiesmearan NS-gïeli gaskem tjïelkestem. Boelhkesne aaj nullesubjekteparameeteren 

duekien bïjre tjaalam, jïh guktie urrebe teorije dam evtiedamme. 

Rizzin (1982: kapitel 4, 1986) nullesubjekteparameetere daejrehte man vihkele parametrihkeles 

klusterh leah (vuartesjh Chomsky 1981). Parametrihkeles klusteri åssjaldahke maahta naemhtie 

buerkiestidh: Akten parameeteren tseegkeme aaj fenomeenh baajnehte mah kaanne eah 

sjyöhtehke vååjnh, men mah læjhkan illedahkine sjidtieh parameeteren tseegkemistie, jïh mij 

fåantoe mannasinie maanah gïelh aelhkies-laakan lierieh (Chomsky 1986b: 3. kapihtele). Rizzi 

(1982:130-131) sovmi, Taraldsen:en (1978) mietie, ræjhkoes verbeinfleksjovne aaj akte bielie 

klusteristie mij viedteldihkie nullesubjekteparameeterasse, naakede mij aaj aalkoevåarome lij 

vuesiehtimmes nullesubjekte edtji gååvnesidh. Daate aspekte aaj lïhke viedteldihkie faatoes 

fonetihkeles saetniedahteme ekspletijve subjektepronovmenasse. Jeatjah vihkeles bielie dennie 

parametrihkeles klusterisnie minngieverbale subjekth.9 Jalhts jïjnjesh Rizzin maadthteorijem 

kradtjoehtamme (v.g. Newmeyer 1998:357-364), dle dotkeme dej minngemes jaepiej 

 
8 Daennie raajesisnie passijve hammoe soemen gïelesne, men ij gåaredh åarjelsaemien gïelesne passijven 

tjaeledh. 

9 Rizzin klustere aaj baajedi that-trace filterem mïedtelidh (Bresnan 1972, Chomsky 1977). Dan gaavhtan 

åarjelsaemien fonetihkeles saetniedahteme baakoem fååtese man seamma funksjovne goh that jïh at, dle im dan 

bïjre tjaelieh daennie barkosne. 

vuesiehtamme gellie dejstie ov-stinkes fenomeenijste mejtie NS-gïeline vïhtesjamme jïh mah 

leah klusteridie viedteldihkie, amma sjïere öörnegen mietie jïh viedteldihkie joekehtsidie 

stinkes- jïh såemiesmearan NS-gïeli gaskem (v.g. Roberts 2019). 

 

2.2.1 Nullesubjekth jïh infleksjovne 

Jonassen (2006) vuesiehti åarjelsaemien NS-gïele dan gaavhtan gïelen lea ræjhkoes 

infleksjovne verbine mah subjektine kongrueerieh, jïh Ø subjektem baajede (25). Daate 

Taraldsen:en Generaliseringen mietie (Taraldsen 1978). 

(25)  Ø1SG båatam.  

Perlmutter:en (1971), Taraldsen:en (1978) jïh Rizzi:n (1982:130-131) mietie, dle Jonassen 

(2006) aaj vuesiehti ekspletijve pronovmene tjuara nulle årrodh åarjelsaemien gïelesne (26), 

seammalaakan goh jeatjah NS-gïeline. 

(26)  Ø3SG Obre 

Daah leah jïjtsevoeth dovne stinkes- jïh såemiesmearan NS-gïeline, men aaj såemiesmearan 

NS-gïelh gååvnesieh mah naan aejkien våajnoes ekspletijvh baajedieh, goh v.g. soemen gïele 

såemies eksistensijelle jïh generiske raajesinie (Holmberg 2010b:205). Daah jïjtsevoeth lin aaj 

Rizzi:n (1982,1986) aalkoevåarome gosse pro-drop parameeterem böökti. Parameeterem lij 

Chomsky:n (1981,1982) prinsihph- jïh parameetereteoriji mietie evtiedamme, jïh dan åvteste 

naa gaertjies. Dïhte sæjhta jiehtedh idtji parameetere krööhkh mejtie joekehtsh NS-gïeli gaskem 

gååvnesin. Gïele lij NS-gïele jallh ij, jïh gosse NS-gïeli bïjre soptsestin, dle ajve stinkes NS-

gïeli bïjre soptsestin juktie idtji definisjovne såemiesmearan NS-gïele don tïjjen gååvnesh 

gænnah. 

Goh leam aarebi neebneme, dle jïjnjesh teorijem kradtjoehtin. Akte fåantoe lij gaskem 

jeatjebem juktie gïelh gååvnesieh mah eah subjektekongruensem utnieh, men mah læjhkan 

nulle subjektem baajedieh, goh naan luvlieasiaten gïelh goh japanen- jïh kinan gïelh (Huang 

1989:187). Jeatjah fåantoe lij juktie gïelh aaj gååvnesieh mej ræjhkoes infleksjovne verbine, 

men mah læjhkan eah nulle subjektem baajedh, goh v.g. germanen V2-gïelh10 goh tyske jïh 

nederlaanten gïelh (Jaeggli jïh Safir 1989:27-29). Daej dåeriesmoerigujmie våaroeminie Jaeggli 

 
10 V2-gïele lea lahtese gïelese mesnie verbe sïejhmemes 2. posisjovnesne raajesisnie, v.g. nöörjen gïele: I går 

spiste jeg fisk. Dah syntaktihkeles mekanismh aaj joekehtedtieh nullesubjektegïelijste (Jaeggli jïh Safir 1989:33). 



19 
 

jïh Safir (1989:29-31) parameeterem staeriedin guktie ajve faamosne gïeline mej morfolåågeles 

loktes infleksjovneparadigmh. Dïhte sæjhta jiehtedh gaajhkh verbehammoeh seamma 

gaajhkide persovnide, jallh fïerhte persovne sjïere infleksjovneaffixem åtna 

verbeparadigmesne. Holmberg (2016:5) bagkesamme daate ajve væhta stinkes NS-gïelide, jïh 

ij såemiesmearan NS-gïelide. Jeatjah baakoejgujmie, såemiesmearan NS-gïelh eah daarpesjh 

loktes infleksjovneparadigmh utnedh.  

Dan normeradamme reaktatjaelemen ortografijen mietie, dle åarjelsaemien loktes 

infleksjovneparadigmh åtna (27). 

 

(27)   Båetedh - preteritume 

  1. persovne 2. persovne 3. persovne 

 SG bööti - m bööti - men bööti - mh 

 DUAL bööti - h bööti - den bööti - dh 

 PL bööti - bööti - gan bööti - n 

 

Ræjhkoes infleksjovneparadigmh gaajhkine stinkes NS-gïeline gååvnesieh, jïh juktie dah uktsie 

persovnh vuesiehtimmesne (27) sjïere sojjehtimmiehammoeh utnieh jïh sjïere affixe gååvnese 

gaektside dejstie uktsie persovnijste, dle vååjnoe goh åarjelsaemien aaj stinkes NS-gïele. 

Dåeriesmoere gujht sjædta jis njaalmeldh gïelem våaroeminie åtna, juktie dellie ij seamma 

tjyölkehke åarjelsaemien loktes hammoeh åtna. Sïejhmemes, dle almetjh sveekes jallh ij gåessie 

guektiengiertiem nuhtjh gosse soptsestieh, maam Fjellström vihtiesti joe 1738 gærjesne 

Grammatica Lapponica (1738:52). Guektiengiertien uvtemes preskriptijve hammoe mij 

tjaeliemisnie åtnasåvva, men maam almetjh sveekes nuhtjieh gosse soptsestieh.  

Jis vuesiehtimmiem (27) lïhkebe vuartasjibie, dle geerve 2. jïh 3. persovnem SG njaalmeldh 

joekehtidh, jïh aaj 1. persovnem SG jïh 1.persovnem PL. Daate geerve juktie konsonaante -h 

gïelenamhtah glottale frikatijve, jïh dan åvteste geerve dovne jiehtedh jïh gåajhtsedidh iemie 

soptsestallemisnie dan gaavhtan daerpies pradtjedh, ovrehte stradtjedh, gosse tjoejem jiehtedh. 

Fjellström (1738:58) aaj daam krööhkesti, mij idtji joekehts hammoeh tjaelieh 2. jïh 3. 

persovnese SG, jallh 1. persovnese SG jïh 1. persovnese PL. Daate sæjhta jiehtedh, gosse 

vuartesje guktie dennie njaalmeldh gïelesne dle ajve njieljie hammoeh 

infleksjovneparadigmesne, jïh golme affixh (28). 

Naan konjugasjovnine maahta naa stoerre joekehtsh 2. jïh 3. persovnen gaskem årrodh 

vokaalejoekehtsi jallh tjoejemolsemen gaavhtan, men dah joekehts morfofonologijeste båetieh 

jïh guktie vokaalh sinsitniem baajnehtieh, jïh dan åvteste ij gåaredh dejtie sjïere affixine 

gåhtjodh. Jis njaalmeldh gïelen infleksjovneparadigmem våaroemasse beaja, dle ajve njieljie 

sjïere hammoeh mah uktsie persovnide åtnasuvvieh, mij sæjhta jiehtedh åarjelsaemien ij loktes 

infleksjovneparadigmh utnieh, men seamma sjïerevæhtam vuesehte goh såemiesmearan NS-

gïelh. Dah tjaaleldh infleksjovneparadigmh maehtieh jeatjah baakoejgujmie preskriptijve 

hammojne vuajnalgidh, mah eah viedteldihkie empirijen deskriptijvese. Numhtie ij leah ajve 

åarjelsaemien gïelesne, men aaj jeatjah gïeline.11 

 

2.2.2 Nullesubjektegïelh jïh minngieverbale subjekth  

Jonassen (2006) aaj vuesiehti ij åarjelsaemien minngieverbale subjekth baajedh, naakede mij 

sïejhme sjïerevæhta stinkes NS-gïeline (29a-b) (vuartesjh Rizzi 1982:117).12 

(29)  a. Gyhtjelasse: Gie gærjam lohki? 

   b. Vaestiedasse: *Gærjam lohki Laara. 

Vuesiehtimmesne (29a) subjekten mietie gihtjie, dan predikaatese gærjam lohki. Stinkes NS-

gïeline subjekte mij topihke maahta verben minngesne båetedh goh vuesiehtimmesne (29b), 

naakede mij ij gåaredh åarjelsaemien gïelesne. Åarjelsaemien gïelesne subjekte tjuara verben 

åvtelen båetedh goh vuesiehtimmesne (30). 

(30)  Laara gærjam lohki. 

 
11 Plearoeh fenomeene aaj brasil-porugijsen gïelesne gååvnese (Barbosa, Duarte & Kato 2005:16) gusnie joekehtse 

2. jïh 3. persovnen gaskem tjaelemegïelesne, men ij iemie soptsestallemisnie.  

12 Goh neebneme (Jonassen 2006), dle minngiverbale subjekth gååvnesieh v.g. jis topikaliseringe, men ij goh 

sïejhme lahtestimmievuekie seammalaakan goh stinkes NS-gïeline. 

(28)   SG PL 

    1. persovne bööti -m 

 2. persovne  

bööti 

bööti -dh 

 3. persovne bööti -n 

Dan gaavhtan stinkes NS-gïelh minngieverbale subjekth baajedieh, dle njoelkedasse mij 

gohtjesåvva that-trace effect fååtese dejnie gïeline dan åvteste gihtjemebaakoe aalkovem åtna 

lissiehtamme VP-posisjovnesne (Rizzi 1982,1986). Dïhte sæjhta jiehtedh that-trace effect 

maahta gïeline gååvnesidh mah eah minngieverbale subjekth baajedh, goh åarjelsaemien 

gïelesne. Goh leam aarebi tjaaleme, dle ij baakoeh goh that jïh at åarjelsaemien gïelesne 

gååvnesh, jïh dellie geerve, jis rïektesisnie gåarede, goerehtidh mejtie that-trace effect 

åarjelsaemien gïelesne gååvnese. Lïhkemes baakoe åarjelsaemien gïelesne ahte, men ij leah 

sïejhme jallh iemie dam subjunksjovnine nuhtjedh, jïh dan åvteste baajem gyhtjelassem årrodh 

mejtie that-trace effect åarjelsaemien gïelesne gååvnese jallh ij. 

 

2.2.3 Nullesubjektegïelh jïh ismeres-/vihties-voete  

Jeatjah sjïerevæhta stinkes NS-gïeline dej leah vihties jïh ismeres determinatijvh (Roberts 

2019:255-256). Daesnie vuesiehtamme spanske vuesiehtimmiejgujmie (31a-b), mij stinkes NS-

gïele. 

(31) a. El              perro está                    bajo    la           mesa      vihties 

     Def.Mask   bïenje   lea.3SG.PRS   nuelesne Def.Fem buertie 

  b. Uno             perro  está                bajo         una            mesa    ismeres 

   Indef.Mask bïenje lea.3SG.PRS nuelesne  Indef.Fem buertie 

  ‘Bïenje buertien nuelesne’ 

 

Daej veajkoej stinkes NS-gïelh seammaplieres goh gïelh mah eah nullesubjektegïelh, goh 

nöörjen gïele maam vuesiehtimmie (32a-b) vuesehte. 

(32) a. Jenta    leste                  boken            vihties 

   Def.nïejte lohkedh.PRT    Def. bok 

  b. Ei jente           leste                 en  bok           ismeres 

   Indef.nïejte     lohkedh.PRT   Indef. Bok 

 

Åarjelsaemien gïelesne ij naan determinatijvh, jïh dan åvteste eah vihties jïh ismeres hammoeh 

substantijvijste gååvnesh, ij gan artihkele goh vuesiehtimmesne (32b).  Gosse dejtie nöörjen 

vuesiehtimmide (32a-b) åarjelsaemien gïelese jarkoestidh, dle eevre seammalaakan sjædta (33). 

(33)  Nïejte gærjam lohki. 

Vuesiehtimmiem (33) maehtebe dovne vihties-laakan jïh ismeres-laakan toelhkestidh, jïh ajve 

kontekste stuvrie mejtie jiehtegem vihties-laakan jallh ismeres-laakan toelhkestibie. Jis edtjebe 

vihties jiehtegem buektedh, dle aajnehke vuekie tjuvtjiedimmie pronovmenem nomeninie 

ektine utnedh (34). 

(34)  Daate nïejte daam gærjam lohki. 

Vuesiehtimmesne (34), dle tjuvtjiedimmie pronovmene dïhte mij vihties toelhkestimmiem 

nomenese vadta, men ij gåaredh tjuvtjiedimmie pronovmenem seammalaakan nuhtjedh 

determinatijvine juktie dïhte aaj beavna gusnie/gogkoe NP lea, soptsestæjjan jïh goltelæjjan 

muhteste, jïh ij ajve bievnieh NP åehpies kontekstesne. Dan åvteste ij gåaredh dejtie 

viertiestidh. Åarjelsaemien gïelesne vaallah naan plearoeh baakoe gååvnese juktie ismeres 

toelhkestimmiem vedtedh. Numhtie aaj såemiesmearan NS-gïeline gusnie ij gåessie daerpies 

vihties/ismeres hammoem jallh artihkelem nuhtjedh. Såemiesmearan NS-gïelh determinatijvh 

ållesth jallh såemiesmearan fååtesieh (Barbosa 2019:495-502, Roberts 2019:250-252). 

Vuestelen, dle stinkes NS-gïelh ræjhkoes determinatijvesysteemh utnieh (Roberts 2019: 250-

252). 

Daan mearan gellie fåantoeh man gaavhtan byöroe åarjelsaemien såemiesmearan NS-gïeline 

vuajnalgidh, buerebh goh stinkes NS-gïele, men goh aalkoelisnie neebneme, dle Vinka 

(2022:311-312) bagkesamme åarjelsaemien stinkes NS-gïele dan åvteste vuesiehtimmes 

nullepronovmenem baajede gåalmede persovnesne (35a) seammalaakan goh stinkes NS-gïeline 

(35b), naakede mij ij gåaredh såemiesmearan NS-gïeline (35c). Vuesiehtimmieh (35b-c) 

veedtjesovveme Holmbergeste (2010a:92). 

(35) a. Piere1 ij maam jeahteme, men Laara2 jeehti Ø1/2 sæjhta orre bijlem åestedh. 

b. Gianni1 non    ha                   detto         niente, ma  Paolo2 ha  

 Gianni  NEG  lea.PRS-3SG jeahteme.PTC   ij.mij,  men Paolo  lea.PRS-3SG  

 detto                che     Ø1 vuole                  comprare      una   macchina nuova. 

 jeahteme.PTC SUBJ      sæjhta.PRS-3SG åestedh.INF DEF  maskijne orre 

   ‘Ij Gianni1 maam jeahteme, Men Paolo2 jeahteme  Ø1/2 sæjhta orre bïjlem åestedh’ 

c. Juha1 ei   ole                   sanonut            mitään, mutta Pauli2 sanoo 

    Juha NEG lea.PRS-3SG  jeahteme.PTC  mij  men   pauli  jeahta.PRS-3SG 

    että     Ø*1/√2 haluaa                  ostaa              uuden auton. 

    SUBJ        sæjhta.PRS-3SG  åestedh.INF   orre    bïjle 

   ‘Ij Juha1 maam jeahteme, men Pauli2 jeahta Ø*1/√2 sæjhta orre bïjlem åestedh’ 

Dej golme vuesiehtimmiej (35) lea seamma bijjemes struktuvre. Desnie göökte 

koordineradamme raajesh, mej lea våajnoes NP subjektine. Dennie åelkies raajesisnie aaj 

komplementeraajese gusnie subjekte Ø3SG. Dennie åarjelsaemien jïh itaalijen 

vuesiehtimmesne, (35a) jïh (35b), Ø maahta Pierese jïh Giannise vuesiehtidh, mij sæjhta 

jiehtedh subjektide mah gårroeh-bielesne koordinasjovnesne. Vuesiehtimmesne (35c) ij Ø 

maehtieh Juhese vuesiehtidh. Goh leam aalkoelisnie tjïelkestamme, dle gietskies antesedente 

mij nullesubjektem c-neejpie daerpies såemiesmearan NS-gïeline (Holmberg 2010a:94). Dan 

gaavhtan Ø dennie soemen vuesiehtimmesne (35 c) maahta Paulise vuesiehtidh mij Ø:em c-

neejpie, men ij maehtieh Juhese vuesiehtidh dan åvteste ij Juha Ø:em c-neejph. Stinkes NS-

gïeline ij naan buajhkoes krïeveme antesedente tjuara nullesubjektem c-neejpedh. Grimshaw 

jïh Samek-Ludovicin (1996) mietie, daerpies subjektem laehpedh gosse topihkese vuesehte, 

men minngemes tïjjen Frascarelli (2007) bagkesamme daate fenomeene buerebh abstrakte 

konstituenten bïjre mij mahte goh operatovre C-suerkesne. Dan mïelen mietie daate akte 

abotness-shift topic (A-topihke), mij tjeakoes kopije topihkeste jïh mij antesedentine 

nullesubjektese gåalmede persovnesne. Dan åvteste maahta jiehtedh dovne saetnies jïh 

båajhtode ij antesedente tjoerh nullesubjektem c-neejpedh stinkes NS-gïeline. Aamhtesem 

lïhkebe goerehtem boelhkesne 5.1. 

Goh aarebi neebneme, dle Rizzi (1982,1986) dam voestes nullesubjekteparameeterem (36a-b) 

böökti. 

(36) a. INFL can be specified [+pronoun] 

b. INFL which is [+pronoun] can be referential       (Rizzi 1982:142) 

(36a) edtji aalkoevisnie gïeli gaskem joekehtidh mah leah nullesubjektegïelh, jïh dah mah eah 

leah. (36b) edtji nullesubjektegïeli gaskem joekehtidh mah gaajhke såarhts nullesubjekth 

baajedieh, dovne vuesiehtimmes jïh ov-vuesiehtimmes, jïh dah mah ajve ov-vuesiehtimmes 

nullesubjekth baajedieh. Juktie buerkiestidh man gaavhtan såemiesmearan NS-gïelh generiske 

nulle pronovmenem baajede, maam eah stinkes NS-gïelh baajedh, dle Holmberg (2010a:88) 

parameteerem staeriedamme jïh bagkesamme ij (36b) mejtie gïele vuesiehtimmes jallh ov-

vuesiehtimmes nullesubjektem baajedh, men vihtiesvoeten bïjre. Holmbergen versjovnesne 

parameteeristie, dle (36b) gïeli gaskem joekehte mah vihties nullesubjektem baajedieh (Ø dïhte) 

(37), jïh gaajhkh jeatjah gïelh. 

(37) Verrà 

 båetedh-FUT-3SG 

 ‘Båata’                  (Holmberg 2010a:88) 

Jeatjah gïeli gaskem, dle dah mah ismeres nullesubjektem baajedieh, Ø3SG (38), ekspletijve 

nullesubjekth (39) (vuartesjh Rizzi 1982:128), jïh gïelh mah eah nullesubjekth baajedh. 

(38) Tässä  istuu        mukavasti 

daesnie  tjahkasjidh.PRS-3SG njaelkieslaakan  

‘Daesnie tjahkesje njaelkieslaakan’          (Holmberg 2010b:200)  

(39) Piove                 

  Abrodh. PRS-3SG 

         ‘Obre’                  

Destie båata, stinkes NS-gïelh ajve vihties nullesubjekth jïh ekspletijve nullesubjekth baajedieh, 

jïh såemiesmearan NS-gïelh nullesubjektem 1. jïh 2. persovnese baajedieh jïh ismeres 

nullesubjektem 3. persovnesne baajedieh. Dïhte sæjhta jiehtedh sïejhmebe nullesubjektine 

stinkes NS-gïeline goh såemiesmearan NS-gïeline, men stööremes joekehtse læjhkan dïhte 

ismeres nullesubjekte 3SG:esne, mij ij stinkes NS-gïeline gååvnesh aktijve finitte raajesinie, 

naakede maam dorje såemiesmearan NS-gïeline. Goh leam 1. boelhkesne tjaaleme, dle stinkes 

NS-gïelh ajve baajedieh generiske nulle pronovmenem jeatjah persovnine enn 3SG, jïh Ø3SG 

ij gåessie gååvnesh gænnah. Vuestelen, dle Ø3SG såemiesmearan NS-gïeline gååvnese. 

Dan gaavhtan nullesubjekte joekehtslaakan åtnasåvva stinkes- jïh såemiesmearan NS-gïeline, 

dle dah syntaktihkeles mekanismh aaj sinsitneste joekehts, mïsse bååstede båatam boelhkesne 

4.5 jïh 5.1. 

 

2.2.4 Iktedimmie boelhkeåeseste  

Daennie boelhkesne leam dotkemem tjïelkestahteme mij aarebi dorjesovveme åarjelsaemien jïh 

nullesubjekteparameeteren bïjre, jïh aaj mij stinkes- jïh såemiesmearan NS-gïelh sinsitneste 

joekehtieh. Tabelle åejvievæhtide iktede: 

 Åarjelsaemien Stinkes NS-gïelh Såemiesmearan 

NS-gïelh 

Loktes 

infleksjovneparadigmh 

√/* 

 

√ */√ 

Ø ekspletijve subjekte √ √ √/* 

Minngieverbale 

subjekte 

* √ * 

Determinatijvh * √ */√ 

Vuesiehtimmes Ø3SG √ √ * 

Generiske Ø3SG √ * √ 

Tabelle 1: √ = gïelesne gååvnese, * = ij gïelesne gååvnesh. 

 

Tabelle vuesehte åarjelsaemien sjïerevæhtah juaka dovne stinkes- jïh såemiesmearan NS-

gïeligujmie, men jeenjemes sjïerevæhtah såemiesmearan NS-gïeligujmie juaka. Dah 

vihkielommes joekehtsh stinkes NS-gïeli jïh åarjelsaemien gaskem leah ij åarjelsaemien 

minngieverbale subjekth baajedh, ij determinatijvh utnieh, jïh gïelen lea generiske nulle 

subjektepronovmene maam ij stinkes NS-gïelh utnieh. Minngieverbale subjekth jïh 

determinatijvh leah sjïere væhtah stinks NS-gïelide, jïh generiske nulle subjektepronovmene ij 

gåessie gååvnesh. Vuestelen, dle minngieverbale subjekth ij gåessie gååvnesh såemiesmearan 

NS-gïeline, determinatijvh ållesth jallh såemiesmearan fååtesieh, jïh generiske nulle 

subjektepronovmene 3SG:esne sjïere væhta daejtie gïelide.  

Gosse lea vuesiehtimmes nulle pronovmeni bïjre gåalmede persovnesne, dle båastoeligke jïh 

åarjelsaemien eevre goh stinkes NS-gïelh jïh ij goh såemiesmearan NS-gïelh. Goh leam 

boelhkesne 2.2.1 tjïelkestamme, dle gåarede aaj digkiedidh mejtie åarjelsaemien gïelen raaktan 

leah loktes infleksjovneparadigmh jalhts tjaelemegïele dam vuesehte, naakede mij ij krïeveme 

såemiesmearan NS-gïeline, men mij sjïere væhta stinkes NS-gïelide.  

 

2.3 Iktedimmie boelhkeste 

2. boelhke lea våaromem vadteme dotkemeiebnese dovne generiske pronovmeni jïh 

nullesubjektegïeli bïjre. Boelhke 2.1 lea histovrijes våaromem dotkemasse vadteme 

generisiteeten sisnjelen, vuesiehtamme guktie generiske, arbitrære jïh spesifihke jiehtegh 

toelhkeste, jïh maam åarjelsaemien gïelesne iebnen sisnjelen vihtiestamme. Boelhke 2.2. lea 

histovrijes våaromem vadteme nullesubjekteparameeterasse, guktie dotkeme dam evtiedamme 

tïjje doekoe, jïh doh basaale nullesubjektejïjtsevoeth åarjelsaemien gïelesne vuesiehtamme. 

Åarjelsaemien gïelen leah loktes infleksjovneparadigmh tjaeliemisnie, men ij njaalmeldh 

soptsestimmesne. Gïele nulle subjektepronovmenh baajede, jïh dam aaj kreava gosse 

ekspeletijve subjekte, vuesiehtimmes nulle pronovmene gåalmede persovnesne, jïh generiske 

nulle pronovmene 3SG:esne. Ij gïele minngieverbale subjekth baajedh jïh determinatijvh 

fååtesieh. 

 

3. Barkoevuekie 

Boelhkesne 3.1 daan laavenjassen aalkoevåaromem buerkestem jïh mah vuekieh barkosne 

nuhtjeme. Boelhke 3.2 dej etihkeles gyhtjelassi bïjre mah viedteldihkie daan barkose.  

 

3.1 Gaaltijh jïh barkoevuekie 

Aalkoevåarome daan laavenjassese lea generatijve grammatihke Chomsky:n aerpievuekien 

mietie. Åejviefåantoe daan veeljemasse lea dïhte generatijve grammatihke lea nuekie jolle 

evtiesovveme guktie maahta baajedidh veele goerehtimmieh darjodh syntaktihkeles 

fenomeenijste, jïh dannasinie aaj joekoen hijvenlaakan sjeahta adekvaate hypotesh teestedh. 

Chomsky (1957) bagkesi gaajhkh almetjh reakasuvvieh stïeres goerkesinie grammatihkeste, 

naakede maam gohtje universelle grammatihke (UG), jïh dïhte lea seammalaakan gaajhkide 

gïelide saaht maam gïelide almetje soptseste. Daan maehtelesvoeten gaavhtan grammatihkese 

mejnie lea reakadamme, maana aareh aalterisnie maahta grammatihken mietie soptsestidh 

dennie gïelesne maam sov bïjre gåvla. UG ij leah læjhkan akte vihties veahka grammatihken 

njoelkedassigujmie, men devverde frijje guktie gaajhkh gïeleldh jeerehtsh baajede mah gïeli 

luvnie gååvnesieh.  

UG:ine våaroeminie Chomsky maallh evtiedamme mah jeerehtsem grammatihkesne 

buerkiestieh, mah åajvahkommes göökte såarhts prinsihph åtna. Dïhte akte såarhts prinsihpe 

lea faamosne gaajhkide gïelide, jïh lea bielie UG:ste, jïh dïhte mubpie nuepieh vadta 

joekehtsidie gïeli gaskem. Daate sæjhta jiehtedh dah maehtieh joekehts aarvoeh dejnie joekehts 

gïeline utnedh, jïh dah parameeterh gohtjesuvvieh (Åfarli jïh Eide 2003:17-18). Byöroe læjhkan 

neebnedh daajehtse parameetere lea jeatjah mïelem åådtjeme tïjje doekoe. Gosse Chomsky 

(1981, 1982) prinsihpe- jïh parameetereteorijem böökti, dïhte sjïdti goh veeljeme gaskem 

jaavoe jallh ijje. Ij lij mejtegh dej gaskem, jïh goh buerkiestamme 2.2. dellie akte gïele meehti 

nullesubjekteparameeteren nualan båetedh jallh ij, jïh idtji gïele maehtieh ajve såemies bielieh 

parameeteristie illedh. Prinsihpe- jïh parameetereteorije lij jeatjah baakoejgujmie joekoen 

gaertjie jïh ajve såemiesmearan jeerehtsh baajedi. Borer (1984) åssjalhdahkem böökti 

jeerehtsem jeatjahlaakan guarkedh, naakede maam Chomsky (1995) guhkiebasse evtiedi. Daate 

vuajnoe syntaktihkeles jeerehtsasse aalkoevåaromem åtna syntaktihkeles sjïerevoetine 

funksjonelle åejjine, mij daamtaj Borer-Chomsky- hypoteese (Baker 2008a:354) gohtjesåvva. 

Dïhte sæjhta jiehtedh sjïerevoete gååvnese, jallh ij gååvnesh, jallh dah sjyöhtehke sjïerevoeth 

joekehts spesifikasjovnh utnieh, jallh leah joekehts funksjonelle åejjide joekedamme. Daate 

nuepieh stuerebe joekehtsidie gïeli gaskem vadta. Chomsky (1995) lij aalkoe dan 

Minimalistiske programmese, mij evtiesovveme mahte golmeluhkie jaepieh,13 jïh mij daan 

biejjien jïjtjereerie. Dïhte aaj daan laavenjassen aalkoevåarome.  

Dotkemen mietie mij lea jeatjah gïeli bïjre dorjesovveme, dej generiske pronovmeni jïh 

nullesubjekti bïjre, sïjhtem viehkine introspeksjovneste jïh korpusistie goerehtidh guktie daate 

åarjelsaemien gïelesne, jïh jeatjah gïeligujmie viertiestidh juktie dotkemegyhtjelasside 

vaestiedidh. Korpuse mij åtnasåvva daennie laavenjassesne lea båarasåbpoe tjaaleldh gaaltijh 

mah njaalmeldh gïelem våaroeminie utnieh jïh mah åarjelsaemien gïelesne aalkoelistie 

tjaalasovveme. Sïjhtem åajvahkommes daejtie gaaltijidie nuhtjedh: Gåebrehki soptsesh 

(Bergsland 1987) Rørossamiske tekster (Bergsland 1946), Saemien lohkemegærja (1957), jïh 

Lohkede saemien (1974), men sïjhtem aaj jeatjah gaaltijh dubpede daebpede nuhtjedh. Sïejhme 

fåantoej gaavhtan såemies gaaltijh vielie nuhtjem mubpijste dan åvteste sjangere veahkam 

baajnehte jïh man daamtaj generiske jiehtegh åtnasuvvieh. Gåebrehki soptsesh (Bergsland 

1987) lea gellielaakan dokumentaaregærja, buerkiestimmiejgujmie guktie ovmessie darjomes 

dorjesuvvieh, seamma tïjjen goh aaj gellie dïejvesh/ baakoetjierth åtna. Daagkerh teekstine lea 

sïejhmebe generiske jiehtegigujmie goh soptsesinie jïh vaajesinie mah leah heannadimmiej 

bïjre. 

Dïhte uvtemes fåantoe man åvteste veeljem introspeksjovnem vuekine nuhtjedh lea juktie 

hypoteeseteestemem såemieslaakan baajede maam korpuse ij maehtieh, jïh dan åvteste maahta 

introspektijve daatah vihth korpusen vööste teestedh. Gaajhkh korpusedaatah baajnehtimmiem 

frekvenseste vuesiehtieh, naakede mij maahta båajhtoeh guvviem vedtedh man daamtaj mij akt 

sjugniehtåvva. Åarjelsaemien korpuse lea joekoen gaertjieldihkie dan åvteste ij leah dan jïjnje 

 
13 Litteratuvre dan vijries guktie im buektehth gaajhkem tjïelkestidh, men gaajhkh gaaltijh daennie barkosne, 

mah bæjhkoehtamme 1995 raejeste leah bielieh dehtie Minimalistiske programmeste.  

tjaaleldh materijelle, man åvteste maahta stoerre haestemh årrodh vuesiehtimmieh fenomeenese 

korpusisnie gaavnedh. Men læjhkan lea numhtie, jalhts akte fenomeene ij korpusisnie 

gååvnesh, dle maahta læjhkan fenomeenem gïelesne gaavnedh. Lissine geerve 

preskriptivismese korpusisnie gïehtjedidh.  

 

3.2 Etihkeles gyhtjelassh 

Dan gaavhtan dah tjaaleldh gaaltijh mejtie daennie barkosne nuhtjem joe bæjhkoehtamme, jïh 

ajve jïjtjemem nuhtjh introspeksjovnesne, dle dam maam daennie barkosne åehpiedahtam ij 

jeatjebh baajnehth goh jïjtjemem.  

4. Generiske jiehtegh åarjelsaemien gïelesne, jïh guktie syntaksesne 

saetniedehtieh 

Daennie boelhkesne buerkestem guktie generiske jiehtegh hammoedidh, jïh guktie syntaksesne 

saetniedehtieh. 4.1 generiske toelhkestimmien bïjre. 4.2 arbitrære toelhkestimmien bïjre, jïh 4.3 

spesifihke toelhkestimmien bïjre. 4.4 jïh 4.5 leah dej teknihken- jïh syntaksen mekanismi bïjre 

mah leah våaroeminie gosse generiske jiehtegh analyseeredh, jïh dellie joekoen Ø3SG. 

 

4.1. Generiske toelhkestimmie åarjelsaemien gïelesne 

Daennie boelhkesne sïejhme bïevnesh generiske jiehtegi bïjre vadtam, jïh guktie generiske 

jiehtegh vååjnoeh.  

Goh leam neebneme boelhkesne 2.1, dle generiske toelhkestimmien væhta dïhte ajve almetji 

bïjre, jïh aaj soptsestæjjam jïh goltelæjjam feerhmie. Åarjelsaemien gïelesne generiske 

pronovmene Ø3SG, seammalaakan goh soemen jïh brasil-portugijsen gïelesne (Holmberg 

2010b:201), jïh dan åvteste maahta generiske jiehtegh hammoedidh dejnie finitte 

verbehammojne 3SG goh vuesiehtimmesne (40a-c). 

(40) a. Biejjeste Ø3SG maahta roevtedh. 

  b. Dennie stovlesne Ø3SG njaelkieslaakan tjahkesje. 

c. Guktie Ø3SG (edtja) duahpam darjodh. 

Vuesiehtimmesne (40a) dïhte finitte modaale viehkieverbe kongruerie 3SG:ine, 

vuesiehtimmesne (40b) dïhte finitte åejvieverbe kongruerie 3SG:ine, jïh vuesiehtimmesne (40c) 

finitte modaale viehkieverbe edtjedh tjeakoes jallh våajnoes jïh 3SG:ine kongruerie. Raajesinie 

gusnie modaale viehkieverbe tjeakoes, dle maahta voestes iereste infinitte raajesinie vååjnedh 

juktie åejvieverbe infinitte, men ij leah raajese infinitte gænnah. Nov gujht infinitte raajesh 

åarjelsaemien gïelesne gååvnesieh, raaktan goh daaroengïelesne jallh eengelske gïelesne, jïh 

dah aaj gaertjiedamme såemies komplemente- jïh subjekteraajesidie, jïh adverbijale raajesidie. 

Men infinitte raajesh eah gåessie jïjtjeraarehke raajesh juktie eah jïjtjh maehtieh temporale 

jiehtiegasse viedteldihkie årrodh, naakede maam finitte raajesh maehtieh (Adger 2007:57). 

Vuesiehtimmiem (40c), gusnie tjeakoes modaale viehkieverbe, seammalaakan toelhkestibie 

goh jis modaale viehkieverbe våajnoes, gidtjh 3SG. Tjeakoes jïh våajnoes modaale 

viehkieverbh generiske raajesinie lïhkebe goerehtem boelhkesne 4.1.2.  

Vuesiehtimmieh (40a-c) sïejhme jiehtegh mah gaajhki bïjre, dovne manne, datne jïh gaajhkh 

jeatjebh, jïh dan åvteste aaj generiske. Dan gaavhtan soptsestæjja bielie jiehtiegistie, dle 

gaajhkh jiehtegh feerhmeles toelhkestimmiem utnieh (Egerland 2003: 96-97). 

Plearoeh generiske jiehtegh mah vuesiehtimmesne (40a-c), aelhkie gaavnedh dovne 

båarasåbpoe jïh urrebe teekstine (41a-c). 

(41) a. Galka laejpien riektes bieliem bæjjese biejedh.        (GS: 89) 

  b. Bovtsen mielhkeste nahkeren sjædta.           (SL: 37) 

  c. Guktie söökes-mielhkiem jurjiehtidh.           (Å-S 6:65) 

Vuesiehtimmieh (41a-c) aaj vuesiehtieh guktie Ø3SG generiske pronovmeninie åtnasovveme, 

jïh guktie tjeakoes modaale viehkieverbe, maam toelhkestibie goh edtjedh 3SG, aaj generiske 

hammoedimmine gååvnese, raaktan goh (41c). 

Goh Holmberge (2010b:204-205), dle aervedem nulle subjekte aaj raaktan lea pronovmene 

seammalaakan goh våajnoes generiske pronovmene, v.g. daaroen man. Juktie dam tjïelkestidh, 

dle Chierchia:m (1995:108-109/127)våaroeminie åtnam, mij bagkese generiske si itaalijen 

gïelesne sjïere væhtah pronovmenidie vuesehte dan gaavhtan maahta refleksijvh viedtedh. 

Vuesiehtimmie (13), daesnie orrestamme goh (42a), jïh vuesiehtimmie (42b) vuesiehtieh daate 

aaj faamosne åarjelsaemien gïelesne gosse Ø3SG:en bïjre.  

(42) a. Jis ij Ø3SG jïjtjemse iehtsieh, ij Ø3SG maehtieh jeatjah almetjh iehtsedh. 

  b. Åvtelen Ø3SG byöpmede Ø3SG edtja bïssedidh. 

Gåabpegh vuesiehtimmieh (42a-b) vuesiehtieh Ø3SG refleksijvh viedtieh. Vuesiehtimmesne 

(42a) Ø3SG jïjtjemse veadta, mij syntaktihkeles refleksijve, jïh vuesiehtimmesne (42b) Ø3SG 

bïssedidh veadta, mij leksikaale refleksijve. Daate tjarke bagkesimmie Ø3SG pronovmene. 

Jeatjah bagkesimmie mij dam dåarjede lea maehtebe Ø3SG pluralisine toelhkestidh, jalhts 

verbe 3SG:ine kongruerie, maam (43) vuesehte. 

(43) Ij Ø3SG edtjh sinsitnine jerhpiedidh. 

Vuesiehtimmesne (43) dïhte resiproke pronovmene sinsitnine pluralisese vuesehte jalhts verbe 

3SG:ine kongruerie. Dïhte sæjhta jiehtedh toelhkestimmie ij leah seamma goh maam 

verbehammoe vuesehte, mïsse bååstede båatam boelhkesne 4.1.1, men viedteldihkie dan 

generiske pronovmenasse.  

Raajesh generiske toelhkestimmine daamtajommes daelietïjjen, presenisnie, (D’Alessandro 

2007:138). Gosse raajesh don tïjjen, preteritume, dle 3SG vihties subjektese vuesehte, jïh dan 

åvteste ij maehtieh generiske toelhkestimmiem utnedh (44), jis viertiestibie vuesiehtimmine 

(40b) bijjielisnie. 

(44) Dennie stovlesne Ø3SG njaelkieslaakan tjahkasji.   *Generiske/ √ Vuesiehtimmes 

Vuesiehtimmiem (44) toelhkestibie goh naaken mij joe diskursesne neebnesovveme 

njaelkieslaakan tjahkasji, jïh ij gåaredh toelhkestidh jiehtege mov jallh dov bïjre, mij generiske 

jiehtegi væhta. Daamtajommes ij gåaredh generiske toelhkestimmiem preteritumesne åadtjodh. 

Daaroen raajese dejnie generiske pronovmeninie man (45) maahta naa seammaplieres 

vååjnedh, men gosse raajesem åarjelsaemien gïelese jarkoestidh, dle ij gåaredh ryöktesth 

jarkoestidh dejnie seamma tempusinie 3SG-PRET juktie dellie ij generiske jiehtieginie sjïdth, 

men spesifihke jiehtieginie.  

(45) På den stolen   satt   man   godt. 

  Dennie stovlesne tjahkasji MAN.3SG njaelkieslaakan 

  ‘Dennie stovlesne Ø1SG njaelkieslaakan tjahkasjim.’ 

Vuesiehtimmie (45) spesifihke, mij sæjhta jiehtedh daesnie manne njaelkieslaakan 

tjahkesjem/tjahkasjim, jallh daesnie mijjieh njaelkieslaakan tjahkasjibie/tjahkasjimh, jis 

jeahtasåvva aktene tsiehkesne gusnie jienebh. Dan åvteste ij daate raajese seamma goh Ø3SG 

åarjelsaemien gïelesne, men goh 1SG jallh 1PL juktie dam seamma toelhkestimmiem saemien 

gïelesne åadtjodh goh daaroengïelesne. Vielie spesifihke toelhkestimmien bïjre boelhkesne 4.3. 

Generiske jiehtegh maehtieh perfektume partisihpen tjåadtjodh, men ajve aktene kontekstesne 

gusnie nullesubjekte generiske jiehtiegasse vuesehte (46). Dellie ibie raajesem toelhkesth goh 

nåhkeme dahkoe don tïjjen, men nåhkeme dahkoe båetije aejkien jallh daelie. Dïhte sæjhta 

jiehtedh aspektine lea. 

(46) Gosse voeje sjalkeme, dellie Ø3SG (edtja) baajedh jåaskodh.    

Vuesiehtimmesne (46) temporale lïhtseraajese perfektume partisihpen, jïh åejvieraajesisnie 

tjeakoes jallh våajnoes modaale viehkieverbe 3SG:sne. Åejvieraajese dïhte mij generiske 

toelhkestimmiem aaj dan temporale lïhtseraajesasse vadta, jïh tjïelke sjædta jis raajesem jarkoe 

(47). 

(47) Ø3SG edtja baajedh (voejem) jåaskodh gosse sjalkeme.  

Generiske vuesiehtimmieh mah perfektume partisihpen aaj litteratuvresne gååvnesieh (48). 

(48) Gosse goeveldamme jïh leahkam biejeme, dellie skårredh gierhkemem.    (GS: 70) 

Vuesiehtimmesne (48) temporale lïhtseraajese aaj perfektume partisihpesne, jïh 

åejvieraajesisnie tjeakoes modaale viehkieverbe maam guarkebe goh edtjedh14 3SG:sne, maam 

lïhkebe goerehtem boelhkesne 4.1.2. 

Daennie boelhkesne åehpiedahteme guktie generiske jiehtegh åarjelsaemien gïelesne 

hammode, jïh sïejhme bïevnesh generiske jiehtegi bïjre vadteme gosse tempusen bïjre. 

Generiske jiehtegh hammode nullesubjektine mij 3SG:ine kongrueerie, jïh åarjelsaemien 

generiske jiehtegh maehtieh tjeakoes modaale viehkieverbem utnedh. 

 

4.1.1 Nulle 3SG 

Daennie boelhkesne Ø3SG:m generiske pronovmeninie lïhkebe vuartesjem, jïh aaj dan 

generiske pronovmenen sjïere jïjtsevuekieh goerehtem. 

Holmbergen (2010b:203) mietie soemen Ø3SG feerhmeles juktie soptsestæjjese aaj vuesehte 

jïh dan åvteste seammaplieres hammoe raaktan goh plearoeh hammoedimmieh jeatjah gïeline, 

v.g man daaroengïelesne jïh si itaalijen gïelesne (49a-b). 

(49) a. Man bør        pusse       tennene. 

      Man byöredh.PRS  skubpedh.INF  DEF. baenieh 

   ‘Byöroe baenide skubpedh’ 

b. Si deve                       lavorare         fino    all’età di 65 anni.  (Egerland 2003: 80) 

    Si tjoeredh.PRS.3SG barkedh.INF  goske båeries    65 jaepieh 

  ‘Tjuara barkedh goske 65 jaepien båeries’ 

Dïhte sæjhta jiehtedh Ø3SG maahta jieniebidie vuesiehtidh jalhts verbe 3SG:ine kongrueerie. 

Infleksjovnehammoe jïh mïsse vuesehte eah leah seamma gænnah. Goh vööjnimh boelhkesne 

4.1, dle nimhtie aaj åarjelsaemien gïelesne. Daesnie vuesiehtimmie (40a-b) orrestamme goh 

(50a-b). 

 
14 Naaken sån aaj buerebh galkedh toelhkeste, men dah seamma såarhtes baakoeh, jïh jis naan joekehtse guktie 

åtnasuvvieh, dle ij daan barkoen ulmiem baajnehth. 

(50) a. Biejjeste Ø3SG maahta roevtedh. 

  b. Dennie stovlesne Ø3SG njaelkieslaakan tjahkesje. 

(50a) rïektesisnie sæjhta jiehtedh gaajhkesh maehtieh biejjeste roevtedh, jïh (50b) gaajhkesh 

njaelkieslaakan dennie stovlesne tjahkasjieh. Vielie tjyölkehke sjædta maehtebe Ø3SG 

toelhkestidh goh jienebh goh akte jis resiproke pronovmenem nuhtjie goh vuesiehtimmesne 

(43), daesnie orrestamme goh (51 a), jïh aaj vuesiehtimmesne (51 b). 

(51) a. Ij Ø3SG edtjh sinsitnine jerhpiedidh. 

  b. Ø3SG edtja sinsitnine soptsestidh. 

Goh neebnim boelhkesne 4.1, dle resiproke pronovmene pluralisese vuesehte, jïh dan åvteste 

Ø3SG toelhkeste goh jienebh enn akte vuesiehtimmesne (51 a-b), jalhts infleksjovnehammoe 

3SG:ese vuesehte. Juktie resiproke pronovmene pluralisese vuesehte, dle ij gåaredh 

vuesiehtimmes subjektine ektine 3SG:sne nuhtjedh, maam (52a) vuesehte, men gåarede 

vuesiehtimmes subjektine ektine 3PL:sne nuhtjedh, maam (52b) vuesehte. 

(52) a. *Piere edtja sinsitnine soptsestidh. 

  b. Dah edtjieh sinsitnine soptsestidh. 

Mannasinie generiske nulle subjekte 3SG:ine kongruerie jis jieniebidie goh aktese vuesehte? 

Holmbergen (2010b:208) jïh Holmberg jïh Phimsawaten (2017:15-16) mietie dle fïerhten 

infleksjovnehammoen leah phi-sjïerevoeth. Gaajhkijste infleksjovnehammojste, dle 3SG 

vaenemes sjïerevoeth åtna jïh dan åvteste maahta vijriehkommes vuesiehtidh. Holmberg 

(2010b) såemiesmearan Egerlandem (2003) våaroeminie åtna daan buerkiestæmman, juktie 

Egerlanden (2003:86-87) mietie dle dah generiske pronovmenh man, on jïh si leksikale 

sisvegem fååtesieh. Dah ajve almetjidie vuesiehtieh, jïh dan åvteste gåarede dejtie joekehts 

persovnine jïh taalline toelhkestidh (vuartesjh aaj Kratzer 2009). 

Egerlanden (2003: 86) mietie generiske pronovmenh aaj sjïerevoetem [human] utnieh, jïh dan 

åvteste ajve almetjidie vuesiehtieh. Dïhte sæjhta jiehtedh ij generiske jiehtege maehtieh v.g. 

akten stovlese vuesiehtidh vuesiehtimmesne (53). 

(53)  Daesnie ij gåaredh tjåadtjodh. 

Seammalaakan goh Egerland (2003), dle Holmberg jïh Phimsawat (2017:26-27) aaj bagkesieh 

generiske pronovmenh jïh nulle pronovmenh sjïerevoetem [+human] utnieh jis feerhmeles 

vuesiehtimmiem utnieh. Feerhmeles vuesiehtimmie sæjhta jiehtedh soptsestæjja jïh goltelæjja 



34 
 

aaj feerhmesuvvieh, nagkh manne jïh datne. Jeatjah baakoejgujmie maahta jiehtedh; dan 

gaavhtan dovne manne jïh datne sjïerevoetem [+human] utnieh, dle dïhte generiske 

pronovmene aaj tjuara daam sjïerevoetem utnedh juktie mannem jïh datnem feerhmie. Dah aaj 

daajesem [human] ånnetji vijriedamme, jïh dej mïelen mietie daajese rïektesisnie voerkes 

veasoji bïjre. Dïhte sæjhta jiehtedh daajese aaj soptsestimmes kreekh, veasojh eatnemen ålkolen 

jïh jeatjah aath mej almetjen jïjtsevuekieh feerhmie, jalhts ajve sjïere tsiehkine åtnasuvvieh jïh 

eah gan sïejhme. Daate sæjhta jiehtedh daajese maahta jåartannåelien almetjh goh saajvh aaj 

feerhmedh. Åarjelsaemien gïelesne (53) toelhkestibie goh: daesnie ij guhte maehtieh tjåadtjodh, 

ij manne, ij datne, jallh guhte jeatjah. Gosse raajesem toelhkeste, dle uvtemes almetji bïjre, men 

mejtie sån aaj jeatjah veasoji bïjre, v.g. bïenje jallh saajve, men ij stovlen jallh buertien bïjre. 

Raajese ajve jeatjah aati bïjre gosse jeahtasåvva aktene tsiehkesne gusnie v.g buertien leah 

almetjen jïjtsevuekieh, goh aktene soptsesisnie. 

Daennie boelhkesne leam vuesiehtamme mah jïjtsevuekieh dan generiske pronovmenen. 

Manne vuesiehtamme Ø generiske pronovmene maahta jieniebidie goh aktese vuesiehtidh 

jalhts 3SG:ine kongrueerie, naakede mij tjyölkehke sjædta raajesinie resiproke pronovmeninie 

juktie gidtjh jieniebidie vuesehte. Generiske Ø3SG maehtebe åarjelsaemien gïelesne pluralisine 

toelhkestidh, raaktan goh jeatjah gïeline. Manne aaj vuesiehtamme generiske pronovmenh 

uvtemes almetjidie jallh voerkes veasojde vuesehte. 

 

4.1.2 Modaale viehkieverbh generiske hammoedimmine 

Daennie boelhkesne generiske hammoedimmieh modaale viehkieverbigujmie lïhkebe 

vuartesjem, jïh mij sjïere daejnie hammoedimmine.  

Goh neebneme boelhkesne 1.1, dle dïhte modaale viehkieverbe edtjedh maahta dovne tjeakoes 

jïh våajnoes årrodh generiske hammoedimmine, goh vuesiehtimmesne (14), daesnie 

orrestamme goh (54). 

(54) Gosse Ø3SG (edtja) jurjiehtidh, dle Ø3SG tjuara voestegh gïetide bïssedh. 

Gåarede aaj generiske jiehtegh hammoedidh gusnie modaale viehkieverbe tjeakoes dovne 

temporale lïhtseraajesisnie jïh åejvieraajesisnie, maam (55a) vuesehte, jïh gosse ajve 

åejvieraajese maam (55b) vuesehte. 

(55) a. Gosse Ø3SG (edtja) möörjedh, dle Ø3SG (edtja) varki aereden mïnnedh. 

  b. Saejrien nille Ø3SG (edtja) njohkh bïejedh. 

Vuesiehtimmesne (55a) modaale viehkieverbe maahta tjeakoes årrodh dovne dejnie temporale 

lïhtseraajesisnie raajesen aalkoevisnie, jïh dejnie minngebe åejvieraajesisnie. Men goh aarebi, 

dle edtjedh 3SG toelhkestibie aaj dennie raajesisnie. Vuesiehtimmie (55b) ajve åejvieraajese 

gusnie modaale viehkieverbe aaj maahta dovne våajnoes jïh tjeakoes årrodh.15 Daah 

vuesiehtimmieh vuesiehtieh gåarede generiske jiehtegh modaale viehkieverbine gellielaakan 

hammoedidh, naakede mij tjyölkehke aaj litteratuvresne. Daesnie naan vuesiehtimmieh 

litteratuvreste (56a-c). 

(56) a. Dïhte mij skaalen sisnjelen, dam dam16 byöpmedidh.       (ÅS 6:78) 

  b. Gosse gaamegh gåarodh, dellie tjeahta voestegh rirresjidh.     (GS:44) 

  c. Juelkien baaktoe leahkam bïejedh              (GS: 70) 

Vuesiehtimmesne (56a) modaale viehkieverbe laahpeme åejvieraajesisnie, (56b) laahpeme 

dennie temporale lïhtseraajesisnie, men govloes åejvieraajesisnie, jïh (56c) dle laahpeme 

åejvieraajesisnie. 

Generiske jiehtegh tjeakoes modale viehkieverbine daamtaj tïjjeadverbijaaline gosse aelkieh, 

goh vuesiehtimmine (54), (55a) jïh (56b), men dïhte kondisjonaale subjunksjovne jis medtie 

seamma, maam vuesiehtimmie (57) vuesehte. 

(57) Jis Ø3SG (edtja) johkesne håagkodh, dle Ø3SG tjuara sjeavodh årrodh. 

Dovne gosse jïh jis sjiehteles generiske hammoedimmine juktie dah saarnoeh akten båetijen 

tïjjen jallh tsiehkien bïjre gusnie dïhte mij jeahtasåvva edtja heannadidh. Dah modaale lahtesh, 

mah eah spesifihke tïjjereferansem vedtieh, jïh nimhtie leah viedteldihkie presense jïh båetije 

tïjjese, mah generiske jiehtegi væhta.  

 
15 Dagkerh raajesh eah seamma sïejhme goh tjeakoes modaale viehkieverbe geervebe raajesinie (gusnie aaj 

lïhtseraajese/h).  

16 Dam göökth jeahtasovveme, jïh seapan dle dan åvteste transkribeereme guktie jeahtasovveme. Mubpie dam 

maahta orrestimmie årrodh jallh soptsestæjja sæjhta deadtovem jiehtiegasse bïejedh. ‘Dïhte mij skaalen sisnjelen’ 

lissieposisjovne, jïh koreferente baakojne dam  

Dïhte mij læjhkan ellen sjïeremes raajesigujmie jïh lïhtseraajesigujmie vuesiehtimmine (54), 

(55a) jïh (56b), mijjieh dejtie infinitte raajesidie jallh lïhtseraajesidie seammalaakan 

toelhkestibie. Jalhts ij naan våajnoes modaale viehkieverbe, dle rïektesisnie dam toelhkestibie, 

mij 3SG:ine kongrueerie. Nullesubjekte generiske jïh gaajhkesidie vuesehte, dovne munnjien 

jïh dutnjien, jïh dam tjeakoes modaale viehkieverbem toelhkestibie goh edtjedh. 17 18 

Jalhts maahta generiske jiehtegh tjeakoes modaale viehkieverbine hammoedidh, dle ij modaale 

viehkieverbe iktegisth laahpeme, jïh ij gænnah gåaredh laehpedh fïerhten aejkien, maam (58a-

c) vuesehte. 

(58) a. Gosse bovtsen tjelmiem galka maatadidh, …         (GS: 87) 

  b. Libriem tjeahta voestes iereste bissedh jallh doeltehtidh.     (GS: 39) 

c. Ij edtjh bïenjem tsaepmedh. 

Vuesiehtimmesne (58a) verbe galkedh åtnasovveme, jïh ij edtjedh. Manne veeljem dejtie 

seamma såarhts baakojne vuejnedh juktie gåabpegh futuraale modaale viehkieverbh. Dïhte mij 

gïeltege, daennie raajesisnie ij viehkieverbem laahpeme, jalhts gåarede laehpedh, jïh 

vuesiehtimmesne (58b-c) ij gåaredh dejtie modaale viehkieverbide laehpedh (59a-b). 

(59)  a.* Libriem voestes iereste bissedh jallh doeltehtidh 

   b. *Ij bïenjem tsaepmedh. 

Raajesh vuesiehtimmesne (59a-b eah grammatihken mietie jis modaale viehkieverbem laahpa. 

Dan åvteste generiske hammoedimmieh gååvnesieh gusnie dovne våajnoes jïh tjeakoes 

modaale viehkieverbe. Muvhten aejkien maahta ovrehte veeljedh mejtie våajnoes jallh ij, jïh 

jeatjah aejkieh tjuara våajnoes årrodh. Guktie dam buerkiestidh? 

Dej modaale viehkieverbi joekehts modaliteete. Dïhte sæjhta jiehtedh dah bievnieh mejtie 

amma nimhtie, saetnies jallh seapan, jallh mejtie daerpies jallh tjabrehtimmie (Eide 2022:357). 

Gosse amma nimhtie jallh saetnies, dle epistemiske toelhkestimmie, jïh jis daerpies jallh 

tjabrehtimmie dle deontiske toelhkestimmie. Gaajhkh modaale viehkieverbh epistemiske jallh 

 
17 Naan aejkien maahta dam tjeakoes modaale viehkieverbem toelhkestidh goh tjoeredh 3SG, jïh mejtie sån jeatjah 

toelhkestimmieh aaj gååvnesieh, men dam im maehtieh daennie barkosne goerehtidh. Viehkieverbi modaliteete, 

man bïjre daennie boelhkesne tjaalam, maahta bielie vaestiedasseste årrodh. 

18 Laahpeme viehkieverbe aaj maahta v.g naan svïenske lïhtseraajesinie gååvnesidh, v.g relatijveraajesh. Dah badth 

jeatjahlaakan enn futuraale viehkieverbe åarjelsaemien generiske raajesinie.   

deontiske toelhkestimmiem utnieh, men akte jïh seamma viehkieverbe maahta aaj dovne 

epistemiske jïh deontiske toelhkestimmiem utnedh. Tsiehkie jïh guktie soptsestæjja bïevnesem 

vuarjesje, baajnehte mejtie epistemiske jallh deontiske, jïh dan åvteste vaallah gåaredh jiehtedh 

naan viehkieverbh epistemiske jïh jeatjebh deontiske (Eide 2022:357-365). Akte modaale 

viehkieverbe mij maahta dovne epistemiske jïh deontiske toelhkestimmiem utnedh lea v.g. 

edtjedh (60a-b). 

(60) a. Dïhte edtja vuelkedh. 

  b. Ih edtjh onneaåbpam neerredh. 

Vuesiehtimmesne (60a) epistemiske toelhkestimmie juktie akten heannadimmien bïjre såårne 

mij edtja heannadidh. Dan åvteste raaktan goh saetniesvoete jallh guktie rïektesisnie lea. Daate 

aaj Hacquart:en (2009:132) mietie, mij tjaala epstemiske jiehtegh leah dej aarvoej mietie mejtie 

soptsestæjja åtna saetnies. Vuestelen, dle (60b) deontiske juktie maehtebe raajesem stilleminie 

guarkedh - ij åadtjoeh neerredh, jïh dellie tjabrehtimmiem raajesisnie gåajhtsedibie. 

Jis modaliteete generiske jiehtiegidie viedteldihkie, gusnie modaale viehkieverbe edtjedh 

tjeakoes, dle maehtebe dejtie epistemiske jiehtieginie toelhkestidh. Dïhte sæjhta jiehtedh ij naan 

tjabrehtimmie jallh daerpiesvoete jiehtieginie vuesiehtimmesne (61a-b). 

(61) a. Gosse tjohpem gåarodh, dle … 

  b. Jis beetnegh dïenesjidh, dle … 

Edtjedh vuesiehtimmesne (61a-b) epistemihkeles toelhkestibie juktie dah saarnoeh guktie 

raaktan lea, «gosse/jis ussjede dam darjodh». Edtjedh aaj sjïere verbe juktie båetije tïjjen bïjre 

(futuristiske) såårne, naakede maam eah jeatjah modaale viehkieverbh darjoeh, jïh dan gaavhtan 

maahta epistemihkeles toelhkestimmiem aaj aelhkebe vedtedh. 

Daate daejrehte gåarede modaale viehkieverbh epistemihken toelhkestimmine laehpedh. Juktie 

tjeakoes viehkieverbe daamtaj raajesinie gusnie aaj tïjjeadverbijaale gosse jallh kondisjonaale 

subjunksjovne jis, dle ij gåaredh nööktedh daah baakoeh aaj kaanne gukt’akt baajnehtieh, men 

saaht guktie dle vååjnoe goh fenomeene viedteldihkie generiske hammoedimmide. Raajesinie 

gusnie vuesiehtimmes subjekte, dle ij gåaredh dam modaale viehkieverbem edtjedh laehpedh, 

jalhts dan lea epistemihkeles toelhkestimmie (62). 

(62) * Gosse Jåvva1 edtja laavkodh, dle Ø3SG1tjuara voestegh vaarjojde sigkedh. 

Vuesiehtimmie (62) seammalaakan hammoedamme goh dïhte generiske hammoedimmie 

laahpeme modaale viehkieverbine vuesiehtimmesne (54). Aajnehke joekehtse lea våajnoes 

subjekte vuesiehtimmesne (62), mij raajesem vihties dorje. Generiske jiehtege ismeres. Gosse 

subjekte våajnoes, dle ij leah raajese grammatihken mietie jis modaale viehkieverbem laahpa. 

Vuestelen, jis subjekte tjeakoes, dle raajese grammatihken mietie jïh generiske sjædta (63). 

(63) Gosse Ø3SG (edtja) laavkodh, dle Ø3SG tjuara voestegh vaarjojde sigkedh. 

Jeatjah baakoejgujmie, dle vååjnoe goh nuepie dam modaale viehkieverbem laehpedh ij leah 

ajve mejtie viehkieverben lea epistemihkeles toelhkestimmie jallh ij, men aaj mejtie raajese 

generiske jallh ij. Jallh, modaale viehkieverbem maahta laehpedh dan guhkiem aaj tjeakoes 

subjekte, men dellie generiske sjædta, maam (63) vuesehte. Daerpies modaale viehkieverbi 

modaliteetem vielie gïehtjedidh, jïh aaj goerehtidh guktie modaliteete baajnehte nuepiem 

modaale viehkieverbh laehpedh. Daan barkoen sisnjelen im buektehth dam darjodh, jïh dan 

åvteste tjoerem baajedh årrodh.  

Juktie vååjnoe goh laahpeme modaale viehkieverbe ajve faamosne generiske hammoedimmine, 

dle dïhte daejrehte såemies elemeente generiske hammoedimmine gååvnese mij baajnehte 

guktie dah jiehtegh maehtieh sjugniesovvedh, jïh mij aaj dejtie ov-grammatihkeles dorje 

jiehtieginie vuesiehtimmes subjektine. Akte buajhkoes joekehtse lea hævvi nulle subjekte 

våajnoes subjekten vööste, men maahta seapan dejtie joekehtsidie aaj tjïelkestidh teorijen mietie 

akten generiske operatovren bïjre C-suerkesne, mij dam generiske nullesubjektem veadta 

generiske hammoedimmine (Moltmann 2006, Holmberg 2010b, Roberts 2019) maam 

boelhkesne 4.4 goerehtem. 

Daennie boelhkesne leam vuesiehtamme maahta generiske jiehtegh hammoedidh dovne 

tjeakoes jïh våajnoes modaale viehkieverbine, jïh vååjnoe goh viehkieverbi modaliteete 

baajnehte mejtie maahta tjeakoes årrodh jallh tjuara våajnoes årrodh generiske jiehtieginie. Aaj 

vååjnoe goh tjeakoes modaale viehkieverbe ajve lea faamosne generiske jiehtieginie. 

 

4.1.3 Nulle 3SG komplementeraajesinie 

Daennie boelhkesne Ø3SG komplementeraajesinie goerehtem. Åarjelsaemien gïelesne 

maehtebe daejtie jiehtiegidie gellien aejkien guektieleejne guarkedh juktie seamma 

raajesetseegkeme dovne vuesiehtimmes jïh generiske jiehtieginie. Soemen gïelesne 

raajesetseegkeme joekehts vuesiehtimmes jïh generiske komplementeraajesinie.  

Generiske jiehtegh maehtieh komplementeraajesinie gååvnesidh, maam vuesiehtimmie (64a-b) 

vuesehte. 

(64) a. Piere jeehti ij edtjh Ø3SG bïenjem tsaepmedh. 

  b. Læjsa jeehti Ø3SG byöroe dåajmije årrodh. 

Ij leah gåvva generiske jiehtegh vuesiehtimmes jiehtiegijstie joekehtidh, jïh gellien aejkien 

geerve daejredh mejtie generiske jallh vuesiehtimmes jis ij dam logoforeles pronovmenem 

satne åtneme dejnie vuesiehtimmes tsiehkine.19 Maehtebe vuesiehtimmiem (64a) guektieleejne 

guarkedh, generiske Ø ij edtjh bïenjem tsaepmedh, jallh ij edtjh Piere bïenjem tsaepmedh. 

Gåarede raajesem generiske toelhkestidh ajve aktene tsiehkesne gusnie soptseste guktie bïenjh 

gïetedidh sïejhme våaroemisnie. Jïh gåarede raajesem vuesiehtimmes toelhkestidh ajve aktene 

tsiehkesne gusnie v.g. Læjsa bælla Piere edtja bïenjem tsaepmedh, jïh tjidtjebe jiehtegem (64a) 

Læjsese jeahta. Nullesubjekte vuesiehtimmesne (64b) maahta aaj dovne vuesiehtimmes jïh 

generiske toelhkestimmiem utnedh. Jiehtege maahta saarnodh Læjsa ussjede gaajhkesh 

byöroeh dåajmije årrodh, sïejhme våaroemisnie, jallh Læjsa ussjede satne byöroe dåajmije 

årrodh. Maam verbide åtneme maahta baajnehtidh mejtie jiehtegem generiske jallh 

vuesiehtimmes toelhkeste. Verbe byöredh maahta v.g generiske toelhkestimmiem aelhkebe 

vedtedh goh verbe maehtedh vuesiehtimmesne (65). 

(65) Læjsa jeehti Ø3SG maahta dåajmije årrodh. 

Seapan, dle vuesiehtimmiem (64) vuesiehtimmes toelhkestibie, gidtjh Læjsa dïhte mij maahta 

dåajmije årrodh, men maahta aaj generiske toelhkestimmiem utnedh jis aktene tsiehkesne 

jeahtasåvva gusnie generiske toelhkestimmie sjiehteles. Mennie tsiehkesne jïh mah baakoeh 

mah åtnasuvvieh dan åvteste baajnehtieh mejtie jiehtegem generiske jallh vuesiehtimmes 

toelhkestibie. Guktie jeahtasåvva, maam intonasjovnide åtna, maahta aaj baajnehtidh guktie 

jiehtegem guarkebe. Ååpsen jïjnje barkoe daejtie aspektide vielie goerehtidh, jïh dan åvteste im 

darjoeh daennie barkosne. Mejtie sån modaliteete, man bïjre boelhkesne 4.1.2 tjaaleme, aaj 

viedteldihkie daan aamhtesasse, men daerpies dam aaj vielie goerehtidh.  

Soemen gïelesne joekehts raajesetseegkeme vuesiehtimmes jïh generiske jiehteginie (66a-b) 

Holmberg (2010b:210-211, 2010a:102).  

 
19 Jiehtegh logoforeles pronovmeninie eah gåessie generiske (1). 

(1) Piere jeehti ij edtjh satne bïenjem tsaepmedh. 

(66) a. Jari sanoo                      että Ø   istuu                            mukuvasti         tässä. 

    Jari jiehtedh.PRS-3SG SUBJ    tjahkasjidh.PRS-3SG njaelkieslaakan  daesnie 

   ‘Jari jeahta  Ø tjahkesje njaelkieslaakan daesnie’           (Vuesiehtimmes) 

  b. Jari sanoo                     että      tässä Ø istuu                           mukuvasti 

             Jari jiehtedh.PRS-3SG SUBJ  daesnie tjahkasjidh.PRS-3SG njaelkieslaakan   

      ‘Jari jeahta Ø daesnie njaelkieslaakan tjahkesje’         (Generiske) 

Vuesiehtimmie (66a) soemen komplementeraajesen raajesetseegkemem vuesehte gosse 

vuesiehtimmes jiehtege. Ø Jari:se vuesehte, jïh ij gåaredh Ø generiske toelhkestidh. Gosse 

sijjieadverbijaale tässä ‘daesnie’ SpecTP:ese jåhta goh vuesiehtimmesne (66b), dle ij Ø vielie 

Jari:se vuesehth, jïh jiehtege generiske. Åarjelsaemien gåabpegh raajesetseegkemh baajede, jïh 

ij naan joekehtse mejtie raajese generiske jallh vuesiehtimmes (67a-b).20 

(67) a. Læjsa jeahta Ø3SG njaelkieslaakan tjahkesje daesnie. 

  b. Læjsa jeahta Ø3SG daesnie njaelkieslaakan tjahkesje. 

Mij tsiehkide lea, mïsse deadtovem beaja jallh fokusem åtna, aaj baajnehte maam 

raajesetseegkemidie veeljie vuesiehtimmesne (67a-b).21 Holmbergen (2010a:102, 2010b:210-

211) mietie, dle raajesetseegkeme jorkese juktie EPP-krïevemem illedh, mij lea 

subjektekrïeveme mij SpecTP:esne dorjesåvva. Dan gaavhtan soemen vuekiem raeriestamme 

guktie EPP:em illedh. Dan soemen vuekien mietie dle jeatjah elementh, v.g. objeekte jallh 

sijjieadverbijaale, aaj maehtieh EPP:em skyöredh jis subjekte fååtese, jïh dellie dïhte mubpie 

elemente SpecTP:ese jåhta. Juktie ij daarpesjh naan joekehts raajesetseegkeme åarjelsaemien 

 
20 Vihkeles joekehtse soemen jïh åarjelsaemien gaskem, ij finitte verbe T:ese juhtieh åarjelsaemien gïelesne (Vinka: 

2007), men dam dorje  soemen gïelesne (Mitchell 1991). (67a) naemhtie vååjnoe:  

[TP Ø3s T [vP [vP tSubj njaelkieslaakan tjahkesje] daesnie]] 

Juktie ij verbe jåhteme, dle maehtebe aaj aerviedidh ij daesnie gænnah SpecTP:ese jåhteme vuesiehtimmesne 

(67b), men sijjeste gårroehviedteldihkie vP:ese: 

[TP Ø3s T [vP daesnie [vP tSubj njaelkieslaakan tjahkesje]]] 

Soemen gïelesne ij gårroehviedtieldimmie gåaredh juktie dellie V tässä:n gårroehbealan båata. Manne daam vielie 

vuartesjem boelhkesne 4.5.1 EPP-krïevemen bïjre.  

21 Guktie daajram, dle ij guhte mekanismide mah raajesetseegkemem stuvrieh VP:n sisnjelen goerehtamme. 

Gåarede gujhth aerviedidh bïevnesestrukturelle krööhkemh jarngesne aktene adekvaate analyjsesne.  

vuesiehtimmes jïh generiske komplementeraajesi gaskem årrodh, dle ij daate vuekie 

åarjelsaemien gïelese sjïehth. Manne bååstede EPP:ese båatam boelhkesne 4.5.1. 

Daennie boelhkesne Ø3SG komlementeraajesinie buerkiestamme. Ø3SG 

komplementeraajesinie maahta dovne generiske jïh vuesiehtimmes toelhkestimmiem utnedh, 

jïh åarjelsaemien gïelesne ij naan joekehtse raajesetseegkemisnie guktie soemen gïelesne, 

gusnie raajesetseegkeme jorkese mejtie vuesiehtimmes jallh generiske jiehtege 

komplementeraajesisnie.  

 

4.2 Arbitrære toelhkestimmie åarjelsaemien gïelesne 

Daennie boelhkesne buerkestem guktie arbitrære jiehtegh åarjelsaemien gïelesne hammoedidh, 

mij sjïere arbitrære jiehtieginie, jïh mij arbitrære jïh vuesiehtimmes jiehtegh joekehtadta. 

Boelhke vuesehte arbitrære jiehtegh Ø3PL:ine åarjelsaemien gïelesne.  

Gosse arbitrære toelhkestimmie, dle dåehkie almetjijstie jallh måadtesh/muvhth almetjh 

tjuvtjesuvvieh, men ibie daejrieh man gellie jallh gïeh leah. Dan åvteste dej bïjre soptsestibie 

goh dah. Arbitrære toelhkestimmie ij mannem jallh datnem feerhmh, jïh dan åvteste 

ekskludeereden toelhkestimmie. Åarjelsaemien gïelesne ij gåaredh arbitrære jiehtegh 

seammalaakan hammoedidh goh soemen gïelesne gusnie passijve hammoem nuhtjieh, sijjeste 

dle 3PL (68a-b). 

(68)  a. Eenglaantesne Ø3PL löövjem juvkieh. 

   b. Jååktan Ø3PL geajnoem steegkin. 

Vuesiehtimmesne (68a-b) soptsestæjja guhkede heannadimmeste, jïh tjyölkehke jiehtege lea 

jeatjebi bïjre, men ibie daejrieh gïeh. Jalhts ibie daejrieh gïeh leah, dle kontekste maahta dejtie 

akten dåahkan gaertjiedidh. Vuesiehtimmesne (68a) maahta årrodh gaajhkesh mah 

Englaantesne årroeh, jallh gaajhkesh Englaantesne mah aerpievuekiem utnieh löövjem jovkedh. 

Vuesiehtimmesne (68b) dåehkie unnebe jïh konteksteste gaertjiedamme. Dagkeres jiehtegh aaj 

litteratuvresne gååvnesieh, jïh dejtie eevre seammalaakan toelhkestibie (69a-b). 

(69) a. Åvtelen rihkedahken pruvhkieh sarvide nihpesjidh.       (GS: 34) 

b. Jïjnje lij gujht aaj jeatjah sjædtoeh dunnie skåajjesne, maam aaj beapmojne nuhtin: 

    Kåaleh, faatnah batskh, jearjah jïh muerjieh dovne.       (LS: 101) 

Arbitrære jiehtegh aaj sïejhme heannadimmiej bïjre mah dejpeli heannadin, jïh hævvi dle ij lij 

soptsestæjja meatan heannadimmesne (70). 

(70) Vïjhte jaepieh Ø3PL dåaroejin åvtelen raeffie sjidti.  

Vuesiehtimmesne (70) kaanne soptsestæjja dåaroejaepiej jielieji, men ij lij akte dejstie mij 

dåaroeji. Men akte mij idtji jielieh dåaroejaepiej maahta aaj jiehtegem mænngan jiehtedh. 

Arbitrære jiehtieginie ij leah tempuse seamma vihkele goh generiske jiehtieginie, jïh dan åvteste 

dovne presense jïh preteritume gååvnesieh arbitrære jiehtieginie. Dej væhta lea Ø subjekte 

raaktan goh generiske jiehtieginie, mij iemie dan åvteste Dah vuesehte mïsse akt diskursesne. 

Baaltele, dle pronovmene Dah ij maehtieh ismeres årrodh, naakede maam spanske gïelesne 

goerehtamme (Roberts (2019: 258-259), jïh tjeakoes pronovmenh iktesth ismeres 

såemiesmearan NS-gïeline (Roberts 2019: 252).  Jalhts arbitrære jiehtegh Ø3PL:ine hammode, 

dle eah leah gaajhkh jiehtegh Ø3PL:ine arbitrære jiehtegh. Jis Ø subjekte antesedentem 

diskursesne åtna, dle vuesiehtimmes goh vuesiehtimmesne (71). 

(71) Mov åabpah1 gåetesne, jïh fïerhten biejjien Ø1 bååhkesjieh. 

Vuesiehtimmesne (71), dle Ø vuesehte raajeselïhtsese mov åabpah, akten vihties 

pronovmenasse, jïh dan åvteste ij leah jiehtege arbitrære. 

Daan guhkiem leam bagkesamme ajve Ø3PL arbitrære jiehtieginie gååvnese, jïh ij gåaredh 

pronovmenem dah nuhtjedh. Men gåarede aaj arbitrære jiehtegh hammoedidh gusnie våajnoes 

subjekte goh vuesiehtimmesne (72). 

(72) Gaarmanæjjah moerh tjoehpedh.                (GS: 11)  

Vuesiehtimmesne (72) subjekte gaarmanæjjah, jïh daesnie aaj tjeakoes modaale viehkieverbe. 

Konteksteste ibie daejrieh mah gaarmanæjjah leah, jïh dan åvteste arbitrære toelhkestimmiem 

åådtje. Daate såarhtes arbitrære jiehtehtege daajesen sisnjelen man nomme Bare Nominals, jïh 

dagkeres nomenh daamtaj veahkanomenh gohtjesuvvieh. Veahkanomenh leah nominale 

struktuvrh våajnoes kvantifijeeren namhtah, mej ij naan vihties jallh ismeres artihkele, jïh mah 

eah jeatjah determinatijvh utnieh (Bruyn, Swart jïh Zwarts 2017: boelhke 1). Daah nomenh eah 

gåaredh ryöknedh, jïh naan kontekstine maehtieh generiske jiehtieginie åtnasovvedh, dovne 

generiske jïh arbitrære toelhkestimmine (73a-b). Vuesiehtimmide leam sjiehtedamme Bruyn, 

Swart jïh Zwartseste (2017: boelhke 3.2). 

(73) a. Tjetskehke almetjh tjåanghkenin. 

  b. Tjetskehke almetjh lyjhkoeh fealadidh. 

Vuesiehtimmiem (73a) arbitrære toelhkestibie, jïh (73b) generiske toelhkestibie. Gïelh mah eah 

determinatijvh jïh vihties/ismeres hammoem utnieh, maehtieh dagkeres nomenh utnedh 

(Roberts 2019:217-218, Brockett 1991:2-3), jïh dan åvteste vuesiehtimmiem (72) buerkeste. Ij 

leah Bare nominals seammaleejne gaajhkine gïeline, jïh dan gaavhtan jïjnjem goerehtidh Bare 

Nominals:i bïjre, jïh guktie åtnasuvvieh åarjelsaemien gïelesne. Ååpsen jïjnje barkoe, jïh dan 

åvteste im maehtieh fenomeenem vielie goerehtidh daennie barkosne.  

Vuesiehtimmie (72) aaj jeatjah sjïerevæhtam vuesehte, mij eevre seamma goh generiske 

hammoedimmine, gidtjh nuepiem dam modaale viehkieverbem laehpedh. Maahta arbitrære 

jiehtegh laahpeme modaale viehkieverbine hammoedidh seamma vuekien mietie goh generiske 

jiehtegh, dovne våajnoes subjektine veahkanomenistie goh vuesiehtimmesne (72), jïh Ø 

subjektine mij 3PL:ine kongrueerie (74). 

(74)  Gosse Ø3PL daelvielaantese juhtedh, dle Ø3PL bovtside leessemebïjline foeresjieh. 

Vuesiehtimmesne (74) ajve infinitte verbe dunnie temporaale lïhtseraajesisnie, jïh 

åejvieraajesisnie finitte verbe mij 3PL:ine kongrueerie. Dagkeres vuesiehtimmieh aaj 

litteratuvresne gååvnesieh. Daesnie göökte vuesiehtimmieh Gåebrehki soptsesistie (75a-b). 

(75) a.  Gosse treavkah daajhtodh, dellie tjuehpieh sjiehteles såekiem.  (GS: 67) 

b. Gosse dle gierehtsigujmie juhtedh, dle gujht dle tjoerin tjåånehth-råantjoeh utnedh, 

                        (LS:111) 

Vuesiehtimmesne (75a-b), dle gåabpegh temporaale lïhtseraajesh infinitte vååjnoeh. 

Åejvieraajesisnie vuesiehtimmesne (75a) finitte verbe mij 3PL: ine kongrueerie presenisnie, jïh 

åejvieraajesisnie (75b) finitte verbe mij 3PL:ine kongrueerie preteritumesne. Dah temporaale 

lïhtseraajesh hammoedamme eevre seammalaakan goh dah temporaale lïhtseraajesh mah 

generiske jïh 3SG:ine kongrueerieh, man bïjre tjaaleme boelhkesne 4.1.2, jïh dejtie aaj 

seammalaakan toelhkestibie, ov goh laahpeme modaale viehkieverbe edtjedh. Aajnehke 

joekehtse lea viehkieverbe 3PL:ine kongrueerie. 

Dïhte sæjhta jiehtedh åejvieraajese stuvrie guktie dam temporaale lïhtseraajesem toelhkestibie. 

Ij naan generiske operatovre arbitrære jiehtieginie, man bïjre tjaalam boelhkesne 4.4, men T 

dejtie arbitrære pronovmenidie veadta (Roberts 2019: 260), jïh åejvieraajesen jïh lïhtseraajesen 

gaskem semantihkeles koherensekrïeveme mij sæjhta jiehtedh mijjieh dan temporaale 

lïhtseraajesen Ø subjektem seammalaakan toelhkestibie goh åejvieraajesen Ø subjektem. 

Daennie boelhkesne leam arbitrære jiehtegh tjïelkestamme. Åarjelsaemien gïelesne 3PL 

åtnasåvva gosse arbitrære jiehtegh hammoedidh, jïh tempuse jeerehte. Dan guhkiem ij leah 

Bare Nominals:i bïjre, dle Ø subjekte. Gåarede arbitrære jiehtegh hammoedidh tjeakoes 

modaale viehkieverbine, raaktan goh generiske jiehtegh, men dellie viehkieverbem 

toelhkestibie goh 3PL. 

 

4.3 Spesifihke toelhkestimmie åarjelsaemien gïelesne 

Daennie boelhkesne buerkestem guktie spesifihke jiehtegh åarjelsaemien gïelesne 

hammoedidh, mij sjïere spesifihke jiehtieginie, jïh mij spesifihke jïh vuesiehtimmes jiehtegh 

joekehtadta. Boelhke vuesehte spesifihke jiehtegh Ø1SG:ine jallh Ø1PL:ine åarjelsaemien 

gïelesne. 

Spesifihke jiehtegh mov jallh mijjen bïjre. Naan gïeline, v.g. itaalijen gïelesne, dle inklusijven 

jïh spesifihken gaskem joekehtedtieh juktie generiske SI naan aejkien munnjien (manne) 

vuesehte jïh jeatjah aejkieh mijjese (mijjieh) vuesehte. Daamtajommes kontekste stuvrie mejtie 

jiehtegem inklusijven jallh spesifihken toelhkeste, men aaj verbesåarhte baajnehte guktie 

jiehtegem guarka (Egerland 2003: 82-85). Nimhtie ij leah åarjelsaemien gïelesne juktie ij naan 

sjïere generiske pronovmene gååvnesh gænnah mij spesifihke jiehtieginie åtnasåvva. 

Åarjelsaemien gïelesne 1SG jïh 1PL åtnasuvvieh juktie spesifihke jiehtegh hammoedidh (76a-

b). 

(76)  a. Jååktan Ø1SG barkoem dassim.  

   b. Fïerhten giesien Ø1PL laavkoejimh.  

(76a) dan åvteste sïejhme jiehtege vuesiehtimmes subjektine, jïh ij mïelem vedtieh dam 

spesifihke toelhkestæmman viedtedh. Ij maehtieh jeatjebi bïjre årrodh goh manne. 

Vuesiehtimmesne (76b), dle dåehkien bïjre almetjijstie, seammalaakan goh arbitrære 

jiehtieginie. Ibie daejrieh gïeh leah, men joekehtse arbitrære jiehtiegijstie dle jiehtege aaj 

soptsestæjjam feerhmie. Spesifihke jiehtegh sïejhme gosse v.g. maam akt buerkeste mij sïejhme 

mijjese, gaertjiedamme akten sjïere dajvese jallh kontekstese (77). Dam maehtebe arbitrære 

jiehtieginie viertiestidh mij maam akt buerkeste mij sïejhme jallh gaertjiedamme dejtie (78). 

(77) Daesnie Ø1PL laejpieh rovhkejaavvojste bååhkesjibie. 

(78) Åarjelisnie Ø3PL laejpieh veajhtajaavojste bååhkesjieh. 

Vuesiehtimmie (77) såårne maam mijjieh darjobe, men ij jiehtege soptsesth gïeh mijjieh. 

Aajnehke mij defineerie gïeh mijjieh lea daesnie. Mijjieh mah daesnie. Vuesiehtimmie (78) 

såårne maam dah darjoeh, jïh aajnehke mij defineerie gïeh dah lea sijjieadverbijaale åarjelisnie, 

dah mah åarjelisnie. Gåabpegh vuesiehtimmieh leah ammes dåehkien bïjre, jïh stoeredahke 

dåehkijste gaertjiedamme jeatjah bïevnesistie jiehtieginie. Joekehtse dej gaskem lea 

soptsestæjja meatan dennie spesifihke jiehtieginie, men ij dennie arbitrære jiehtieginie. 

Spesifihke jiehtegh maehtieh saaht mennie tempusinie årrodh, jïh goh generiske jïh arbitrære 

jiehtieginie, dle gåarede modaale viehkieverbem laehpedh (79). 

(79) Gosse Ø1PL laadtegh tjöönghkedh, dle laadth-bïekerasse mïnnebe. 

Vuesiehtimmesne (79) tjeakoes modaale viehkieverbe dennie temporaale lïhtseraajesisnie. Dam 

toelhkestibie goh edtjedh 1PL, jïh åejvieraajese dïhte mij toelhkestimmiem stuvrie. Daennie 

jiehtiegisnie aaj semantihkeles koherensekrïeveme åejvieraajesen jïh lïhtseraajesen gaskem, 

raaktan goh generiske jïh arbitrære jiehtieginie vuajneme. 

Goh aarebi aaj vuajneme gosse arbitrære jiehtegi bïjre, dle eah gaajhkh jiehtegh Ø1PL:ine 

spesifihke jiehtegh. Gosse nullesubjekten lea antesedente diskursesne, dle jiehtege 

vuesiehtimmes (80). 

(80) Manne, Åvla jïh Aanna Tråantesne lohkebe. Ø1PL provhkebe sinsitniem viehkiehtidh. 

Dah spesifihke jiehtegh mejtie daennie boelhkesne vuesiehtamme aaj litteratuvresne 

gååvnesieh (81a-c). 

(81) a. Dam guhkies-buejtiem marngastibie jih tjaetsien sijse biejebe.     (GS:35) 

  b. Mijjieh nyjsenæjjah doerkh dåajodh jïh gåetiem doerkestidh.      (GS: 11) 

Vuesiehtimmie (81a-b) vuesehte maam ammes mijjieh darjobe, jïh jiehtege soptsestæjjam 

feerhmie. (81b) infinitte raajesinie vååjnoe, men desnie tjeakoes modaale viehkieverbe goh 

vuesiehtimmesne (79). 

Daennie boelhkesne leam tjïelkestamme guktie spesifihke jiehtegh åarjelsaemien gïelesne 

hammoedidh. Gosse spesifihke jiehtegh hammoedidh, dle nulle pronovmene jïh 1SG jallh 1PL 

infleksjovnehammojne åtnasuvvieh. Rïektesisnie, dle ajve 1PL mij iedtjeles juktie ammes 

dåahkan vuesehte mij mannem aaj feerhmie. Gåarede tjeakoes modaale viehkieverbem aaj 

spesifihke jiehtieginie utnedh, goh generiske jïh arbitrære jiehtieginie, men dellie dam modaale 

viehkieverbem toelhkestibie goh 1PL. 

 

4.4 Generiske operatovre 

Daennie boelhkesne edtjem dejtie teknihkeles mekanismh åehpiedehtedh, mah leah 

våaroemisnie gosse generiske pronovmenh analyseradidh. Uvtemes lea dan generiske 

operatovren Gn:en bïjre. 

Voestegh maahta tjïelkestidh generiske operatovre eevre jeatjahlaakan jeatjah kvantifijeeren 

operatovrijste, goh v.g. dehtie universelle operatovreste  jïh dehtie eksistensijelle 

operatovreste , mah varijaabelem viedtieh (vuartesjh v.g. May 1985). Carlson:en (1977) mietie 

raajese kvantifijeeren lahtestimmine maahta vaestiedassine årrodh akten kvantifijeeren 

gyhtjelassese. Gosse gyhtjelassem Man gellie njuenjiebaenieh elefanten? vaestiedidh, dle 

vaestiedasse maahta årrodh Naan/såemies/muvhth elefanti njuenjiebaenieh. Kvantifikatovre 

amma veahkaj bïjre (Cann 1993: 6. kapihtele). Ij gåaredh daagkeres gyhtjelassem generiske 

jiehtieginie vaestiedidh, goh Elefanti leah njuenjiebaenieh, juktie eah generiske jiehtegh 

kvantifijeeren bïevnesh buektieh. Generiske jiehtegh ajve sïejhme bïevnesh (generaliseeringh) 

buektieh (Carlson & Spejevski 1997:120). Daam dåeriesmoerem maahta salkehtidh jis aervede 

generiske operatovre Gn adverbijelle kvantiteereminie viehkehte, mij maahta saetniedehtedh 

adverbijelle kvantifikatovrigujmie, v.g. sïejhmemes, daamtaj, sïejhme-laakan (Rooth 2021:295, 

mij vuesehte Lewis:ese 1975). Rooth:en (2021:297) mietie, dle Gn restriktovrinie aktene. Dïhte 

sæjhta jiehtedh sjïehteles DP jallh pronovmene, jïh suerkie Gn:en jaksoemïeresne. Aelhkebe 

semantihkeles struktuvre raajesasse Elefanti leah daamtaj njuenjiebaenieh, lea goh 

vuesiehtimmesne (82). 

(82) [Gn<x,y> daamtaj]  [(x) = elefanti]  [(y) = leah njueniebaenieh] 

      Operatovre         restriktovre x   jaksoesmïere y 

Daah prinsihph våaroemisnie, aaj faamosne gosse lea generiske pronovmeni bïjre (Moltmann 

2006). 

Dan guhkiem dam semantihkeles motivasjovnem Gn:ste vuartasjamme, men vihkeles bielie 

daehtie barkoste lea Gn aaj syntaksesne gååvnese. Moltmannen (2006) mietie, Gn raajesen C-

suerkesne (vuartesjh aaj Holmberg 2010b, Roberts 2019). Daate sæjhta jiehtedh Gn Lewisen 

restriktovrem c-neejpie, mij daennie ektiedimmesne raajesen subjekte, amma SpecTP, jïh 

gaajhkh jeatjah konstituenth raajesisnie aaj Gn:en jaksoemieresne.  Daah aerviedimmieh gaajh 

vihkele analyjsese generiske pronovmenijstie åarjelsaemien gïelesne, mïsse bååstede båatam. 

 

4.4.1 Raajesen bijjemes syntaktihkeles struktuvre 

Åvtelen dejtie syntaktihkeles detaaljh vuartasjibie generiske pronovmeni bïjre, dle sjiehteles 

dejtie syntaktihkeles eaktojde åehpiedehtedh mah våaroemisnie daennie barkosne. Åfarli jïh 

Eiden (2003:70-85) mietie, mah Chomsky:m (1986a) våaroemisnie utnieh, dle tsihkestahtam 

raajesen leah golme vihkielommes suerkieh. Voestes suerkie predikaatesuerkie, maam 

åehpiedahtam goh vP, seammalaakan goh Chomsky (1995:315). Mubpie suerkie temporaale 

suerkie TP, jïh gåalmede suerkie CP mij gåarede buerkiestidh goh raaste pragmatihkese. Daah 

suerkieh iktemierien ektievoete, jïh gåarede dejtie åvtese buektedh goh vuesiehtimmesne (83a-

b). 

(83) a. [CP C [TP T [vP v [VP]]]] 

 

  b.   

 

 

 

 

 

 

 

 

Åfarli jïh Eiden (2003:41-44) mietie aaj tsihkestahtam byjngetje argumente vP:en 

spesifikatovresijjesne vadtasåvva (vuartesjh aaj Sportiche 1988, Kitagawa 1986, Kuroda 1986). 

Chomsky:n (1995:385-386) mietie v dïedtem åtna abstrakte kasusem dan sisnjelds argumentese 

vedtedh, mij dorjesåvva VP:sne. Dennie temporaale suerkesne, TP, raajesen tempusebïevnese. 

Vijriebasse Åfarli jïh Eidem (2003:108-111) fulkem. Dïhte byjngetje argumente SpecTP:ese 

jåhta gusnie kasusem åådtje finitte T:este. Baaltele tempusem jïh kasusem guedtedh, dle åejjie 

T aaj sjïerevoeth guadta mah sjyöhtehke subjektekongruensese gïeline mah dam utnieh, v.g 

åarjelsaemien. Dïhte sæjhta jiehtedh TP raajesen predikatesuerkine, vP, gaskesadta (Åfarli og 

Eide 2003:70-85). Bijjemes moeresne (83b) CP. Åejjie C lea gïeledahkoeoperatovre mij 

vuesehte mejtie raajese jiehtege, gyhtjelasse jallh stilleme, jïh gosse v.g gyhtjelasse 

gihtjemebaakojne, dle gihtjemebaakoe CP-suarkan jåhta. C aaj vuesehte mejtie åejvieraajese 

jallh lïhtseraajese. 22 

Syntaktihkeles sjïerevoeth aaj jarngesne daennie barkosne. Chomsky:n (2000,2001) mietie, dle 

syntaktihkeles sjïerevoeth gååvnesieh mejtie gåarede toelhkestidh (interpretable) jïh dle aaj 

sjïerevoeth gååvnesieh mejtie ij gåaredh toelhkestidh (uninterpretable). Sjïerevoeth mejtie 

gåarede toelhkestidh leah Phi-sjïerevoeth, mij sæjhta jiehtedh numeruse, persovne jïh tjoele, 

gïeline mah dam spesifikasjovnem utnieh. Dah sjïerevoeth nomeninie gååvnesieh jïh 

tjaalasuvvieh goh [iNum], numerusem maam maehtebe toelhkestidh, [iPers], persovnem maam 

maehtebe toelhkestidh, jnv. i baakoste interpretable båata jïh vuesehte gåarede toelhkestidh. 

Gaajhkh phi-sjïerevoeth mejtie maehtebe toelhkestidh aarvoem utnieh, v.g. [iPers1] maam 

lohkebe goh voestes persovne, jïh [iNum:Sg] sæjhta jiehtedh singularise. Pronovmene manne 

dan åvteste spesifikasjovnem [iPers:1; iNum:Sg] åtna. Sjïerevoeth mejtie ibie maehtieh 

toelhkestidh T:esne gååvnesieh, jïh dah mah subjektekongruensem speejjeldieh. Sjïerevoeth 

mejtie ibie maehtieh toelhkestidh tjaalasuvvieh goh [uPers] jallh [uNum] jïh u baakoste 

uninterpretable båata. Sjïerevoeti mohte mejtie maehtebe toelhkestidh, dle sjïerevoeth mejtie 

ibie maehtieh toelhkestidh eah spesifikasjovnem utnieh. Dennie syntaktihkeles derivasjovnesne 

sjïerevoeth mejtie ibie maehtieh toelhkestidh, v.g. [uPers_] jallh [uNum_], tjuerieh aarvoem 

åadtjodh. Dam åadtjoeh aktene operasjovnesne man nomme Agree. Sjïerevoete maam ibie 

maehtieh toelhkestidh probe:ine gohtjesåvva gosse struktuvresne ohtsede sjiehteles 

sjïerevoeten mietie maam maehtebe toelhkestidh, v.g. [iPers:3]. Daennie tsiehkesne sjïerevoete 

maam maehtebe toelhkestidh aktijve goal:ine. Gosse sjïerevoeth seamma, dle sjïerevoete maam 

ibie maehtieh toelhkestidh, [uPers_], aarvoem åådtje dehtie sjïerevoeteste man lea aarvoe, 

 
22 Daennie barkosne ij Chomsky:n (2000,2001) boelhke-teorije vihkele, men byörem amma neebnedh åejjieh v jïh 

C boelhkh (phases). Boelhkh leah suerkieh mah stuvrehtieh mejtie konstituente maahta juhtedh jallh ij, jallh mejtie 

sjïerevoete maahta aktijve goal:ine akten aktijve probe:se årrodh. Boelhkh aaj stuvrehtieh systeemem gusnie dah 

syntaktihkeles bïevnesh seedtesuvvieh dejtie logiske jïh fonolåågeles biehkide raajesisnie.  

[iPers:3]. Dïhte sæjhta jiehtedh sjïerevoete maam ibie maehtieh toelhkestidh dam seamma 

aarvoem åådtje, [uPers:3]. Vuesiehtimmie (84) gaajhkide sïllide vuesehte. 

(84) Aalkoestruktuvre:  ... [... T[uPers:__]... [... DP[iPers: 3]....] ... 

         T=aktijve probe  DP=aktijve goal 

  Probe & ektiedimmie: ... [... T[uPers:__]... [... DP[iPers: 3]....] ... 

           o-----------------ektiedimmie Pers 

  Agree:     ... [... T[uPers:3]... [... DP[iPers: 3]....] ... 

 

Manne teorijem sjïerevoeti jïh Agree:en bïjre vielie buerkestem boelhkesne 4.5. 

 

4.4.2 Gn syntaksesne 

Gosse syntaksen aalkoestruktuvre stïeresne, dle maehtebe tsåatskelesvoetem dan generiske 

operatovren Gn:en jïh dan sijjien vööste stuvredh. Manne Moltmannen (2006) raeriestimmiem 

fulkem Gn raajesen gårroeh-bielesne, gidtjh C-suerkesne, maam Roberts (2019) aaj veanhta, 

(vuartesjh aaj Holmberg 2010b). Robertsen (2019) mietie, dle aaj aervedem Gn tjeakoes 

pronovmenem veadta, naakede mij generiske toelhkestimmiem vadta.  

Goh leam buerkiestamme 4.1.1 dle generiske nullesubjekte maahta vuajnalgidh goh 

vuestiebielie generiske pronovmenidie  goh man jallh one, jïh dan åvteste maehtebe aerviedidh 

nullepronovmene aaj viedteldihkie dan generiske operatovrese (Holmberg 2010b:203-204, mij 

Moltmann:ese 2006:263-264 vuesehte). Åarjelsaemien gïelesne tjeakoes Ø3SG generiske 

pronovmene. Manne Robertsem (2019) fulkem jïh aervedem Ø3SG onn’ohtje pronovmene 

(Minimal pronoun) (vielie aamhtesen bïjre, vuartesjh aaj Barbosa 2019 jïh Kratzer 2009). 

Elbournen (2005) jïh  Robertsen (2019:241-243) mietie, dle dan onn’ohtje pronovmenen lea 

varijaabele x, mij tjuara veadtasovvedh. Daehtie raejeste dam onn’ohtje pronovmenem Øx 

gåhtjoem. Såemiesmearan NS-gïeline ij x maehtieh veadtasovvedh nominalelïhtsen sisnjelen, 

men byjngetje viedtijem kreava. Dïhte generiske operatovre Gn dagkeres byjngetje viedtije.  

Robertsen (2019: 265-267) mietie, dle dïhte generiske operatovre C-suerkesne, jïh dam 

generiske pronovmenem c-neejpie.  Jis generiske operatovre C-suerkesne, dle maahta abpe 

raajesem c-neejpedh. Jeatjah baakoejgujmie sæjhta jiehtedh Gn maahta varijaabelem x 

nullesubjektesne Øx c-neejpedh jïh viedtedh, dovne aktene åejvieraajesisnie jïh 

lïhtseraajesisnie, goh vuesiehtimmesne (85). 

(85)  

Vuesiehtimmie (85) vuesehte Gn Øx:em dovne c-neejpie jïh veadta, jïh lissine, dle Gn aaj T:em 

c-neejpie dovne dennie temporaale lïhtseraajesisnie jïh åejvieraajesisnie. Daate buerkeste 

mannasinie ij gåaredh gaajhkh tempush generiske raajesinie nuhtjedh, jïh man åvteste presense 

daerpies. Gn dåårrehte nullesubjekth generiske toelhkesuvvieh jïh raajese generiske tempusem 

åådtje.  

Maehtebe dam seamma analyjsem nuhtjedh nulle generiske pronovmenasse 

komplementeraajesinie. Goh neebnim 4.1.3, dle maehtebe Ø3SG guektieleejne guarkedh juktie 

maehtebe seamma raajesetseegkemem utnedh dovne vuesiehtimmes jïh generiske jiehtieginie 

komplementeraajesinie, naakede mij sæjhta jiehtedh kontekste stuvrie guktie jiehtegem 

toelhkestibie. Læjhkan akte buajhkoes syntaktihkeles joekehtse, gidtjh Gn mij nullesubjektem 

veadta generiske jiehtieginie, men ij vuesiehtimmes jiehtieginie.  Jeatjah baakoejgujmie sæjhta 

jiehtedh gåarede jiehtegem generiske toelhkestidh ajve aktene kontekstesne gusnie Gn 

nullepronovmenem veadta. Manne bååstede båatam vuesiehtimmes pronovmenidie boelhkesne 

6.2. 

Daate analyjse aaj Lewis:en- (1975) jïh Rooth:en (2021) aerviedimmieh dan generiske 

operatovren bïjre feerhmie, man bïjre aarebi tjeelim boelhkesne 4.4. Dïhte generiske 

pronovmene Øx goh semantihkeles restriktovre. Tempuse, T, generiske raajesinie feerhmesåvva 

juktie T operatovren jaksoemieresne.  

Generiske operatovre aaj maahta buerkiestidh mannasinie gåarede modaale viehkieverbem 

laehpedh generiske hammoedimmine, men ij raajesinie gusnie vuesiehtimmes subjekte. Dej 

veajkoej nullesubjekte viedteldihkie dan generiske operatovrese, dle aaj nuepie sjædta dam 

modaale viehkieverbem laehpedh, vihties eaktoejgujmie. Dan gaavhtan Gn generiske 

tempusinie viehkehte, sïejhmemes presense, jïh dïhte radtjoeslaakan ij naan ållesth aspektuelle 

toelhkestimmiem baajedh, sæjhta jiehtedh tempuse lea daajroes. Illedahke gosse tempuse lea 

daajroes lea dïhte epistemiske modaale futuraale viehkieverbe ij tjoerh jeahtasovvedh. Daan 

modaale viehkieverben jïjtsevoeth lea akte striengkies bielieveahka Gn:n spesifikasjovneste. 

Daennie ektiedimmesne aaj iedtije vuejnedh Hacquart (2009:161) bagkese epistemiske 

modaalh leah bijjiebisnie raajesisnie goh dïhte deontiske modaale. Daate aaj ektiedimmiem 

vuesehte dejnie faktuminie epistemiske modaalh buakta dam maam soptsestæjja åtna goh 

saetnies (Hacquart 2009:132). Vijriebasse, ij gåaredh åejvieverbem jïh deontiske modaale 

viehkieverbh laehpedh dan åvteste dah doh grammatiske bïevnesh vedtieh, v.g. theta-råållh 

åejvieverbi bïjre, mejtie ij gåaredh bååstede goeredh don generiske operatovrese Gn. Akte 

konsekvense daestie lea faatoes modaale viehkieverbe ij gåaredh saetniedehtedh raajesinie 

vuesiehtimmes subjektine, dan åvteste daah raajesh eah naan generiske operatovrem utnieh. 

Daennie boelhkesne dam generiske operatovrem buerkiestamme, jïh maam råållide åtna 

generiske jiehtieginie. Dïhte generiske operatovre nullesubjektem veadta jïh dåårrehte 

generiske tempuse jïh toelhkestimmie sjædta. Vijriebasse Gn maahta eaktojne årrodh dam 

modaale viehkieverbem laehpedh generiske jiehtieginie. 

 

4.5 Syntakse generiske nulle pronovmeni luvnie gåalmede persovnesne 

Daennie boelhkesne teorijem dej syntaktihkeles mekanismi bïjre gosse Ø3SG buerkestem, jïh 

aaj joekehtsidie stinkes- jïh såemiesmearan NS-gïeli gaskem tjïelkestem, Holmbergen (2010a, 

2010b) teorijen mietie. 

Holmberg (2010b: 206-210) veanhta generiske nulle pronovmene kasusem åådtje jïh verbine 

kongrueerie seammalaakan goh våajnoes subjekte, jïh dïhte aaj bagkese daate jeatjah såarhts Ø 



52 
 

subjekte enn dah mah topihkese vuesiehtieh (Holmberg 2010b:213). Juktie såemiesmearan NS-

gïelh generiske Ø3SG baajedieh, jïh stinkes NS-gïelh eah dam darjoeh, dle dåeriesmoere sjædta 

aalkoeteorijen vööste (Chomsky 1982, Rizzi 1986) guktie lisensieringe jïh damtijimmie 

nullesubjekteste heannede. Aalkoeteorijen mietie T23 kasusem pro:ese vedti jïh nimhtie dam 

damtiji, jïh persovne- jïh numerusesjïerevoeth mah T:esne SpecTP:se sertin (Rizzi 1986:518-

523).  Jeatjah baakoejgujmie, Rizzi:n (1986) teorijesne idtji Ø phi-sjïerevoeth utnieh mejtie 

gåaradi toelhkestidh, dam amma T utni, naakede mij båastoeh teorijeste syntaktihkeles 

sjïerevoeti bïjre maam åehpiedehtim boelhkesne 4.4.1, jïh maam Holmberg (2010a, 2010b) 

våaroeminie åtneme juktie buerkiestidh mannasinie generiske Ø3SG maahta såemiesmearan 

NS-gïeline gååvnesieh jïh ij stinkes-NS-gïeline.24  

Goh boelhkesne 4.4.1 buerkiestim, dle T sjïerevoeth guadta mejtie ij gåaredh toelhkestidh 

persovnese jïh numerusese, jïh dah tjuerieh aarvoem åadtjodh operasjovnen tjïrrh mij Agree 

gohtjesåvva, jïh mij naemhtie: Gosse T:en lea sjïerevoete mij ij annje aarvoem åådtjeme, dle T 

Probe:ine barka jïh sjiehteles sjïerevoeti mietie ohtsede NP:sne c-neejpemen baaktoe. Dïhte NP 

mij sjïerevoeth åtna mejtie gåarede toelhkestidh, Goal:ine gohtjesåvva. Gosse T sjiehteles 

sjïerevoeth gaavna, dle ektiedimmie sjædta jïh T aarvoeh åådtje dejstie sjïerevoetijste mejtie 

gåarede toelhkestidh Agree:en baaktoe. Dennie seamma operasjovnesne subjekte kasusem, 

nominatijve, T:este åådtje. Vuesiehtimmie (86) operasjovnem vuesehte. 

(86) 

 

 
23 Jaeggli jïh Safir (1989) dam I gåhtjoejin, men manne veeljem dam T gåhtjodh daaletje vuekien mietie.  

24 Rizzi:n (1982,1986) teorije idtji joekehtsem stinkes- jïh såemiesmearan NS-gïeli gaskem buerkiesti. 

Holmbergen (2010a:94-104, 2010b:216-220) mietie daate aalkoevåarome dejtie syntaktihkeles 

mekanismide dovne såemiesmearan- jïh stinkes NS-gïeline, men dïhte mij dejtie joekehtadta 

lea stinkes NS-gïelh aktem vielie sjïerevoetem T:esne utnieh maam eah såemiesmearan NS-

gïelh utnieh, gidtjh vihtiesjïerevoetem [uD] mij ij gåaredh toelhkestidh. Dïhte sæjhta jiehtedh 

ij naan [uD] T:esne såemiesmearan NS-gïeline, jïh dan gaavhtan gåarede buerkiestidh 

mannasinie gåarede generiske nulle pronovmenem såemiesmearan NS-gïeline utnedh, jïh ij 

stinkes NS-gïeline. Vuesiehtimmieh europa-portugijsen gïeleste (EP), mij stinkes NS-gïele, jïh 

brasil-portugijsen gïeleste (BP), mij såemiesmearan NS-gïele, daam joekehtsem vuesiehtieh 

(87a-b). 

(87) a) EP              b) BP 

             

Vuesiehtimmie (87a) vuesehte  EP [uD]:em T:esne åtna juktie stinkes NS-gïele lea, jïh (87b) 

vuesehte BP ij [uD]:em  T:esne utnieh juktie såemiesmearan NS-gïele lea.  

Holmberg (2010ab) aervede nullesubjekte dovne stinkes- jïh såemiesmearan NS-gïeline 

seamma, gidtjh kategorijeste PhiP. Akte pronovmene mij ij D:em projiseerie. Daate sæjhta 

jiehtedh PhiP vihtiesvoetem fååtese, men sjïerevoeth numerusese jïh persovnese guadta mejtie 

gåarede toelhkestidh, naakede mij baajnehte guktie ektiedimmie T:ine tseegkesåvva.  

Daejnie våaroeminie, dle tsåatskelesvoetem generiske pronovmeni vööste stuvrem 

såemiesmearan NS-gïeline, jïh Holmbergen (2010a:101-102, 2010b:216-217) mietie dïhte 

syntaktihkeles operasjovne dan åvteste naemhtie gosse generiske Ø3SG: Gosse T sjïerevoeti 

mietie ohtsede jïh Ø PhiP:em gaavna, dle PhiP T:ine aktene Agree:en baaktoe. Dam dorje juktie 

sjïerevoeth PhiP:esne leah bielieveahka sjïerevoetijste T:sne. Daan vuekien mietie 

argumenteværjoe tseegkesåvva subjekten jïh T:en gaskem, gusnie T åejjie, jïh subjekte jåarhka 

nulline årrodh værjoegiehpiedimmien gaavhtan. Ij daate naan åejjieserteme gænnah. Prinsihpe 

værjoegiehpiedimmien bïjre sæjhta jiehtedh dïhte jollemes kopije pronovmenistie govloes, jïh 

ajve akte kopije govloes (Holmberg 2010b:217-218). Juktie ij naan [uD] åejjesne T 

såemiesmearan NS-gïeline, dle ij gåaredh nullesubjektem vihties jallh vuesiehtimmes 

toelhkestidh, jïh dan åvteste nulle jïh ismeres (Holmberg 2010a:101). 

Daate analyjse aaj buerkeste mannasinie generiske nullesubjekte ij grammatihken mietie 

stinkes NS-gïeline. Juktie stinkes NS-gïelh sjïerevoetem [uD], mij ij gåaredh toelhkestidh, T:sne 

utnieh, dle ij maehtieh aarvoem åadtjodh jis subjekte Ø PhiP. Holmbergen (2010a:102, 2010b: 

216-217) mietie dle vaallah maahta SpecTP:ese juhtedh juktie ajve dïeve DP maahta 

SpecTP:ese juhtedh. Dïeve DP maahta juhtedh juktie sjïerevoeth DP:esne eah leah bielieveahka 

sjïerevoetijste T:esne, man voestes lea [iD] jïh mubpie [uD] fååtese. Daan njoelkedassen mietie 

maahta veanhtadidh vuesiehtimmes nulle subjekte vaallah grammatihken mietie stinkes NS-

gïeline, men dam maaje hohke. Holmberg (2010a) daam dåeriesmoerem salkehte viehkine 

Frascarelli:ste (2007:693-694), mïsse bååstede båatam boelhkesne 5.1. 

Åajvahkommes joekehtse stinkes- jïh såemiesmearan NS-gïeli gaskem raaktan såemiesmearan 

NS-gïelh eah [uD]:em T:sne utnieh jïh dan gaavhtan maehtieh generiske nulle subjektem 

utnedh. Destie aaj båata generiske nullesubjekte ismeres jeatjah nullesubjekti mohte.  

Daennie boelhkesne leam dejtie syntaktihkeles mekanismide Ø3SG:ine buerkiestamme, jïh aaj 

joekehtsidie tjïelkestamme stinkes- jïh såemiesmearan NS-gïeli gaskem Holmbergen 

(2010a,2010b) teorijen mietie. Teorijem maam buerkiestamme syntaktihkeles sjïerevoeti bïjre. 

T:en leah sjïerevoeth mejtie ij gåaredh toelhkestidh, men mah aarvoeh åadtjoeh sjïerevoetijste 

mejtie gåarede toelhkestidh operasjovnen baaktoe man nomme Agree. Såemiesmearan NS-

gïelh eah [uD]:em T:sne utnieh, naakede mij buerkeste mannasinie gåarede generiske Ø 

subjektem utnedh, jïh mij åajvahkommes joekehtse stinkes NS-gïelijste mah [uD]:em T:sne 

utnieh jïh dan åvteste vaallah generiske Ø subjektem baajedieh.  

 

4.5.1 EPP-krïeveme jïh haestemh Holmbergen teorijine åarjelsaemien gïelesne.  

Daate boelhke buerkeste mij EPP, jïh aaj haestemh buakta Holmbergen (2010b: 210-211) 

teorijine guktie EPP-krïeveme generiske hammoedimmine illesåvva.  

EPP (The Extended Projection Principle) (Chomsky: 1982:10) sæjhta jiehtedh subjektesijjie 

SpecTP iktesth tjuara dorjesovvedh jïh dievedh (vuartesjh aaj Åfarli &Eide 2003:193). Dan 

åvteste EPP raaktan krïeveme gaajhkh raajesh tjuerieh subjektem utnedh, jalhts ij raajesisnie 

våajnoes. Sïejhmede subjekte lea dohte DP mij kasusem nominatijvem SpecTP:sne åådtje. 

Gosse dam jeahteme, dle ij EPP seammaplieres dåemedh gaajhkine gïeline Borer-Chomsky-

hypoteesen gaavhtan. Naan gïeline staeries subjektekrïeveme mij sæjhta jiehtedh iktesth 

daerpies våajnoes subjektem utnedh. Jeatjah gïeline ij leah daerpies våajnoes subjektem utnedh, 

naakede mij maahta haestieminie sjïdtedh EPP:em illedh, v.g gosse Ø subjekte (Alexiadou & 

Anagnostopoulou 1998: 491-539). 

Goh jeahteme, dle EPP SpecTP:sne illesåvva. Aelhkie raajesisnie våajnoes subjektine, dle 

subjekte SpecTP:ese jåhta juktie EPP:em illedh, maam (88) vuesehte. 25 

(88)  

 

 

 

 

 

 

 

Vuesiehtimmie (88) vuesehte DP Piere SpecTP:ese jåhteme juktie EPP:em illedh jïh kasusem 

nominatijvem åadtjodh.  

Holmbergen (2010b:218-219) teorijen mietie, dle dåeriesmoere EPP:ine sjædta såemiesmearan 

NS-gïeline juktie ij T [uD]:em utnieh. Goh neebnim 4.5, dle ajve DP maahta SpecTP:ese 

juhtedh, jïh generiske Ø pronovmene mij ajve PhiP ij maehtieh juhtedh. Dan gaavhtan ij 

generiske Ø pronovmene maehtieh EPP:em illedh, Holmbergen mietie. Jeatjah bagkese maam 

åtna man åvteste ij Ø maehtieh juhtedh, lea juktie generiske Ø pronovmene aktanamme T:ine 

jïh ismeres lea. Dïhte sæjhta jiehtedh, juktie generiske Ø pronovmene aktene værjosne gusnie 

T åejjie, dle ij T maehtieh jïjtsasse juhtedh jïh nimhtie ij EPP:em illedh. 

Goh buerkiestim 4.1.3 dle Holmberg (2010a:102, 2010b:210-211) jeatjah vuekiem 

raeriestamme guktie EPP:em illedh. Holmbergen vuekien mietie, dle jeatjah elemente enn 

 
25 Raajesinie gusnie tjeakoes subjekte, pro maahta subjektesijjiem dievhtedh jïh nimhtie EPP:em illedh  (vuartesjh 

v.g. Doner 2019:127) 

subjekte maahta SpecTP:ese juhtedh EPP:em illedh generiske raajesinie, v.g. 

tsiehkieadverbijale (omstendighetsadverbial), goh vuesiehtimmesne (89). Dennie soemen 

vuesiehtimmesne (89) (Holmbergeste 2010:102) adverbe tässä ‘daesnie’ SpecTP:ese jåhteme 

juktie EPP:em illedh. Krööhkh aaj nullesubjekte, PhiP, T:ine aktanamme Agree:en baaktoe.  

(89) Jari sanoo                     että  

Jari jiehtedh.PRS-3SG SUBJ              

[CP Gn [TP tässä [T T [vP Ø  istuu                            mukuvasti tADV]]]] 

           daesnie         Ø tjahkasjidh.PRS-3SG njaelkieslaakan   

‘Jari jeahta daesnie njaelkieslaakan tjahkesje’          Generiske 

Jis ij komplementeraajesen tsiehkieadverbijale SpecTP:ese juhtieh soemen gïelesne, dle 

nullesubjekte vuesiehtimmes toelhkestimmiem åådtje, jïh dellie koreferente subjektine dennie 

jollebe raajesisnie, gidtjh Jari (90) (Holmberg 2010a:102). 

(90) Jari1 sanoo                    [CP että [TP Ø1 istuu                            mukuvasti        tässä]]    

Jari  jiehtedh.PRS-3SG SUBJ  Ø   tjahkasjidh.PRS-3SG njaelkieslaakan daesnie          

  ‘Jari jeahta njaelkieslaakan tjahkesje daesnie’ 

Daej veajkoej Holmberg (2010a:102) bagkese Ø PhiP darhkan SpecTP:ese jåhta, jïh nimhtie 

aaj EPP-krïevemem illie. Daehtie åssjaldahkeste maehtebe guarkedh ij PhiP iktesth T:ine aktene 

soemen gïelesne. Maehtebe jiehtedh aktanimmie ajve sjædta jis jeatjah elemente enn subjekte 

EPP:em illie, goh vuesiehtimmesne (89). Destie maehtebe aerviedidh ij tsiehkieadverbijale ajve 

EPP:em illh, men aaj heerrede PhiP Jari:se vuesehte, seammalaakan goh vuesiehtimmesne 

(8),orrestamme goh (91), gusnie subjekte dennie gaskemes raajesisnie nullesubjektem dennie 

vöölemes raajesisnie heerrede akten potensijelle antesedentese dennie jollemes raajesisnie 

vuesiehtidh. 

(91) O    João1  disse                   que       os   moleques2   acham            BP 

         Det João    jiehtedh.PRT.3SG  SUBJ   Def  baernieh    vienhtedh.PRT.3PL   

que    pro*1/*2   é                     esperto.  

  SUBJ  3SG        lea.PRS.3SG  væjkele 

  ‘João1 jeehti baernieh vienhtin pro1 væjkele’ 

Daehtie teorijeste haestemh sjidtieh, juktie goh boelhkesne 4.1.3 vööjnimh, dle ij åarjelsaemien 

seamma goerem vuesehth goh soemen gïele komplementeraajesinie. Åarjelsaemien gïelesne ij 

raajesetseegkeme daarpesjh jorkesidh komplementeraajesisnie, goh leam vuesiehtamme 

vuesiehtimmesne (67a-b), daesnie orrestamme goh (92a-b), naakede mij daejrehte jeatjah 

elemente ij tjoerh SpecTP:ese juhtedh.  

(92) a. Læjsa jeahta Ø3SG njaelkieslaakan tjahkesje daesnie.   Generiske/Vuesiehtimmes 

  b. Læjsa jeahta Ø3SG daesnie njaelkieslaakan tjahkesje.   Generiske/Vuesiehtimmes 

Juktie åarjelsaemien seamma raajesetseegkemem baajede dovne generiske jïh vuesiehtimmes 

jiehtieginie komplementeraajesinie, dle ij veanhtoe jeatjah elemente SpecTP:ese jåhta juktie 

EPP:em illedh generiske hammoedimmine ståaredh gænnah. Dah åarjelsaemien 

vuesiehtimmieh buerebh daejriehtieh EPP-krïeveme seammalaakan illesåvva, saaht mejtie 

generiske jallh vuesiehtimmes jiehtege komplementeraajesisnie. Dah aaj daejriehtieh generiske 

operatovre dïhte mij generiske toelhkestimmiem stuvrie dej veajkoej jiehtege generiske, goh 

4.4.2 buerkiestamme.  Baaltele, dle jeatjah bagkesimmieh aaj gååvnesieh mah dam dåarjedieh. 

Uvtemesth ij gan jeatjah elemente gååvnesh mij maahta SpecTP:ese juhtedh EPP:em skyöredh 

aelhkie generiske hammoedimmine, jïh mubpesth, dle ij jeatjah elementh mah maehtieh 

SpecTP:ese juhtedh gellie jeatjah gïeline gååvnesh gænnah, v.g brasil-portugijsen gïelesne (93). 

Vuesiehtimmesne (93) generiske Ø3SG dennie vuelieöörneme raajesisnie gååvnese, jïh geerve 

vïenhtedh våajnoes baakoe mij ij subjekte EPP:em illie. 

(93) É      assim       que      Ø        faz                       o        doce.    BP 

  Lea.3SG.PRS naemhtie SUBJ  Ø3SG   dorje.3SG.PRS   DEF   sietiesaate 

     ‘Naemhtie Ø sietiesaath dorje’ 

Rodrigues (2004:70) iedtjeles jïjtsevoetem generiske hammoedimmine aelhkie presensinie 

BP:esne buakta. Daejnie haamoedimmine tsiehkieadverbijale EPP:em illie (94). 

(94) Aqui      conserta      sapato.    (Rodrigues 2004:70)    BP 

  daesnie  dåvvodh-PRS-3SG  gaamege 

  ‘Daesnie gaamegh dovve’ 

Dagkarinie hammoedimmine dïhte tjeakoes generiske nullesubjekte gåalmede persovnesne ij 

maehtieh sekundærepredikatem baajedidh mij stuvreme subjekten vööste, goh bêbado 

‘geeruvisnie’ jallh irritado ‘ermies’, maam (95) vuesehte. 

(95) *Aqui     conserta                   sapato     bêbado/ irritado. (Rodrigues 2004:71) BP 

    daesnie dåvvodh-PRS-3SG gaamege geeruvisnie/ermies 

    ‘Daesnie gaamegh dovve geeruvisnie/ermies’ 

Rodrigues:en (2004:70) mietie daate goere aaj nuepiem feerhmie anaforh viedtedh dan 

gaavhtan sekundærepredikate, vuesiehtimmesne (95), ij maehtieh predikasjovneektiedimmiem 

tsiehkieadverbijaline SpecTP:sne tseegkedh. Jis modaale viehkieverbe raajesisnie, dle 

baajnehtimmie gaarvene (96). 

(96) Nesse    hotel        não  pode                                  BP 

daennie hotellesne ijje  maehtedh.PRS.3SG  

entrar             na             piscina       bêbado. 

mïnnedh.INF ART.ILL  bassengese geeruvisnie 

‘Daennie hotellesne ij maehtieh bassengese mïnnedh geeruvisnie’ 

Rodrigues (2004:72) buerkeste joekehtse (95) jïh (96) gaskem lea dan modaale viehkieverben 

bïjre mij akte såarhts stuvremeverbe. Rodrigues:en mietie modaale viehkieverbe byjngetje 

argumentem vaalta, mij infinitte raajesinie aktene gusnie PRO subjekte. Manne agnostiske 

gaajhkide biehkide Rodrigues:en raeriestimmine, men åarjelsaemien jeatjah goerem BP:ste 

vuesehte (97). 

(97) Jis ij Ø3SG jïjtjemse iehtsieh, ij Ø3SG maehtieh jeatjah almetjh iehtsedh. 

Vuesiehtimmie (97) aktine temporaale lïhtseraajesinie aalka. Lïhtseraajesen aelhkie tempuse, 

jïh dïhte refleksijve objekte jïjtjemse viedteldihkie dan generiske nullesubjektese. Akte 

vuestieargumente maahta dagke årrodh lïhtseraajesisnie nyöjhkeme, jïh nyöjhkemisnie dovne 

tempuse jïh kongruense (Vinka 2007). Daejnie goh våarome maahta fryöjstehke årrodh 

nyöjhkemem viertiestidh Rodrigues:n vuajnojne modaale viehkieverbide, gidtjh nyöjhkeme 

byjngetje argumentem vaalta, jïh aktem raajesekomplementem. Men ij leah daate naan nænnoes 

argumente juktie ij leah naan buajhkoes argumenth mah dagkeres analyjsem dåarjoehtieh, ij 

teorijen mietie jïh ij akt empirijen mietie. Manne dan åvteste konklusjovnine åtnam generiske 

nullesubjekth åarjelsaemien gïelesne maehtieh aktem anaforem viedtedh, dovne gosse raajese 

lea jeahtasovveme aelhkie tempusisnie jallh modaale viehkieverbem åtna. (98) dam minngemes 

vuesehte. 

(98) Ij Ø3SG edtjh sinsitnine jerhpiedidh. 

Nuepie aktem generiske nullesubjektem åarjelsaemien gïelesne utnedh dan åvteste ovjearohks 

mejtie modaale viehkieverbe raajesisnie jallh ij. Daejnie våaroeminie aervedem dïhte 

åarjelsaemien generiske pronovmene T:ese jåhta, jïh EPP:em illie.  

Daennie boelhkesne buerkiestamme mij EPP, jïh mah haestemh Holmbergen teorije buakta 

EPP:en bïjre dan åvteste åarjelsaemien vuesehte jeatjah elementh enn subjekte eah maehtieh 

SpecTP:ese juhtedh EPP:em illedh. Dan åvteste bagkesamme åarjelsaemien generiske 

nullesubjekth SpecTP:ese juhtieh juktie EPP:em illedh.  

 

5. Vuesiehtimmes pronovmenh 

Daate boelhke vuesiehtimmes nulle pronovmenen bïjre gåalmede persovnesne, jïh dah 

syntaktihkeles mekanismide viedteldihkie vuesiehtimmes pronovmenasse Holmbergen (2010a, 

2010b) teorijen mietie. Dam darjoem juktie Vinka (2022:311-312) vuesiehtamme åarjelsaemien 

vuesiehtimmes Ø pronovmenem gåalmede persovnesne baajede raaktan goh stinkes NS-gïelh, 

jïh juktie Holmberg (2010b:215) jïh Roberts (2019:199-212) jïh jienebh, bagkesamme 

generiske Ø3SG jïh vuesiehtimmes Ø gåalmede persovnesne eah maehtieh dennie seamma 

gïelesne gååvnesidh. 5.1 vuesiehtimmes pronovmeni bïjre gåalmede persovnesne, dovne 

såemiesmearan jïh stinkes NS-gïeline. 5.2 vuesiehtimmes pronovmeni bïjre gåalmede 

persovnesne åarjelsaemien gïelesne, jïh 5.3 abpe boelhkem iktede.  

5.1 Vuesiehtimmes pronovmenh såemiesmearan- jïh stinkes NS-gïeline 

Daate boelhke vuesiehtimmes pronovmeni bïjre gåalmede persovnese såemiesmearan jïh 

stinkes NS-gïeline. Boelhke vuesehte åarjelsaemien eevre goh stinkes NS-gïelh jalhts gïele aaj 

generiske Ø3SG åtna. Daate boelhke aaj joekehtsem vuesehte dej åarjelsaemien pronovmeni 

gaskem, gidtjh nullepronovmene Ø, persovneles pronovmene dïhte jïh dïhte logoforeles 

pronovmene satne.  

Såemiesmearan NS-gïeline 1. jïh 2. persovne iktesth maahta nulle årrodh (Holmberg 2010a: 

210-211), men naa striengkies gåessie gåalmede persovne maahta Ø årrodh, jïh ij gåessie 

daarpesjh Ø årrodh (Holmberg 2010a:91-92). Sïejhme komplementeraajesisnie, gusnie 

åejvieraajesen subjekte jïh komplementeraajesen subjekte seamma persovne, lïhtseraajesen 

pronovmene maahta Ø årrodh, men maahta aaj våajnoes årrodh bielelen mïele jorkese. Daesnie 

vuesiehtimmie Holmbergeste (2010a:91) (99). 

(99) Ram1 mhanala                 ki         (tyani1) ghar   ghetla      Marathi 

  Ram  jiehtedh.PRT.3SG  SUBJ   (dihte) gåetie  åestedh.PRT.3SG 

  ‘Ram1 jeehti Ø1 gåetiem öösti’      

Vuesiehtimmie (99) dehtie såemiesmearan NS-gïeleste Marathi, gusnie maahta veeljedh mejtie 

komplementeraajesen subjekte Ø jallh våajnoes. Raajesen mïele seamma saaht guktie. Stinkes 

NS-gïeline komplementeraajesen subjekte tjuara Ø årrodh (100), aaj Holmbergeste (2010a:91) 

veedtjeme. 

(100) Gianni1 dice                       che     (*lui1)  vuole              Itaalijen gïele 

  Gianni  jeahta.PRS.3SG  SUBJ   (dïhte)  sæjhta.PRS.3SG  

  comprare      una   macchina  

  åestedh.INF DEF  bïjle 

‘Gianni1 jeahta sæjhta (*dihte1) bïjlem åestedh.’ 

Jis subjekte lui vååjnoes itaalijen gïelesne (100) dle orre topihke sjædta, jïh ij leah vielie Gianni 

mij sæjhta orre bïjlem åestedh, men jeatjah persovne. 

Åarjelsaemien gïelesne sjædta goh stinkes NS-gïeline. Jis komplementeraajesen subjekte edtja 

korefereente åejvieraajesen subjektine årrodh, dle tjuara Ø årrodh. Jis ij, dle orre topihkese 

vuesehte (101). 

(101) Aahka1 jeehti (*dïhte1) sæjhta orre bijlem åestedh. 

Geervebe raajesisnie gusnie jienebh persovnh mah maehtieh antesedentine årrodh 

subjektepronovmenasse, dle eantan stuerebe joekehtse såemiesmearan- jïh stinkes NS-gïeli 

gaskem. Daesnie vuesiehtamme vuesiehtimmine (102a-b) Holmbergeste (2010a:92), mij 

seamma goh vuesiehtimmie (35b-c). 

(102) a. Juha1 ei   ole                   sanonut            mitään, mutta Pauli2 sanoo 

             Juha NEG lea.PRS-3SG  jeahteme.PTC  mij  men   Pauli  jeahta.PRS-3SG 

   että     *Ø1       haluaa                  ostaa              uuden auton. 

   SUBJ   Ø*1/√2  sæjhta.PRS-3SG  åestedh.INF   orre    bïjle 

‘Ij Juha1 maam jeahteme, men Pauli2 jeahta *Ø=Juha/√Ø= Pauli sæjhta orre bïjlem    

åestedh’ 

b. Gianni1 non    ha                   detto         niente, ma  Paolo2 ha  

  Gianni  NEG  lea.PRS-3SG jeahteme.PTC   ij.mij,  men Paolo  lea.PRS-3SG  

 detto                che     Ø1 vuole                  comprare      una   macchina nuova. 

 jeahteme.PTC SUBJ      sæjhta.PRS-3SG åestedh.INF DEF  maskijne orre 

   ‘Ij Gianni1  maam jeahteme, men Paolo2 jeahteme  Ø1/2 sæjhta orre bïjlem åestedh’  

Soemen gïelesne, mij såemiesmearan NS-gïele, ij Ø vuesiehtimmesne (102a) maehtieh Juhese 

vuesiehtidh. Dam ij maehtieh juktie gietskies antesedente daerpies mij nullesubjektem c-neejpie 

(Holmberg 2010a:94), jïh nimhtie lea juktie nullesubjekte ajve akte PhiP, man ij leah 

vuesiehtimmes sjïerevoete Holmbergen mietie. T ij gænnah [uD]:em utnieh, jïh dan gaavhtan 

ij gåeredh subjektem diskursesne mij ij nullesubjektem c-neejpie identifieeredh (Holmberg 

2010a:94-95,103-104).  

Stinkes NS-gïeline ij naan krïeveme gietskies antesedente gååvnese, jïh ij gan antesedente 

tjoerh nullesubjektem c-neejpedh. Dïhte sæjhta jiehtedh Ø vuesiehtimmesne (102b) maahta 

åejvieraajesen topihkese Gianni vuesiehtidh dennie gårroeh koordinasjovnesne, men aaj 

Paolo:se vuesiehtidh dennie åelkies lïhtsesne. Dah vuesiehtimmes jïjtsevoeth dan åvteste 

joekehtedtieh såemiesmearan- jïh stinkes NS-gïeline gosse lea vuesiehtimmes nulle 

pronovmenen bïjre gåalmede persovnesne. Goh tjïelkestamme boelhkesne 4.5 dle stinkes NS-

gïelh vihtiessjïerevoetem [uD] T:sne utnieh, jïh mij ij maehtieh aarvoem åadtjodh nulle 

subjekteste. Daate sæjhta jiehtedh raajesh nulle subjektine eah grammatihken mietie sjïdth, mij 

vijriebasse aaj sæjhta jiehtedh vuesiehtimmes nulle pronovmene ij grammatihken mietie daan 

njoelkedassen mietie. Daate aaj mannasinie antesedente tjuara nullesubjektem c-neejpedh 

såemiesmearan NS-gïeline maam leam bijjielisnie neebneme.  

Dan gaavhtan vuesiehtimmes nullesubjekth leah grammatihken mietie stinkes NS-gïeline, jïh 

aaj eevre daerpies kontekstine goh vuesiehtimmesne (102 b), dle daerpies analyjsem boelhkesne 

4.5 vijriedidh. Goh leam joe neebneme, dle stinkes NS-gïelh vihtiessjïerevoetem [uD] T:sne 

utnieh mij ij maehtieh aarvoem nullesubjekteste åadtjodh juktie dïhte ajve akte PhiP man ij leah 

vihtiessjïerevoete. Daate maahta buerkiestidh man åvteste stinkes NS-gïelh eah generiske 

Ø3SG utnieh, men dellie aaj aerviedibie vaallah vuesiehtimmes pronovmene gåalmede 

persovnesne grammatihken mietie, maam vuesiehtimmie (103) vuesehte. 

(103)  [CP [T [uD] [vP Ø v …]]] 

Jeatjah baakoejgujmie, vuesiehtimmesne (103) ij naan DP mij maahta aarvoem [uD]:se vedtedh 

T:sne. Juktie dåeriesmoerem vuesiehtimmesne (103) salkehtidh, Holmberg (2010a:95-97) 

Frascarelli:m (2007) fulkie. Frascarelli:n (2007) våarome lea dïhte veele tseegkeme deskriptijve 

generaliseringe man mietie nullesubjekten rïektes antesedente lea aboutness-shift topihke 

stinkes NS-gïeline, jïh dïhte dennie lïhkes lingvistihke diskursesne tseegkeme (Samek-

Lodovvici 1996, Grimshaw & Samek-Lodovici 1996). Frascarelli:n (2007:693-694) mietie akte 

topihkeposisjovne C-suerkesne stinkes NS-gïeline gååvnese. Våajnoes DP mij subjektine jåhta, 

v.g. Gianni dennie itaalijen vuesiehtimmesne (104a), aalkoeposisjovneste SpecvP, SpecTP:se 

jåhta. Daate juhteme eevre daerpies dan gaavhtan DP:e Gianni ij maehtieh T:ine aktanidh. 

Agree:en baaktoe DP:e Gianni aarvoem vadta [uD]:ese T:sne, maam (104a) vuesehte. Dan 

gaavhtan Gianni akte DP, dle guhkiebasse jåhta, amma CP:se, (104b), våajnoes jallh tjeakoes 

juhtemen baaktoe, jïh desnie orre topihkem åehpiedahta.26 

(104) a. [TP Gianni T [uD] [vP tGianni v ha visitato la mostra]]     (Holmberg 2010a:96) 

             |______|  Aarvoem [uD]:se vadta Agree:en baaktoe 

  b. [CP<Gianni> [TP Gianni T [uD] [vP tGianni v ha visitato la mostra]] 

Dan gaavhtan dïhte vihties DP:e vuesiehtimmesne (104) orre topihkem åehpiedahta, dle ij 

maehtieh akten aarebi åehpiedahteme topihkese vuesiehtidh dennie lïhkes lingvistihke 

diskursesne. Daate ryöktesth konsekvense åtna dejtie vuesiehtimmes jïjtsevoetide veaksehks 

våajnoes gåalmede persovnen pronovmeni luvnie, v.g. itaalijen lui/egli ‘3SG:mask’. Dah orre 

topihkem åehpiedehtieh seammalaakan goh sïejhme vihties DP, maam (105) vuesehte, 

(Holmberg 2010a:96). 

(105) a. [TP egli T[uD] [vP tegli v ha visitato la mostra]]       (Holmberg 2010:96) 

        |____|  Aarvoem [uD]:se vadta Agree:en baaktoe 

  b. [CP <egli> [TP egli T[uD] [vP tegli v ha visitato la mostra]] 

Daelie gåarede dåeriesmoerem vuesiehtimmesne (103) vuartasjidh, gidtjh [uD] T:sne mij ij 

maehtieh aarvoem åadtjodh. Frascarelli:n (2007) teorijen aalkoevåarome lea Samek-

Lodovicis:en (1996) jïh Grimshaw & Samek-Lodovicis:i (1996) goerkese nullesubjekte åejjie 

aktene topihkeværjosne. Jallh tjyölkehkåbpoe, Frascarelli:n (2007:693-694) mietie dle tjeakoes 

Aboutness-shift topihke C-suerkesne aktene finitte raajesisnie gusnie subjekte Ø, naakede mij 

maahta vuajnalgidh goh tjeakoes kopije antesedenteste. Daate abstrakte konstituente C-

suerkesne dorjesåvva, jïh ryöktesth konsekvense destie, dle daate tjeakoes operatovreligke A-

topihke (<A-Top>) vihtiessjïerevoetem [iD] åtna mij gåarede toelhkestidh. Dan åvteste <A-

Top> :en [iD] maahta aarvoem vedtedh [uD]:se T:sne (106). 

(106)  [CP <A-TOP> [TP T[uD] [vP tegli v ha visitato la mostra]] 

             |________|  Aarvoem [uD]:se vadta Agree:en baaktoe 

Dan gaavhtan <A-Top> vuajnelge goh tjeakoes kopije aktede åehpies topihkeste, mij C-

suerkesne dorjesåvva, dle gåarede aaj buerkiestidh man åvteste vååjnoe goh nullesubjekte ij 

 
26 Notasjovne “<...>” tjeakoes konstituentem daejrehte. 

gietskies antesedentem daarpesjh. Daejnie våaroeminie, edtjebe vuesiehtimmiem (102b) 

vuartasjidh, daesnie orrestamme goh (107). 

(107)  [CP Gianni1 non    ha                   detto         niente], ma   

   [CP Paolo2 ha detto... 

  a. [CP <A-TOP1=Gianni> [T[uD] vuole comprare      una   macchina nuova]]] 

      |_____________| --> Ø = Gianni 

  b. [CP <A-TOP2=Paulo> [T[uD] vuole comprare      una   macchina nuova]]] 

      |_____________| --> Ø = Paulo 

Komplementeraajesen nullesubjekte, konjunksjovnen gårroehbielesne, maahta subjektese 

Gianni vuesiehtidh dennie gårroeh raajesisnie, jallh subjektese Paolo vuesiehtidh dennie åelkies 

raajesisnie, mij aaj nullesubjektem c-neejpie. Vuesiehtimmesne (107a) toelhkeste nullesubjekte 

korefereente Gianni:ne. Daate toelhkestimmie sjædta gosse <A-Top> lea tjeakoes kopije 

topihkeste, Gianni. <A-Top> [uD]:em T:sne gietskene c-neejpie, mij sæjhta jiehtedh [uD] 

aarvoem åådtje. Toelhkestimmie (107b) sjædta gosse <A-Top> tjeakoes kopije topihkeste 

Paulo. Dellie aaj <A-Top> [uD]:em T:sne c-neejpie. Daestie gåarede daam generaliseringem 

buektedh (108). 

(108)  <A-Top> tjuara nullesubjektem c-neejpedh stinkes NS-gïelesne  

Holmbergen (2010ab) mietie <A-Top> såemiesmearan NS-gïeline fååtese, naakede mij 

såemiesmearan buerkeste mannasinie Ø vuesiehtimmesne (102a), daesnie orrestamme goh 

(109), ij maehtieh korefereente Juhine årrodh. 

(109)  Juha1 ei   ole                   sanonut            mitään, mutta Pauli2 sanoo 

              Juha NEG lea.PRS-3SG  jeahteme.PTC  mij  men   Pauli  jeahta.PRS-3SG 

    että     Ø*1/√2 haluaa                    ostaa              uuden auton. 

    SUBJ           sæjhta.PRS-3SG  åestedh.INF   orre    bïjle 

‘Ij Juha1 maam jeahteme, men Pauli2 jeahta Ø (=Pauli, ≠Juha ) sæjhta orre bïjlem 

åestedh’ 

Ij leah læjhkan eevre buajhkoes man gaavhtan Ø maahta korefereente Pauli:ne årrodh. 

Nullesubjekte tjïelkestamme goh PhiP, jïh dan gaavhtan ij vihkeles spesifikasjovnh utnieh 

guktie maahta vuesiehtidh, naakede mij aaj akte fåantoe man gaavhtan såemiesmearan NS-gïelh 

generiske Ø3SG utnieh. Men dan gaavhtan vaallah c-neejpeme byörh vuesiehtimmes vihties 

toelhkestimmiem Ø:ste buektedh vuesiehtimmesne (109). Holmberg (2010a:102) amma jeahta 

nullesubjekth raajesinie goh (109) eah T:ine aktenh, jïh dan åvteste aaj EPP:em illieh. Daate 

læjhkan ij nuekies juktie buerkiestidh man åvteste vihties toelhkestimmie gåarede 

vuesiehtimmesne (109). Holmberg & Sheehan (2009:150-152) bagkesieh såemiesmearan NS-

gïelh nullepronovmenem gåalmede persovnese utnieh man lea sjïerevoete [uD]. Daate maahta 

vuajnalgidh goh deskriptijve strategije juktie maehtedh empirijem buerkiestidh, maam tjaelijh 

aaj mietiehtieh. Daan buerkiestimmien mietie, [uD] aarvoem åådtje dehtie lïhkemes 

antesedenteste mij nullesubjekten c-neejpie (110). 

(110)  Pauli2 sanoo [että Ø[uD] haluaa ostaa uuden auton. 

          |_____________| 

Juktie digkiedimmiem iktedidh, dle vuajneme dah elemeenth mah jarngesne Holmbergen 

(2010ab) analyjsesne vuesiehtimmes nullesubjektijste gåalmede persovnese stinkes- jïh 

såemiesmearan NS-gïeline leah: (i) [uD] T:sne, jïh (ii) Frascarelli:n <A-Top> C-suerkesne. 

Stinkes NS-gïelh dovne [uD] T:sne, jïh <A-Top> utnieh. Såemiesmearan NS-gïelh gåabpegh 

fååtesieh. Ij naan haestemh Holmbergen analyjsesne stinkes NS-gïelijste, men ij leah eevre 

tjyölkehke mannasinie såemiesmearan NS-gïelh vihties nullesubjekth muvhth 

hammoedimmine baajedieh.  

 

5.2 Vinka (2022) åarjelsaemien gïelen bïjre 

Vinka (2022) analyjsem vuesiehtimmes subjektepronovmenistie åarjelsaemien gïelesne 

åehpiedahta, gusnie bagkese åarjelsaemien stinkes NS-gïele. Goh leam gellien aejkien daennie 

barkosne vuesiehtamme, dle ij leah dan aelhkie goh Vinka (2022) vuesiehti dan gaavhtan 

åarjelsaemien aaj generiske Ø3SG baajede. Vijriebasse ij Vinka dejtie faatoes klustereeffekth 

neebnh, mejstie byöroe naakenh jallh biehkieh gaavnedh.  

Raajesinie goh vuesiehtimmesne (111) Ø Jåvvese jallh Læjsese vuesehte, naakede mij vuesehte 

åarjelsaemien jïjtsevoeth åtna mah stinkes NS-gïeline gååvnesieh, men ij såemiesmearan NS-

gïeline.  

(111)  Ij Jåvva maam jeahteme, men Læjsa jeehti Ø1/2 sæjhta orre bïjlem åestedh. 

Vinkan (2022) mietie gåabpegh toelhkestimmieh vuesiehtimmeste (111) seamma maadtoem 

utnieh goh dejtie seammaplieres itaalijen vuesiehtimmide vuesiehtimmesne (107) bijjielisnie. 

C-suerkesne abstrakte <A-Top> maahta gååvnesidh, mij tjeakoes kopije DP:ste Jåvva, jallh 

DP:ste Læjsa. Vinkan (2022) mietie <A-Top> aarvoem [uD]:se T:sne vadta. Dåeriesmoere 

daejnie analyjsine dïhte aaj generiske Ø3SG heerrede, jïh dan åvteste ij iktemierien analyjsem 

åarjelsaemien gïeleste vadta. 

Vijriebasse Vinka (2022) vuesehte åtnoe dehtie tjuvtjiedimmie pronovmenistie dïhte, goh 

persovnen pronovmene gåalmede persovnese, jïjtsevoeth vuesehte mah måjhtajehtieh våajnoes 

pronovmeni bïjre stinkes NS-gïeline, gidtjh ij maehtieh korefereente topihkine årrodh. 

Vuestelen, dle dïhte orre topihkem åehpiedahta, seammalaakan goh itaalijen egli 

vuesiehtimmesne (105) bijjielisnie. Åarjelsaemien vuesiehtimmie mij dam vuesehte lea (112). 

(112)  Ij Jåvva maam jeahteme, men Læjsa jeehti dïhte *1/*2 sæjhta orre bïjlem åestedh. 

Minngemosth byöroe neebnesovvedh persovneles pronovmene satne jïjtsevoeth vuesehte mah 

eevre joekehts dovne Ø:este jïh pronovmenistie dïhte dan gaavhtan logoforeles pronovmene ( 

vuartesjh v.g. Koopman & Sportiche 1989). 

(113)  Ij Jåvva1 maam jeahteme, men Læjsa2 jeehti satne *1/√2 sæjhta orre bïjlem åestedh. 

Pronovmene satne distributijven gaertjiedamme, jïh ajve maahta åtnasovvedh 

komplementeraajesinie akten attitydepredikatese. Vuesiehtimmesne (113) satne 

predikateverben subjektese vuesehte, gidtjh Læjsa. Vihkele neebnedh ij logoforeles 

pronovmene eevre daerpies gænnah daennie tsiehkesne. Boelhkesne 6.1 pronovmenh 

åarjelsaemien gïelesne vielie digkedem.  

 

5.3 Iktedimmie 

Åarjelsaemien goh stinkes NS-gïelh, aaj gosse aelhkie raajese gusnie nulle subjekte maahta 

gellie raajesh bååstede vuesiehtidh, raajeseraasti dåaresth (114). 

(114) Dæjman Laara1 skylli. Dellie Ø1 orre voelph åadtjoeji. Dejtie Ø1 edtja jirreden råekedh 

gosse Ø1 Staarese vualka. 

Vuesiehtimmesne (114) akte våajnoes subjekte Laara, jïh gaajhkh nullesubjekth mah minngesne 

båetieh korefereente dejnie våajnoes subjektine voestes raajesisnie. Åarjelsaemien dan åvteste 

gaajhkh væhtah vuesiehtimmes pronovmenidie vuesehte, mah sïejhme stinkes NS-gïeline, 

seamma tïjjen goh gaajhkh væhtah generiske nulle pronovmenasse vuesehte mij sïejhme 

såemiesmearan NS-gïeline. Destie haestemh sjædta gosse Holmbergen (2010a:215) teorijen 

bïjre, jïh aaj guktie maahta buerkiestidh åarjelsaemien sjïerevæhtah dovne såemiesmearan jïh 

stinkes NS-gïelijste åtna. Dam vielie digkedem 6. boelhkesne.    

Daate boelhke vuesiehtamme guktie vuesiehtimmes nulle pronovmene gåalmede persovnese 

stinkes jïh såemiesmearan NS-gïeline åtnasåvva, jïh guktie maahta raajesh vuesiehtimmes nulle 

subjektine åarjelsaemien gïelesne hammoedidh. Manne vuesiehtamme åarjelsaemien raajesh 

vuesiehtimmes nulle pronovmeninie gåalmede persovnese, eevre seamma goh stinkes NS-

gïeline dan gaavhtan ij gietskies antesedente daerpies mij nullesujektem c-neejpie. 

Nullesubjekte maahta jeatjah baakoejgujmie korefereente årrodh aktine subjektine diskursesne, 

mij stinkes NS-gïeline vuajnelge goh <A-top>. Manne aaj vuesiehtamme dïhte logoforeles 

pronovmene satne, jïh persovnen pronovmene dïhte eah maehtieh seammalaakan åtnasovvedh 

goh persovneles pronovmene såemiesmearan NS-gïeline. Daate aaj Vinkan (2022) 

vuartasjimmiej mietie.  

 

6. Digkiedimmie 

Daennie barkosne leam haestemh tjïelkestamme mah viedteldihkie teorijide 

nullesubjekteparameteren bïjre, åarjelsaemien vuesiehtimmiejgumie våaroeminie. Manne 

vuesiehtamme åarjelsaemien gïelen lea generiske Ø3SG seammalaakan goh såemiesmearan 

NS-gïelh, jïh aaj jeatjah sjïerevæhtah åtna mah sïejhme såemiesmearan NS-gïeline. Dïhte mij 

sjïere, åarjelsaemien aaj vuesiehtimmes pronovmenem gåalmede persovnese baajede 

seammalaakan goh stinkes NS-gïeline, naakede mij ij byörh gåaradidh. Vinka (2022:311-312) 

bagkesamme åarjelsaemien dan gaavhtan stinkes NS-gïele, men daate barkoe vuesiehtamme ij 

leah gænnah. Daennie boelhkesne sïjhtem dan åvteste voejhkelidh tjïelkestidh mannasinie 

åarjelsaemien vuesiehtimmes pronovmenem gåalmede persovnese baajede, jïh digkiedidh mah 

konsekvensh dïhte åtna dejtie syntaktihkeles mekanismide mejtie daennie barkosne 

tjïelkestamme. Boelhke 6.1 gåalmede persovnen pronovmenen bïjre åarjelsaemien gïelesne, jïh 

boelhke 6.2 haestemi bïjre mah sjidtieh Holmbergen (2010a, 2010b) teorijine gosse dej 

syntaktihkeles mekanismi bïjre, jïh manne aaj voejhkelem dåeriesmoeride salkehtidh.  

 



67 
 

6.1 Gåalmede persovnen pronovmenh åarjelsaemien gïelesne 

Daate boelhke tjïelkeste doh joekehts pronovmenh gåalmede persovnese mah åarjelsaemien 

gïelesne gååvnesieh, jïh mah sjïerevæhtah doh joekehts pronovmenh utnieh. Boelhkesne aaj 

bagkesem mannasinie åarjelsaemien aaj tjeakoes nulle pronovmenem åtna, jïh mannasinie 

vuesiehtimmes nulle pronovmene gåalmede persovnesne jåhta, goh stinkes NS-gïeline. 

Åarjelsaemien gïelesne göökte våajnoes pronovmenh gåalmede persovnese, dïhte jïh satne. 

Gåabpegh daah pronovmenh leah sjïere dan åvteste satne, goh neebnesovveme boelhkesne 5.2 

lea logoforeles, jïh dïhte aaj jåhta goh tjuvtjiedimmie pronovmeninie. Jeatjah baakoejgujmie ij 

naan typologeles ov-mïerhkeldh våajnoes persovneles pronovmene gåalmede persovnese 

åarjelsaemien gïelesne gååvnesh seammalaakan goh v.g. son noerhtesaemien gïelesne jallh hän 

soemengïelesne. Ij gåaredh satne jallh dïhte vuesiehtimmesne (115) nuhtjedh, jïh manne sïjhtem 

vuesiehtidh man åvteste daate ij gåaredh. 

(115) Jååktan Næjla1 Tråantese vöölki. Desnie *satne1/*dïhte1/Ø1 Åvlam råaki. 

Dan gaavhtan satne logoforeles maahta ajve åtnasovvedh goh komplemente akten 

attitydepredikaatese, amma verbh goh jiehtedh, ussjedidh jïh vïenhtedh (Vinka 2018, Vinka 

2020:427), jïh dellie Ø seamma indeksem åådtje goh attitydepredikaaten subjekte.27 

Vuesiehtimmesne (115) ij naan attitydepredikaate gååvnesh jïh dan åvteste ij gåaredh satne 

saetniedehtedh. Jeatjah baakoejgujmie satne gaertjieldihkie distribusjovnem åtna, jïh dan 

åvteste ij maehtieh åtnasovvedh goh sïejhme vuesiehtimmes pronovmene gåalmede 

persovnese.  

Dïhte persovneles pronovmene, men lissine, dle aaj tjuvtjiedimmie pronovmene. Dan åvteste 

deiktiske pronovmeni jïjtsevoeth åtna, mij sæjhta jiehtedh dan leah guektiengïerth jïjtsevoeth. 

Patel-Grosz jïh Grosz (2017:279-284, jïh Patel-Grosz (2020) vuesiehtieh tjuvtjiedimmie 

pronovmenh åtnasovveme goh persovneles pronovmenh leah obviatijve, naakede mij vuesehte 

ij maehtieh akten tseegkesovveme topihkese vuesiehtidh, goh v.g. subjekte lea aktene 

raajesisnie. Dïhte dan åvteste åtnasåvva gosse topihke molse (116). 

(116) Jååktan Næjla1 Åvlamk råaki. Ø1/Dïhtek sïjhti löövjem jovkedh. 

 
27 Satne maahta aaj åtnasovvedh frijje ovryöktesth diskursesne (Östergren 2022:17-22), men ij leah sïejhme åtnoe 

pronovmenistie, jïh dan gaavhtan ij sjyöhtehke daan laavenjassese. 



68 
 

Nullesubjekte maahta akten topihkese vuesiehtidh voestes raajesisnie, gidtjh Næjla, mearan 

dïhte ajve maahta don voestes raajesen objektese, Åvla, vuesiehtidh. Dïhte amma åtnasovveme 

aktem orre topihkem mïerhkesjidh, jïh maahta dan åvteste akten objektese vuesiehtidh, men ij 

subjektese. Jis Patel-Grosz jïh Groszen (2017:272-279) ussjedimmievuekiem fulkie, maahta 

aerviedidh dïhte dovne vihties jïh vuesiehtimmes.  

Gosse ij gåaredh satne jallh dïhte nuhtjedh, dellie ajve akte nulle subjekte aajmene, jïh dïhte 

maahta tjïelkestidh mannasinie åarjelsaemien gïele vuesiehtimmes nulle pronovmenem åtna 

gåalmede persovnese seammalaakan goh stinkes NS-gïelh. Maahta jiehtedh dïhte eevre 

daerpies sjædta dan åvteste akte typologeles ov-mïerhkeldh våajnoes persovneles pronovmene 

fååtese, jïh dan åvteste maahta aerviedidh åarjelsaemien gïele aaj tjeakoes pronovmenem åtna 

gåalmede persovnese. Daate nulle pronovmene maahta vuajnalgidh goh onn’ohtje pronovmene 

man leah phi-sjïerevoeth, men mij vihtiesvoeth fååtese goh buerkiestamme 4.5, man gaavhtan 

daate akte såarhts varijaabele mij maahta veadtasovvedh. Daate gaskem jeatjah Robertsen 

mietie (2019:228-239). Generiske hammoedimmine Ø3SG veadtasåvva dehtie generiske 

opertovreste Gn, jïh seammalaakan nulle pronovmene tjuara veadtasovvedh vuesiehtimmes 

hammoedimmine. Daate lea aalkoevåarome guktie maahta dejtie syntaktihkeles mekanismide 

vuesiehtimmes nulle pronovmenasse gåalmede persovnesne åarjelsaemien gïelesne tjïelkestidh 

jalhts gïele aaj generiske nulle pronovmenem baajede. Dam gïetedem minngebe boelhkesne, 

6.2. Mah jeatjah jïjtsevoeth åarjelsaemien nulle pronovmene åtna tjuara jïjtse goerehtimmesne 

goerehtidh. 

Vinka (2022) seamma analyjsem åtna gosse lea vuesiehtimmes pronovmenen bïjre 

åarjelsaemien gïelesne, men båajhtoeh vaestiedassem buakta, gidtjh åarjelsaemien edtja stinkes 

NS-gïeline årrodh. Ij gujht læjhkan dan rovnege dan åvteste daate lea sjïere væhta stinkes NS-

gïeline, men jis Vinka aaj goerehtamme generiske nullepronovmenem, determinatijvh mejtie 

buerkiestamme 2.2.3. jïh dåeriesmoeride infleksjovneparadigmi bïjre goh neebnesovveme 

boelhkesne 2.2.1, dellie ij daan vaestiedassese båateme. Nulle subjekten gaavhtan direktijve 

subjunktijvine dïhte aaj bagkese göökte joekehts nulle pronovmenh åarjelsaemien gïelesne 

gååvnesieh, dan gaavhtan nulle pronovmene aaj maahta evtebe raajesen objektese vuesiehtidh, 

jïh ij ajve akten topihkese (Vinka 2022:308-317) Daesnie vuesiehtamme vuesiehtimmine (117) 

Vinkeste (2022:317)  

(117)  Tjidtjie Pierem1 stilli Ø1 edtji bijlem dåvvodh. 

Vuesiehtimmesne (117) lïhtseraajesen nullesubjekte korefereente åejvieraajesen objektine, jïh 

dan åvteste konklusjovnine åtna göökte joekehts nullesubjekth tjuerieh gååvnesidh dan åvteste 

dïhte byöroe korefereente årrodh raajesen topihkine tjidtjie. Dam dorje juktie åtna åarjelsaemien 

gïele stinkes NS-gïele. Vinka (2022) aaj bagkese subjunktijve raajesekomplementh eah CP:m 

utnieh men akte ModusP, mij ij maehtieh <A-Top> utnedh. Illedahkine sjædta 

standardemekanismh pronominelle vuesiehtæmman ij vielie juhtieh (Vinka 2022:335-337). 

Men jis åarjelsaemien gïelem åtna goh såemiesmearan NS-gïele, dellie dåemede goh jeatjah 

NS-gïelh, gidtjh nulle subjekte lea korefereente dejnie lihkemes antesedentine, mij dellie lea 

objekte. Parallelle eantan tjyölkehkåbpoe sjædta gosse krööhkeste nulle subjekte 

vuesiehtimmesne (117) maahta aktine våajnoes pronovmeninie jeerehtidh, bielelen baajnehtidh 

guktie raajesem toelhkeste (118). 

(118)  Tjidtjie Pierem1 stilli edtji dïhte1 bijlem dåvvodh. 

Dïhte mij sjïere dej åarjelsaemien subjunktijvigujmie lea uvtemesth dïhte modaale viehkieverbe 

edtjedh, jïh mubpesth dïhte våajnoes pronovmene dïhte mij iktesth lea viehkieverben 

åelkiesbielesne. Daesnie dïhte legitijme dan gaavhtan antesedente Pierem lea åejvieverben 

objekte, jïh destie ij naan topihke. Jis aerviedibie åarjelsaemien lea såemiesmearan NS-gïele, ij 

leah daerpies göökte joekehts nulle pronovmenigujmie. Eevre joekehts Vinkan (2022) mïeleste 

manne mealam doh subjunktijve komplementeraajesh vuesiehtieh guktie doh voestegas 

jïjtsevoeth pronominelle systeemesne juhtieh. 

Daennie boelhkesne leam doh joekehts pronovmenh gåalmede persovnese åarjelsaemien 

gïelesne buerkiestamme. Åarjelsaemien aktem pronovmenem dïhte åtna mij dovne persovneles 

jïh tjuvtjiedimmes, aktem logoforiske pronovmenem satne jïh aktem nulle pronovmenem. Nulle 

pronovmene lea konsekvense dan gaavhtan dïhte ij ajve persovneles pronovmene, men aaj 

deiktiske, jïh maahta jiehtedh dïhte gellielaakan funksjovnem illie akten faatoes typologeles 

persovneles pronovmenasse, jallh dïhte lea tjeakoes persovneles pronovmene. 

 

6.2 Haestemh viedteldihkie dejtie syntaktihkeles mekanismide  

Daate boelhke haestemh gïetede mah ektiedimmesne jijhtieh dej syntaktihkeles 

mekanismigujmie, dan åvteste åarjelsaemien sjïerevæhtah åtna mah leah viedteldihkie göökte 

joekehts suerkiejgujmie nullesubjektegïelijste, såemiesmearan- jïh stinkes NS-gïelh. Boelhke 

aaj ånnetji gïetede guktie maahta dåeriesmoerem salkehtidh. 

Doh minngemes teorijh (Holmberg 2010, Roberts 2019) mah leah dej syntaktihkeles mekanismi 

bïjre, buerkiestamme boelhkesne 4.5 jïh 5.1, jiehtieh nulle generiske pronovmene jïh 

vuesiehtimmes pronovmene gåalmede persovnesne eah maehtieh ektesne årrodh aktene jïh 

seamma gïelesne. Naakede mij sæjhta jiehtedh doh sjïerevæhtah mejtie åarjelsaemien åtna, eah 

maehtieh gååvnesidh, jallh teorije ij leah ållesth jallh reaktoe. Daennie laavenjassesne leam 

vuesiehtamme gåabpegh daah sjïerevæhtah amma åarjelsaemien gïelesne gååvnesieh, jïh dellie 

daerpies laejhtehks teorijese årrodh jïh pryövedh buerkiestimmieh gaavnedh guktie dam 

salkehtidh. Daennie ektiedimmesne maahta lissiehtidh doh haestemh mejtie åarjelsaemien gïele 

åehpiedahta, såemieslaakan måjhtajehtieh dej komplikasjovni bïjre mej uvte Rizzin (1982, 

1986) nullesubjekteparameetere bïejesovvi, v.g. dïhte mij mænngan neebnesovvi goh radikaale 

jïh såemiesmearan NS-gïelh. Daej dåeriesmoeri salkehtimmieh dennie sjïdtije Borer-Chomsky 

Hypotesesne (Baker: 2008a:354) gååvnesin, gusnie jeerehtassh gïetesuvvieh jïjtsevoetijste 

funksjonelle åejjiej luvnie raajesisnie. Daam strategijem manne aaj dåeredem. 

Aelhkemes vuekie haestiemidie salkehtidh lij orreme jiehtedh doh syntaktihkeles mekanismh 

generiske nullepronovmeni bïjre leah seammalaakan goh dïhte reerije teorije såemiesmearan 

NS-gïelide (Holmberg 2010, Roberts 2019) mij sæjhta jiehtedh akte aktanimmie sjugniehtåvva 

T:ine, jïh dïhte vuesiehtimmes pronovmene gåalmede persovnese saetniedahta aktine <A-top> 

C-suerkesne seammalaakan goh stinkes NS-gïeline, Frascarelli:n (2007) maallen mietie. Men 

muvhth haestemh åadtjoem daejnie salkehtimmine. Uvtemesth Holmberg (2010) lea 

bagkesamme såemiesmearan NS-gïelh eah sjïerevoetem [uD] T:esne utnieh, naakede maam 

stinkes NS-gïelh utnieh, juktie raaktan tjïelkestidh mannasinie generiske nulle pronovmene ij 

gåaredh stinkes NS-gïeline, jïh mannasinie teorije <A-top>:en bïjre ij leah faamosne 

såemiesmearan NS-gïeline. Ij leah seapan gænnah, jïh ij gan gåaredh, åarjelsaemien [uD] T:sne 

åtna såemies aejkien, jïh jeatjah aejkien ij [uD] T:sne utnieh. Dannasinie daerpies aktine eevre 

jeatjah tjïelkestimmine enn dïhte mij joe lea buerkiestamme daennie barkosne.  

Dan gaavhtan åarjelsaemien jienebh seammaplieres væhtah vuesehte såemiesmearan NS-

gïeligujmie, goh stinkes NS-gïeligujmie, goh vuesiehtamme boelhkesne 2.2, aervedem 

åarjelsaemien lea såemiesmearan NS-gïele jïh dan åvteste ij [uD] T:sne utnieh. Teorije maam 

leam daennie barkosne buerkiestamme, maahta dan åvteste dejtie syntaktihkeles mekanismide 

tjïelkedh gosse lea generiske Ø pronovmenen bïjre gåalmede persovnesne, bielelen guktie EPP 

illesåvva. Haestemh mah leah viedteldihkie EPP:se leam joe vuesiehtamme boelhkesne 4.1.3 

jïh 4.5.1, jïh vuesiehtieh åarjelsaemien gïele ij naan jeatjah elementem utnieh mij maahta 

SpecTP:se juhtedh juktie EPP:em illedh. Dïhte ij ajve aelhkie generiske hammoedimmieh 

baajnehth, men aaj komplementeraajresh mah åarjelsaemien gïelesne maehtieh seamma 

raajesetseegkemem utnedh dovne generiske jïh vuesiehtimmes komplementine. Guktie 

boelhkesne 4.5.1 bagkesim, dle vååjnoe vielie seapan aaj akte nulle pronovmene maahta 

SpecTP:se juhtedh juktie EPP:em illedh. Akte vihth argumente daase lea åarjelsaemien gïele 

aktem de facto nulle pronovmenem åtna goh vuesiehtamme boelhkesne 6.1, mij maahta 

veadtasovvedh aktede operatovreste C-suerkesne. Daate sæjhta jiehtedh ij leah seekere Agree 

meatan dejnie syntaktihkeles mekanismine, jïh nulle pronovmene ij leah dan gaavhtan 

heerresovveme SpecTP:se juhtedh. 

Stööremes haesteme lea tjïelkestidh guktie vuesiehtimmes nulle pronovmene gåalmede 

persovnesne gåarede. Åajvahkommes tjuara göökte dåeriesmoerh salkehtidh. Dïhte akte lea Ø 

subjekte tjuara maehtedh ektiedimmiem tseegkedh dejnie joe tseegkesovveme topihkine mejnie 

Ø subjekte lea korefereente, jïh dïhte mubpie lea tjuara gåaradidh EPP:em illedh. Goh 

buerkiestamme boelhkesne 5.1, dle akten vuesiehtimmes nullesubjekten antesedente  gåalmede 

persovnesne akte <A-top> C-suerkesne, Frascarelli:n (2007) teorijen mietie, jïh [uD] T:sne 

aarvoem åådtje dehtie jollemes topihkeste (DP). Dan gaavhtan såemiesmearan NS-gïelh eah 

[uD] T:sne utnieh, maahta bagkesidh <A-top> -teorije ij maehtieh faamosne årrodh daejtie 

gïelide, men dan gaavhtan åarjelsaemien gïele vuesehte vuesiehtimmes nulle pronovmene 

gåalmede persovnesne maahta gååvnesidh, sïjhtem læjhkan åssjalommesem goerehtidh <A-

top>:en bïjre aaj såemiesmearan NS-gïelide, men dellie goh operatovre. Manne dam ektedem 

don faktumasse åarjelsaemien gïele ij naan typologeles persovneles pronovmenem utnieh, goh 

buerkiestamme boelhkesne 6.1, jïh dan gaavhtan aaj jeatjah nullesubjekth jïh gåalmede 

persovnen pronovmenh veadtasuvvieh operatovrijste C-suerkesne.  

Goh buerkiestamme boelhkesne 4.4.2 dïhte generiske Ø pronovmene veadtasåvva aktede 

generiske operatovreste C-suerkesne, men aaj jeatjah nulle pronovmenh veadtasuvvieh aktede 

operatovreste C-suerkesne. Voestes jïh mubpie persovne maehtieh nulle årrodh såemiesmearan 

NS-gïeline bielelen akte antesedente gååvnese, men dah leah viedteldihkie aktede 

soptsestæjja/goltelæjja sjïerevoeteste C-suerkesne (Holmberg 2010a:103, Roberts 2019:216), 

akte mij gohtjesåvva speech/act operatovre. Akte teorije mij båata daestie Sigurðsson (2004). 

Vinka (2018, 2020:427) aaj vuesiehtamme dïhte logoforeles pronovmene satne aaj 

viedteldihkie aktede operatovreste C-suerkesne, gidtjh logoforeles operatovre. Daate lea 

barkoej mietie gaskem jeatjah daejstie Adesola (2005), Baker (2008b), Anand (2006) jïh 

Koopman (1989). Akte <A-top> maahta såemiesmearan NS-gïeline dan åvteste operatovrine 

årrodh, mij nullepronovmenem veadta vuesiehtimmes hammoedimmine. Operasjovne dan 

gaavhtan ovrehte seamma sjædta goh stinkes NS-gïelide, buerkiestamme boelhkesne 5.1, 

bielelen aarvoem [uD]:se T:sne vedtedh. Nulle pronovmene veadtasåvva seammalaakan goh 

generiske nulle pronovmene, men joekehtse lea nulle pronovmene vuesiehtimmes raajesinie 

vihties sjædta juktie dïhte jollemes <A-Top> vihties generiske nulle pronovmenen mohte mij 

ismeres sjædta dan gaavhtan dïhte lea gårreldihkie aktene PhiP:sne jïh ij aktene DP:sne. 

Boelhkesne 4.4.2 bagkesim Ø lea onn’ohtje pronovmene, Barbosan mietie (2019), jïh 

uvtemesth Roberten mietie (2019). Dïhte onn’ohtje pronovmene aktem varijaabelem x åtna, jïh 

daate varijaabele tjuara veadtasovvedh aktede sjiehteles antsedenteste. Generiske raajesinie x 

veadtasåvva dehtie generiske operatovreste Gn, goh vuesiehtamme vuesiehtimmesne (119).  

(119)  [CP Gn1 [Øx desnie njaelkieslaakan tjaahkesje]]. 

     |__| 

     Viedteme 

Jis baajebe Ockamen nejpie bihkeden årrodh guktie edtja vuesiehtimmes gåalmede persovnem 

åarjelsaemien gïelesne analyseeredh, mijjieh daase båetebe: Goh leam joe neebneme, dle ij leah 

seapan T:en leah joekehts sjïerevoeth gosse lea [uD]:en bïjre. Destie negatijve konsekvensh 

sjïdteme jïh jeerehtassh baajeme mah eah leah sjïere öörnegen mietie jallh vihtiestamme. T 

byöroe dan åvteste doh seamma jïjtsevoeth utnedh goh vielie representatijve såemiesmearan 

NS-gïelh, gidtjh [uD]:em fååtesidh. Mov mïelen mietie ij naan legitijme fåantoeh gååvnesh 

aerviedidh gellie såarhts nullepronovmenh åarjelsaemien gïelesne gååvnesieh. Boelhkesne 6.1 

leam joe vuesiehtamme nullesubjekte subjunktijve raajesekomplementine maahta gïetesovvedh 

goh pronovmene mij dehtie lïhkemes c-neejpije antesedenteste veadtasåvva, seammalaakan 

goh vg. soemengïelesne jïh BP:sne, jis dïhte subjunktijve raajesekomplemente unnebe goh akte 

CP. Daej fåantoej gaavhtan dïhte vihties mierie byöroe C-suerkesne årrodh. Mov mïelen mietie 

dle dïhte mij lea sjïere åarjelsaemien gïelese, lea faktume Frascarelli:n <A-Top> maahta C-

suerkesne gååvnesidh (120). 

(120)  Jååktan Læjsa1 staarese vöölki.  

   [CP <A-TOP1> [desnie Øx orre måvhkam öösti]]. 

      |____________| 

           Viedteme 

Baajebe aerviedidh <A-Top> doh seamma jïjtsevoeth åtna goh stinkes NS-gïeline, gidtjh dïhte 

lea tjeakoes kopije dehtie rïektes antesedenteste, naakede mij sæjhta jiehtedh <A-Top> = Læjsa 

vuesiehtimmesne (120). Daesnie hedtieh stinkes NS-gïeligujmie orrijieh. Dan gaavhtan T ij 

[uD] utnieh åarjelsaemien gïelesne, dellie <A-Top> ij naan aarvoem vedtieh akten 

toelhkestimmes vihtiessjïerevoetese. Men, <A-Top> varijaabelem x veadta dennie onn’ohtje 

pronovmenisnie Øx. 

Daelie maahta daam gyhtjelassem hammoedidh: Gåessie <A-Top> såemiesmearan NS-gïeline 

gååvnesieh? Jis ektede <A-Top>:em såemiesmearan NS-gïeline gyhtjelassese mah pronovmenh 

mah gååvnesieh, maahta åarjelsaemien gïelen mietie bagkesidh <A-Top> ajve gååvnese 

såemiesmearan NS-gïeline mah eah ov-mïerhkeldh «sïejhme» persovneles pronovmenem 

utnieh, jallh jeatjah baakoejgujmie, gïeline mah aktem de facto tjeakoes nullepronovmenem 

utnieh seammalaakan goh dïhte maam leam vuesiehtamme åarjelsaemien gïelesne boelhkesne 

6.1. Dellie dïhte gujht tjïelkeste mannasinie <A-Top> ij gååvnesh v.g. soemen gïelesne. Dan 

åvteste dïhte «sïejhme» pronovmene hän maahta akten antesedentese vuesiehtidh mij ij 

pronovmenem c-neejph.  

Gosse lea EPP:en bïjre jïh guktie illesåvva raajesinie vuesiehtimmes nulle subjektine gåalmede 

persovnesne, dellie aervedem dïhte aaj dorjesåvva SpecTP:sne seammalaakan goh leam 

buerkiestamme generiske nulle subjektese boelhkesne 4.5.1. Daate lea guhkede aktede ållesth 

tjïelkestimmeste jallh salkehtimmeste dejtie haestiemidie dej syntaktihkeles mekanismi bïjre 

mejtie leam daennie barkosne vuesiehtamme, men mierien sisnjelen daehtie barkoste ij gåaredh 

dam lïhkebe goerehtidh.  

Daennie boelhkesne leam vuesiehtamme guktie maahta salkehtidh dejtie syntaktihkeles 

haestiemidie mah jijhtieh, dan åvteste åarjelsaemien gïele sjïerevæhtah åtna dovne 

såemiesmearan jïh stinkes NS-gïelijste. Åarjelsaemien leah jienebh seamma væhtah 

såemiesmearan NS-gïeligujmie goh stinkes NS-gïeligujmie, jïh dan åvteste åtnam 

åarjelsaemien ij [uD] T:sne utnieh, jïh vuesiehtimmes nulle pronovmene gåalmede persovnesne  

veadtasåvva aktede <A-top> :ste C-suerkesne. <A-Top> byöroe operatovrine vuajnalgidh 

såemiesmearan NS-gïeline mah ov-mïerhkeldh «sïejhme» pronovmenh fååtesieh jïh sijjeste 

nulle pronovmenem utnieh. 

7. Konklusjovne 

Daate barkoe gellielaakan guektelen orreme, jalhts dah biehkieh ektine sjiehtieh. Uvtemesth 

leam generiske hammoedimmieh åarjelsaemien gïelesne tjïelkestamme, dovne guktie 

generiske, arbitrære jïh spesifihke jiehtegh vååjnoeh jïh guktie dejtie toelhkestibie. Manne aaj 

dejtie syntaktihkeles mekanismide tjïelkestamme. Mubpesth leam goerehtamme guktie 

generiske nulle pronovmene faktumem baajnehte åarjelsaemien aaj vuesiehtimmes nulle 

pronovmenem gåalmede persovnese kreava, seammalaakan goh stinkes NS-gïelh. Dam 

dorjeme dan gaavhtan Holmberg (2010b:215) jïh Roberts (2019:199-212) bagkesamme eah 

daah göökte sjïerevæhtah maehtieh dennie seamma gïelesne gååvnesidh, jïh dan gaavhtan 

Vinka (2022:311-312) bagkesamme åarjelsaemien stinkes NS-gïele. Barkoe vuesiehtamme 

åarjelsaemien gåabpegh sjïerevæhtah åtna, jïh dan gaavhtan aaj voejhkelamme buerkiestidh 

mannasinie naemhtie, jïh aaj salkehtimmieh buektedh dejtie haestiemidie mah jijhtieh teorijen 

vööste. Daennie boelhkesne edtjem dan åvteste barkoem iktedidh jïh dotkemegyhtjelasside 

vaestiedidh. Manne aaj gyhtjelasside jïh aamhtesidie tjuvtjedem mejtie daerpies vielie 

goerehtidh, jïh mah jeatjah dotkemegyhtjelassh daate barkoe vååjnehtamme.  

Manne dotkemegyhtjelasside boelhkesne 1.2. orrestem, jïh iktemearan vaestedem. 

1. Guktie generiske jiehtegh åarjelsaemien gïelesne hammoedidh? 

Barkoe vuesiehtamme gåarede generiske jiehtegh Ø3SG:ine hammoedidh, seamma vuekien 

mietie goh soemen gïelesne jïh jeatjah såemiesmearan NS-gïeline. Generiske hammoedimmieh 

presenisnie, jïh dejnie maahta modaale viehkieverbe gååvnesidh mij våajnoes jallh tjeakoes. 

Jiehtegi sisvege seamma mejtie modaale viehkieverbe våajnoes jallh tjeakoes. Dej veajkoej 

tjeakoes modaale viehkieverbe, dle daate barkoe vuesiehtamme dan modaale viehkieverben lea 

epistemihkeles toelhkestimmie. Barkoe aaj vuesiehtamme tjeakoes modaale viehkieverbe ajve 

faamosne generiske hammoedimmine, jïh ij gosse vuesiehtimmes subjekte.  

2. Guktie arbitrære jïh spesifihke jiehtegh åarjelsaemien gïelesne hammoedidh? 

Barkoe vuesiehtamme gåarede arbitrære jiehtegh Ø3PL:ine hammoedidh, jïh dejnie jiehtieginie 

aaj tjeakoes modaale viehkieverbe maahta gååvnesieh, seammalaakan goh generiske 

jiehtieginie. Tempuse ij leah vihkele arbitrære jiehtieginie, jïh dan åvteste dovne presense jïh 

preteritume sïejhme. Arbitrære jiehtieginie ajve tjeakoes pronovmene, jïh våajnoes pronovmene 

ajve gosse daajesen sisnjelen Bare Nominals maam ajve såemiesmearan gïetedem. Spesifihke 

jiehtegh Ø1SG:ine jallh Ø1PL:ine hammode, jïh seammalaakan goh generiske jïh arbitrære 

jiehtieginie dle tjeakoes modaale viehkieverbe maahta gååvnesidh. Vaallah spesifihke 

jiehtieginie vihkele mennie tempusisnie raajese lea. 

3. Jeatjah indikaatorh gååvnesieh enn generiske nulle pronovmene gåalmede persovnese, 

mah dåarjedieh åarjelsaemien ij leah stinkes NS-gïele? 

Gellie indikaatorh gååvnesieh mah daejriehtieh åarjelsaemien ij leah stinkes NS-gïele. Dah 

vihkielommes jïh veaksahkommes bagkesimmieh leah: (i) åarjelsaemien ij minngieverbale 

subjekth baajedh, jïh (ii) ij determinatijvh utnieh. Daah leah sjïerevæhtah joekoen stinkes NS-

gïelide. Minngieverbale subjekth eah såemiesmearan NS-gïeline28 gååvnesh gænnah, jïh 

determinatijvh ållesth jallh såemiesmearan fååtesieh. Vijriebasse, dle leam aaj vuesiehtamme 

åarjelsaemien ij loktes infleksjovneparadigmh utnieh jis våaroeminie beaja mah 

infleksjovnehammoeh dennie njaalmeldh gïelesne åtnasuvvieh, jalhts gïelen leah loktes 

hammoeh reaktatjaelemen ortografijen mietie. Stinkes NS-gïeli leah loktes 

infleksjovneparadigmh, men såemiesmearan NS-gïeline ij leah krïeveme gænnah. Goh 

vuesiehtamme boelhkesne 2.2 dualise sveekes jallh ij gåessie njaalmeldh åtnasovvh, jïh geerve 

2. jïh 3. persovnem SG joekehtidh, jïh aaj 1. persovnem SG jïh 1.persovnem PL. Daate geerve 

konsonanten -h: en gaavhtan mij aajnehke mij daejtie hammojde sinsitneste joekehte, jïh mij 

geerve njaalmeldh gïelesne gåajhtsedidh. Dïhte loktes infleksjovneparadigme maahta dan åvte 

vuajnalgidh goh preskriptijve hammoeh mah normeringeste sjïdteme, jïh vuestelen dle 

njaalmeldh infleksjovneparadigme daejrehte åarjelsaemien ij loktes hammoeh utnieh.  

Åarjelsaemien amma vuesiehtimmes nulle pronovmenem gåalmede persovnesne baajede, mij 

sjïerevæhta stinkes NS-gïeline, maam Vinka (2022) aaj bagkesimmine åtna åarjelsaemien 

stinkes NS-gïeline gåhtjodh. Daate fenomeene ij såemiesmearan NS-gïeline gååvnesh, men goh 

leam boelhkesne 5.1 jïh 6.1 vuesiehtamme, dle daate seapan konsekvense dehtie faktumistie 

åarjelsaemien typologeles ov-mïerhkeldh persovneles pronovmenem fååtese, jïh dan åvteste ij 

jeatjah vuekie gååvnese enn nulle pronovmenem baajedidh. Mov mïelen mietie, jïh maam daate 

barkoe aaj vuesiehtamme, dle gellie fåantoeh gååvnesieh man gaavhtan åarjelsaemien byöroe 

såemiesmearan NS-gïeline vuajnalgidh, jïh ij stinkes NS-gïeline.  

  

4. Maam orre daajrojde åarjelsaemien maahta nullesubjekteparameeteren bïjre buektedh? 

 
28 Vuartesjh boelhke 2.2.4 Iktedimmie boelhkeåeseste 

Daate barkoe vuesiehtamme åarjelsaemien sjïerevæhtah juaka dovne såemiesmearan- jïh 

stinkes NS-gïeligujmie. Teorijen mietie eah generiske Ø3SG jïh vuesiehtimmes nulle 

pronovmene gåalmede persovnesne maehtieh dennie seamma gïelesne gååvnesidh, naakede mij 

vuesehte haestemh gååvnesieh dejnie reerije teorijine stinkes- jïh såemiesmearan NS-gïeli bïjre 

jïh aaj nullesubjekteparameeteren bïjre dan gaavhtan åarjelsaemien vuesehte daah göökte 

sjïerevæhtah maehtieh dennie seamma gïelesne gååvnesidh. Holmbergen (2010ab) jïh 

Robertsen (2019) dan åvteste båajhtode. Dan gaavhtan daah sjïerevæhtah maehtieh aktene jïh 

dennie seamma gïelesne gååvnesidh, dle aaj daerpies teorijem dej syntaktihkeles mekanismi 

bïjre staeriedidh jïh mejtie sån aaj dejtie vijriedidh. Åarjelsaemien vuesehte nulle pronovmene 

eevre daerpies dan gaavhtan typologeles ov-mïerhkeldh persovneles pronovmene gïelesne 

fååtese, naakede mij konsekvensh utnieh dovne guktie nullepronovmenh dennie syntaktihkeles 

derivasjovnesne saetniedehtieh jïh guktie EPP illesåvva. Barkoe daejrehte onn’ohtje Ø 

pronovmene gååvnese mij maahta EPP:em illedh, jïh dan gaavhtan åarjelsaemien aaj 

vuesiehtimmes Ø pronovmenem gåalmede persovnesne baajede seammalaakan goh stinkes NS-

gïeline jalhts generiske Ø3SG aaj åtna, dle daerpies teorijem <A-Top>:en bïjre vijriedidh guktie 

aaj såemiesmearan NS-gïelh feerhmie man lea akten de facto Ø pronovmene. Daate barkoe, jïh 

uvtemesth åarjelsaemien gïele, vuesehte Nullesubjekteparameetere ij annje ållesth dan 

gaavhtan ij gaajhkide jeerehtasside feerhmh mah NS-gïeline gååvnesieh. Dah åarjelsaemien 

vuesiehtimmieh vihkeles dåarjoe jïh vyörtegs barkose parameeterem bueriedidh jïh vijriebasse 

båetedh gosse dejtie syntaktihkeles mekanismide tjïelkestidh.   

Daate barkoe vuesiehtamme annje gellie gyhtjelassh jïh suerkieh gååvnesieh mejtie daerpies 

goerehtidh, dovne generiske hammoedimmiej bïjre jïh jeatjah grammatihkeles biehkieh 

åarjelsaemien gïelesne, men aaj nullesubjekteparameeteren bïjre. Voestegh gyhtjelassh 

viedteldihkie generiske hammoedimmide jïh åarjelsaemien gïelese lutnjem, åvtelen gyhtjelassh 

viedteldihkie nullesubjekteparameeterasse lutnjem.  

Daate barkoe ajve såemiesmearan daejrehte man gaavhtan gåarede modaale viehkieverbh 

laehpedh generiske jiehtieginie. Dan åvteste daerpies modaale viehkieverbi modaliteete vielie 

goerehtidh juktie maehtedh soptsestidh mah viehkieverbh gåarede laehpedh jïh guktie 

maehtebe aktem laahpeme modaale viehkieverbem toelhkestidh. Aaj daerpies fenomeenem 

Bare Nominals vielie goerehtidh åarjelsaemien gïelesne, jïh guktie dah maehtieh generiske 

jiehtieginie åtnasovvedh. Dan gaavhtan ij dan stoerre joekehts generiske jiehtegi jïh 

vuesiehtimmes jiehtegi gaskem komplementeraajesinie, jeatjebem enn muvhth baakoeh mah 

generiske toelhkestimmiem aelhkebe vedtieh, dle daerpies goerehtidh mejtie jeatjah faktovrh 

gååvnesieh mah dejtie joekehtieh. Dan gaavhtan barkoe vuesiehtamme åarjelsaemien aaj nulle 

pronovmenem åtna, dle aaj daerpies dam åarjelsaemien nullepronovmenem lïhkebe goerehtidh, 

juktie dan jïjtsevoeth tjïelkestehtedh. Dïhte maahta goerkesem pronovmeni bïjre lissiehtidh, 

viehkine årrodh jeatjah gïelide, jïh nullesubjekteparameeteren jeerehtassh buerebelaakan 

guarkedh.   

Dïhte mij mejtie vihkielommes vueptiestimmie, daate barkoe aktem dåeriesmoerem 

nullesubjekteparameeterisnie vuesiehtamme dan gaavhtan åarjelsaemien leah sjïerevæhtah mah 

teorijen (Holmberg 2010, Roberts 2019) mietie eah maehtieh dennie seamma gïelesne 

gååvnesidh. Akte parameetere saetnies easkah gosse ij mij gååvnesh mij parameeterem faeskies 

dorje, jïh dan åvteste annje daerpies nullesubjekteparameeterem goerehtidh. Daate barkoe jïh 

åarjelsaemien gellie raejkide jïh haestiemidie parameteeterisnie tjuvtjiedamme, dovne 

generiske, vuesiehtimmes jïh nulle pronovmeni bïjre, jïh guktie dah syntaktihkeles 

saetniedehtieh, jïh aaj jeatjah haestemh gaavneme dej syntaktihkeles mekanismi bïjre, v.g 

guktie EPP illesåvva.  

Barkoen doekoe jeatjah ïedtjeles aamhtese aaj mov tjetskehkevoetem gååskeme, gidtjh 

såemiesmearan NS-gïelh gellie sjïerevæhtah radikaale NS-gïeligujmie juekieh (Barbosa 

2019)29. Uvtemesth, dle radikaale NS-gïelh aaj generiske Ø pronovmenem baajedieh (Barbosa 

2019:499), mubpesth dle determinatijvh ållesth jallh såemiesmearan fååtesieh dovne 

såemiesmearan- jïh radikaale NS-gïeline (Barbosa 2019:495-502), jïh gåalmadisth dle 

ektiedimmiem vuajneme Ø subjekti jïh Ø objekti gaskem (Barbosa 2019:499-500). Ø objekte 

aaj åarjelsaemien gïelesne gååvnese (Joma 2018), jïh dan gaavhtan kaanne orre daajroem jïh 

goerkesem åådtjeme jis åarjelsaemien jïh radikaale NS-gïelh viertiestamme, dovne 

åarjelsaemien jïh såemiesmearan NS-gïeli bïjre, men aaj nullesubjekteparameeteren bïjre.  

 

 

 

 

 

 

 
29 Barbosa (2019) dejtie radikaale NS-gïelide göökte tjïertide juakeme, diskurse-pro-drop jïh semi pro-drop,men 

im joekehtsem buerkesth jïh veeljem dejtie aktine tjïertine gïetedidh daennie barkosne.   

Appendikse 

Daejstie gærjijste leam vuesiehtimmieh veedtjeme. 

 

DMVJV: Dejpeladtje muvhth vätnoeh jih vuekieh. Bull, E. H. (2001). Indre Billefjord, 

Iđut. 

 

GS: Gåebrehki soptsesh. Bergsland, K. (1987). Oslo, Universitetsforlaget AS. 

 

LS: Lohkede Saemien. Bergsland, K. & Ella. H. Bull (1974). Oslo, 

Universitetsforlaget. 

 

M: Mojhtesh. Magga, L. M. (2016). Indre Billefjord, Iđut. 

 

RT: Røros-samiske tekster. Bergsland, K. (1946/1992). Oslo, Norsk Folkemuseum. 

 

SL: Sámien Lukkeme-gärjá, Sydlapsk Läsebok. Bergsland, K. & G. Hasselbrink 

(1957). Oslo, A.W Brøggers boktrykkeri A/S. 

 

Å-A 6: Åarjel-saemien 6. Bull, E. H. (2000). Indre Billefjord, Iđut. 

